
И злож ение гижны  велӧдӧм.

Велӧдчысьяслысь устнӧй да гижан сёрни сӧвмӧдӧмын 
колана уджӧн лоӧ изложение.

Изложение гижигкежлӧ дасьтысигас да гижигас юр вежӧрас 
велӧдчысьыслӧн ӧтпырйӧ вӧчсьӧ уна сикас удж: текст кывзӧм да 
сюрӧссӧ гӧгӧрвоӧм, кывзӧмторсӧ вежӧрын кутӧм, лоӧмторъяссӧ 
донъялӧм (мед кӧть и ас кежын); велӧдӧм правилӧяс: кывъяс 
гижанног, пунктуация пасъяс сувтӧдӧм —  тӧд вылӧ уськӧдӧм; 
стӧч, мича кывъяс бӧрйӧмӧн сюжет серти петкӧдланторъяслысь 
сьӧрсьӧн-бӧрсьӧн мунанногсӧ торкавтӧг гижӧм да с.в. Дерт, 
медтӧдчанаыс изложение гижӧмлӧн —  велӧдчысьӧн ассьыс 
тӧдӧмлунъяссӧ да кужӧмлунъяссӧ петкӧдлӧмас. Татшӧм 
кывкӧрталан уджыс сетӧ бур позянлун донъявны челядьлысь 
чужан кыв тӧдӧмсӧ, сыӧн кужӧмӧн вӧдитчӧмсӧ.

Изложение вылын уджалігӧн велӧдчысьлӧн сӧвмӧ 
лоӧмторъяссӧ сьӧрсьӧн-бӧрсьӧн висьтавны кужӧмыс, позьӧ 
шуны: выль текст артмӧдан сямыс. Велӧдчысьыс вежӧрас сэк жӧ 
босьтӧ да кутӧ шочджыка вӧдитчан кывъяс, тӧдмалӧ налысь 
вежӧртассӧ, пыртӧ ас сёрниас; сідзжӧ сӧвмӧдӧ сёрникузяяс 
артмӧдан сямсӧ.

Текст сюрӧс вылын уджалігӧн челядь велӧдчӧны:
• торйӧдны текстсьыс коланаджык юкӧн, медшӧр юкӧн;
• подулавны сюрӧс сертиыс петкӧдлан лоӧмторъяссӧ, 

донъявны найӧс;
• торйӧдлыны текстсӧ юкӧнъяс вылӧ да аддзыны 

юкӧнъяскостса йитӧдъяссӧ;
• лӧсьӧдны текст серти план да с.в.
Гижӧд сюрӧсӧ пырӧдчан уджыс, гижӧд вылын уджавны 

кужӧмыс школа помалысьяслы лоас бур подулӧн вылысджык 
тӧдӧмлунъяс босьтігӧн.

Велӧдан методика серти школаын гижӧны кык сикас 
изложение: 1) велӧдан,

2) тӧдӧмлунъяс да кужӧмлунъяс донъялан (конт­
рольнӧй).

Велӧдан изложение водзвылын нуӧдсьӧ изложение 
гижигкежлӧ дасьтысян удж, а контрольнӧй изложение гижигӧн

дасьтысян уджыс оз ков. Изложение гижӧм вылӧ колӧ вичмӧдны 
кык урок, мед кадыс тырмас и дасьтысьны, и гижны, а велӧдан 
изложение дырйи коланаинын челядьлы отсӧг сетны.

Изложение гижсьӧ кык ногӧн: а) матӧ текст дорӧ, нинӧм 
колявтӧг, авторлысь стильсӧ торктӧг; б) дженьдӧдӧмӧн. Кыкнан 
нога изложениесӧ позьӧ сьӧктӧдны кутшӧмкӧ уджъясӧн. Шуам, 
грамматика боксянь: вежны кадакывлысь морт да кад формасӧ, 
1-ой мортсянь гижӧм текстсӧ вежны 3-ӧд мортаӧн, 3-ӧд морт 
йылысь гижӧмторсӧ вежны 1-ой мортаӧн. Позьӧ содтыны и 
творчествоа уджъяс: лӧсьӧдны кывйӧн ывла серпас (пейзаж), 
серпасавны кывйӧн мортӧс (портрет), пемӧсӧс, лэбачӧс и 
мукӧдтор; содтыны ассяньыс донъяланкыв, кывкӧрталӧмъяс, 
либӧ вежны местанас текст сюрӧсысь кутшӧмкӧ юкӧнъяс (шӧр 
юкӧнсӧ гижны водзас, а сюрӧс пансьӧмсӧ —  шӧр юкӧн 
пыддиыс).

Текст лыддьӧм водзын велӧдысь вочасӧн пыртӧдӧ-матыстӧ 
челядьӧс сэні петкӧдлан лоӧмторъяс (сюжет) дорас, нуӧдӧ 
пыртӧдана сёрни, висьталӧ сійӧ кад йывсьыс, кутшӧм йылысь 
мунӧ сёрниыс текстас, паськыдджыка тӧдмӧдӧ, мый йылысь 
либӧ код йылысь гижӧма, оз вунӧд пасйыны, кутшӧм буртор 
вылӧ позяс ышӧдны челядьӧс сійӧ либӧ мӧд текст вылын 
уджалігӧн. Позьӧ и колӧ тшӧтш юавны, мый тӧдӧны асьныс 
челядьыс гижӧдын петкӧдлӧмторъяс йывсьыс. Тӧдтӧм 
кывъяслысь вежӧртассӧ бурджык гӧгӧрвоӧдны текст лыддьытӧдз 
на.

Медым велӧдчысьяслы текстыс лоис тыр-бура 
гӧгӧрвоана, дыр кежлӧ пуксис вежӧрас, медводз колӧ сійӧс 
мичаа, гӧлӧс вежлалӧмӧн, сьӧлӧмсянь лыддьыны. Здук-мӧд 
чӧв олыштӧм мысти велӧдыськӧд ӧтвыв челядь тӧдмалӧны 
текстлысь сикассӧ: висьталӧм-юӧртӧм (повествование),
мӧвпалӧм (рассуждение), серпасалӧм (описание) али донъялӧм, 
сэсся тӧдчӧдӧны гижӧдыслысь шӧр мӧвпсӧ, мый гӧгӧр и гартчӧ 
сюрӧсыс, позьӧ уджалыштны юрним вылас: лӧсялӧ-ӧ гижӧд 
сюрӧсыслы али тема сертиыс юрнималӧма. Мӧдысь лыддьӧм 
бӧрын уджалӧны план лӧсьӧдӧм вылын. Медводз челядь 
лӧсьӧдлӧны вочакывъяс дӧска вылӧ водзвыв гижӧм юалӧмъяс

серти, вынсьӧдӧны кывзӧмторсӧ юр вежӧрас, корсьӧны торъя 
юкӧнъяслысь заводитчӧмсӧ да помсӧ.

Ӧти и сійӧ жӧ юалӧм вылас вочакывсӧ бурджык кывзыны 
некымын велӧдчысьлысь, орччӧдны да челядькӧд ӧтвылысь 
донъявны висьталӧмсӧ, тӧдчӧдны медбурсӧ, вӧзйыны тадзи жӧ 
гижны.

« Пасйӧд: Велӧдчысьяслы сьӧкыд кӧ аддзыны вочакывсӧ, 
вунласьӧма кӧ текстыс, сэки велӧдысь текстсӧ лыддьӧ выль пӧв.

План лӧсьӧдан сямсӧ велӧдчысьяслы пуктыштӧма нин
- ичӧт классъясын, но тайӧ уджсӧ колӧ сӧвмӧдны водзӧ. 5-ӧд 

классын медводдза изложениеяс гижны дасьтысигӧн позьӧ 
орччӧдны планъяссӧ кык сикасаӧс: юалӧмъясысь и быд торъя 
юкӧнлысь шӧр мӧвпсӧ кутысь сёрникузяясысь. Планъяссӧ колӧ 
орччӧдны, донъявны, кодыс эськӧ бурджык, тӧлкаджык, 
тӧдчӧдны юкӧнъяслысь шӧр мӧвпсӧ кутысь сёрникузяяса плансӧ, 
водзӧ вылӧ сыӧн вӧдитчан коланлунсӧ. Дӧска вылӧ гижӧм 
планъяс серти нин позяс вӧчны кывкӧртӧд, мый ӧти юӧртана 
сёрникузяӧн позьӧ шымыртны кык-куим юалӧм, сідзкӧ, ӧти 
сёрникузяыс дженьыда петкӧдлӧ быдса юкӧнлысь сюрӧссӧ. 
Босьтам пример вылӧ 5-ӧд класслы вӧзйӧм изложение текст 
“Луныш”. Текст вылын уджалігӧн позьӧ петкӧдлыны дӧска 
вылын татшӧм гижӧд:

Луньпи.
План

Юалӧмъясысь Сёрникузяясысь
1) Кыті ветлӧдлісны вокъяс?
2) Кодӧс аддзисны?
3) Кутшӧм вӧлі луньпиыс?

1. Варыш позйын луньпи.

1) Мый кӧсйисны вӧчны детин­
каяс?
2) Мыйла вокъяс эз лысьтны ма­
тыстчыны луньпи дорас?
3) Мый кутіс вӧчны лэбачыс?

2.Луньпи кутіс водзсасьны.

1) Мый пондіс вӧчны Семӧ?
2) Кыдзи сійӧ кужис лыйсьыны?

3. Семӧ лыйлӧ варышпиӧс 
изйӧн.

1) Кытчӧ Семӧ ыстіс Ваняӧс?
2) Мыйысь дӧзмис Семӧ? 4.Ваня муніс выль изъясла.

5



1) Мый вӧчис Ваня вокыс шор 5.Шор дорын.
дорас?

6-ӧд классын (позьӧ и водзджык на) челядьӧс колӧ велӧдны 
лӧсьӧдны сложнӧй план. Босьтам “Эз сетчыны” текст.

Дӧска вылӧ гижны планлысь медводдза кык нимсӧ. План 
лӧсьӧдтӧдз зэв колана тані тӧдчӧдны текстыслысь пансьӧмсӧ, 
шӧр юкӧнсӧ, помсӧ, весиг лыддьыны выльысь сёрникузяяссӧ, 
кӧні помасьӧ либӧ заводитчӧ юкӧныс. Буретш артманног . 
сертиыс тані велӧдам торйӧдны текстсӧ куим ыджыд юкӧн вылӧ.
А сэсся текст вылын вочасӧн уджалігӧн мӧд юкӧнса юрним улас 
(шӧр юкӧнас) содтавны петкӧдлан лоӧмторъясыслысь тӧдчана 
мӧвп кутысь сёрникузяяссӧ, мыйысь и артмӧма серпасыс. 
Артмас татшӧм гижӧд:

Эз сетчыны.
План

1.Вӧр-валӧн аслас олӧм.
2. Лэбачьяс олӧмысь серпас.

а). Виччысьтӧг уськӧдчис варыш.
б). Мый сыкӧд лоӧма?
в). Варыш вот-вот венас.
г). Отсӧг воис.
д). Вельмӧм варышлы ковмис эновтчыны.

3. Вӧрын чӧв-лӧнь.

Велӧдысь, дерт, вермас бӧрйыны и мукӧд текстъяс сложнӧй 
план лӧсьӧдны велӧдігӧн.

Текст артмӧдан подувсӧ (композициясӧ) вежлалӧмыс
челядьлы абу кокни удж, и медводз, дерт, колӧ бура вынсьӧдны 
текст сюрӧссӧ, пуксьӧдны челядьлы юр вежӧрас, а сэсся нин 
вежлавны. Пример вылӧ “Пестера” текст. Петкӧдлыны план-
схемаӧн гижӧдын петкӧдлан 
бӧрсьӧн мунӧмсӧ.

лоӧмторъясыслысь сьӧрсьӧн-

План Текст артмӧдысь юкӧнъяс
1. Батьтӧг-мамтӧгыд быд уджӧ 

ичӧтсянь велаліс. Гижӧд сюрӧс пансьӧм.

2. Видз вылӧ.
3. Вунӧдіс пестерсӧ пӧрччыны. Шӧр юкӧн
4. Кутісны шуны Пестераӧн.
5.Сиктсаяс пыдди пуктылісны
Ӧльӧксанӧс. Пом. Донъялӧм.

б.Кывкӧртӧд. Сиктын-грездын
олысь йӧз пыдди пуктӧны зіль,
тэрыб уджалысьястӧ.

План-схема вылас мыджсьӧмӧн челядьлы колӧ вӧзйыны 
вежны местанас шӧр юкӧнсӧ да гижӧд пансьӧмсӧ, лӧсьӧдны 
тадзинас устнӧй изложение, сэсся кывзыны морт-мӧд- 
коймӧдлысь, донъявны, кодлӧн текстыс артмис бурджыка. 
Изложениесӧ вӧзйыны гижны кыкнан ногыс —  композициясӧ 
вежӧмӧн и вежтӧг —  кодлы кыдзи сьӧлӧм вылас воас. Татшӧм 
уджъяссӧ нуӧдігкежлӧ текстсӧ колӧ кужӧмӧн бӧрйыны.

Творчествоа уджъяс вӧчӧмыс: портрет лӧсьӧдӧм, ывла 
выв, вӧр-ва кывйӧн серпасалӧм —  да лӧсьӧдӧм юкӧнсӧ 
изложениеас кужӧмӧн пыртӧмыс сьӧктӧдас уджсӧ, но 
челядьлысь уджсӧ мичмӧдас, вӧчас сӧмын аслыс гижысьыслы 
лӧсяланаӧн. Тайӧс колӧ тӧдчӧдны челядьӧс творчествоа уджъяс 
вылас ышӧдігӧн. Кывйӧн серпасъяс лӧсьӧдан уджсӧ позьӧ 
нуӧдны тайӧ небӧгӧ пыртӧм уна текст серти, шуам: “Пипу 
вож” —  серпасавны скворечӧс-ябырӧс, “Поля баблӧн льӧм пу” —  
лӧсьӧдны Поля баблысь портретсӧ, “Видз вылын” (серпасавны 
гожся рыт пуксьӧм) да с.в.

Творчествоа уджӧн жӧ лоас и гижӧдлы кывкӧртӧд лӧсьӧдӧм, 
донъяланкыв гижӧм.

Велӧдана изложение гижӧм водзвылын подув текстыс 
видлавсьӧ быд боксянь. Кыв боксянь художествоа текст 
видлалӧм отсалӧ сӧвмӧдны логическӧя мӧвпалӧмсӧ, ӧлӧдӧ лоана 
ӧшыбкаясысь, сетӧ позянлун пыдісяньджык гӧгӧрвоны шӧр 
мӧвпсӧ, тэчасногсӧ текстыслысь, велӧдӧ кужӧмӧн вӧдитчыны 
кывйӧн. Текстсӧ быть колӧ видлавны лексика боксянь: 
кывъяслысь вежӧртас, артманног, йитны этимологиякӧд, 
лӧсьӧдны синоним радъяс. Видлавны, эмӧсь-ӧ важмӧм кывъяс 
(архаизмъяс да историзмъяс), неологизмъяс, мыйла найӧс 
пыртӧма. Восьтыны тӧдчанлунсӧ зумыд кывтэчасъяслысь.

Изложение гижигкежлӧ дасьтысигӧн текстсӧ колӧ видлавны 
и морфология боксянь. Тӧдмавны, кутшӧм кывсикасъясӧн 
вӧдитчӧ авторыс да мыйла, эмӧсь-ӧ сёрнисикасъясысь 
(диалектъясысь) пыртӧмторъяс, видлавны, кыдзи авторыс 
вӧдитчӧ морфология позянлунъясӧн.

Синтаксис боксянь текст видлалігӧн колӧ тӧдчӧдны, кутшӧм 
сёрникузяясӧн вӧдитчӧ гижысьыс, эмӧсь-ӧ синонимъяс, 
видлавны кыв пӧрадоксӧ сёрникузяясысь.

Изложение текст видлалігӧн колӧ тӧд вылын кутны 
изобразительнӧй средствояс, висьтавны текстын налӧн коланлун 
йылысь, донъявны авторыслысь уна пӧлӧс тропъясӧн 
(метафораясӧн, эпитетъясӧн, ӧткодялӧмъясӧн, морткодялӧмъ- 
ясӧн, гиперболаӧн, метонимияӧн) вӧдитчыны кужӧмсӧ.

Став тайӧ уджыс челядьлы отсалас велӧдчыны мӧвпавны да 
тыр-бура гижны быд пӧлӧс изложение, а сідзжӧ дасьтыны 
асьнысӧ творческӧй уджъяс гижӧм вылӧ.

Изложениелӧн сикасъяс.
1. Подробнӧй изложение.
Татшӧм изложение вылас бӧрйӧм текстыс —  юӧртана висьт. 

Изложение сюрӧсыс гижсьӧ текстсӧ, авторлысь стильсӧ вежтӧг. 
Челядь гижӧны ӧти мортсянь либӧ мортсӧ вежӧмӧн, но быть колӧ 
подробнӧя гижны текстӧ пыртӧм став лоӧмторъяс йывсьыс. 
Юӧртана изложение текстын вермас лоны серпасалӧм ( ывла 
выв, пемӧс, морт да с .в .).

2. Юӧртана дженьдӧдӧм (сжатӧй) изложение.
Татшӧм сяма изложениеыс велӧдӧ челядьӧс пыдісяньджык

гӧгӧрвоны текстын петкӧдлан лоӧмторъяссӧ (событиеяссӧ), 
тшӧктӧ думыштчыны висьталантор йывсьыс. Гижиганыс 
велӧдчысьяс асьныс бӧрйӧны кывъяссӧ да сёрникузяяссӧ. 
Дженьдӧдӧм изложение вылӧ текстыс босьтсьӧ мукӧд сертиыс 
ыджыдджык, шуам, художествоа гижӧдысь быдса юкӧн, либӧ 
неыджыд висьт, сы вӧсна мый сюрӧсыс гижигӧн дженьдӧдсьӧ, 
бӧрйӧмӧн гижсьӧ сӧмын медся коланаторйыс.

3. Подробнӧй изложение серпас пыртӧмӧн.
Серпаса изложение сӧвмӧдӧ сюсьлун, предметъяс да

признакъяс ӧткодявны кужӧм, сӧвмӧдӧ образнӧя мӧвпалӧм, а 
сідзжӧ ас гӧгӧрысь мичлун аддзӧмсӧ да сійӧс донъявны кужӧмсӧ.



Серпаса изложение вылӧ текстсӧ колӧ босьтны ыджда сертиыс 
ичӧтджыкӧс, сы вӧсна мый челядьлы колӧ кутны текстсӧ юр 
вежӧрас ставнас и гижны пӧшти нинӧм вежтӧг.

Кывйӧн серпасалан уджыс —  сьӧкыд удж. Велӧдысьлӧн 
юалӧмъясыс отсаласны пыдісяньджык гӧгӧрвоны 
петкӧдланторсӧ: ывла выв, лэбач, пемӧс, морт... Авторлысь 
серпасалӧмсӧ ӧткодявны челядьлӧн мӧвпъяскӧд, мед 
висьталӧны, мый аддзылісны найӧ ас гӧгӧрса олӧмсьыс. 
Неыджыд текста изложение гижигӧн позьӧ сетны содтӧд удж 
грамматикаысь.

4. Содтӧд уджа изложение.
Юӧртана текстӧ позьӧ пыртны ывла выв серпас, пемӧсӧс 

петкӧдлӧм либӧ литературнӧй персонажӧс донъялӧм. Татшӧм 
изложение отсалӧ дасьтысьны сочинение гижны. Текст сюрӧсӧн 
тӧдмасьӧм бӧрын челядь думыштӧны, мый йылысь кутасны 
гижны содтӧд, кытчӧ пыртасны ассьыныс серпассӧ либӧ 
мӧвпъяссӧ. Челядьӧс колӧ велӧдны бура йитны текст сюрӧсыскӧд 
ассяньыс содтӧмторсӧ. Изложение гижтӧдз велӧдысь тӧдмӧдӧ, 
кыдзи авторъяс серпасалӧны предметъяссӧ, ывла выв, 
пемӧсъяссӧ, лэбачьясӧс, мортӧс, мый тӧдчӧдӧ налысь, кыдзи 
лӧсьӧдӧны гижӧдсӧ. Та могысь петкӧдлӧ (лыддьӧ, тшӧктӧ 
лыддьыны) художествоа литератураысь текстъяс.

5. Бӧрйысьӧмӧн гижӧм (выборочнӧй) изложение.
Медводз велӧдысьыс лыддьӧ текстсӧ, тӧдмӧдӧ гижӧд

сюрӧсӧн. Сэсся челядькӧд ӧтув юклӧны текстсӧ торъя 
серпасъяс вылӧ, индӧны колана эпизодъяс. Изложениесӧ гижигӧн 
челядь босьтӧны сӧмын медся коланасӧ, тӧдчанасӧ.

6. Изложенис-характеристика.
Татшӧм изложение вылас колӧ бӧрйыны сэтшӧм текст, кӧні, 

портретыд кындзи, петкӧдлӧма персонажыслысь олан сямсӧ, 
вӧчӧмторъяссӧ, сернитанногсӧ, йӧзкостса олӧмсӧ, коланлунсӧ, 
тӧдчанлунсӧ.

7. Устнӧй изложение.
Изложениесӧ позьӧ лӧсьӧдны устнӧйӧс, гижтӧг. Могыс — 

сӧвмӧдны сёрнитан сям. Дасьтысян уджыс ставыс сэтшӧм жӧ, 
кутшӧм и гижан изложение дырйи. Текст лыддьӧм бӧрын 
уджалӧны кыв вежӧртас вылын, видлалӧны кывтэчасъяс,

тӧдчӧдӧны тема да шӧр мӧвпсӧ, уджалӧны ішан вылын. Кыкӧн- 
кыкӧн уджалігӧн текстсӧ челядь висьтавлӧны ӧта-мӧдныслы, а 
класскӧд ӧтув кывзӧны артмӧм изложение текстсӧ 2-3 
велӧдчысьлысь.

8. Творческӧй изложение.
Творческӧй изложение гижӧм вылӧ колӧ босьтны 

художествоа гижӧд, видлавны текстсӧ кыв боксянь. Гижӧдӧн г
тӧдмасьӧм бӧрын восьтыны, кутшӧм юалӧмъяс кыпӧдӧма 
авторыс. Челядь юӧртӧны ассьыныс сьӧлӧмкылӧмъяссӧ, 
велӧдчӧны уджавны творческӧя. Мӧвпалӧны, корсьӧны '
вочакывъяс татшӧм юалӧмъяс вылӧ: мыйла? кыдзи? кыдзи позьӧ 
донъявны? кыдзи ме мӧвпала ...

9. Тӧдӧмлунъяс донъялан (контрольнӧй) изложение.
Босьтны колӧ текстсӧ ыджданас да кывъяс гижанног

сертиыс шӧркодьӧс, абу ёна сьӧкыдӧс. Паныдасясны кӧ тӧдтӧм 
на, выль кывъяс, дерт, найӧс колӧ гӧгӧрвоӧдны. Контрольнӧй 
изложениесӧ гижны челядь дасьтысьӧны ас кежсьыс: 
лӧсьӧдӧны план, уськӧдӧны тӧд выланыс кывъяс гижанног да 
пунктуация пасъяс пукталан правилӧяс. Гижигӧн велӧдчысьяс 
кужӧны торйӧдны ас лӧсьӧдӧм план сертиыс юкӧнъяссӧ да быд 
юкӧн гижӧны “гӧрд” строка пыдди пуктӧмӧн.

Изложение донъялігӧн велӧдысьлы колӧ кутны тӧд вылын:
• текстыслысь ыдждасӧ, (велӧдчысьлы колӧ гижны шӧркодя 

70-75% - со подув текст сертиыс;
• кыдзи восьтӧма велӧдчысьыс темасӧ, (абу дзоньнас али 

ставсӧ тыр-бура), лӧсялӧ оз гижӧдыс юрнимыслы;
• гӧгӧрвоӧма али абу гижӧдыслысь шӧр мӧвпсӧ;
• кужӧма-ӧ тӧдчӧдны заводитчӧмсӧ, помсӧ;
•  ёна-ӧ матӧ текст дорас гижӧма изложениесӧ (стиль серти, 

веськыд сёрни петкӧдлӧмӧн да с.в.);
• став юкӧнсӧ-ӧ подув текстыслысь пыртӧма изложениеас .
Уджъясын овлӧны ӧшыбкаяс: фактическӧй ■— текст сюрӧс

серти мыйкӧ торкӧм; петкӧдланторъясыслысь сьӧрсьӧн-бӧрсьӧн 
мунанногсӧ торкӧм; сёрни боксянь; грамматикаысь (вежлӧг 
суффиксъяс, кадакыв формаяс торкалӧм); гижанног да 
пунктуация правилӧяс вылӧ.

Пасйӧд. Текстлӧн ыджда: 5 класс —  100 - 150 кыв, 6 класс
—  150-200 кыв, 7 класс —  200 - 250 кыв, 8 класс —  250 - 350 
кыв, 9 класс —  350 - 450 кыв.

Оценкаясӧн изложение донъялӧм

Оценка Колӧ пуктыны сэк, кор: Г ижанног боксянь 
лоӧмаӧсь 

торксьӧмъяс
“5” сюрӧсыс лӧсялӧ юрнимыслы, 

торкалӧмъяс абуӧсь, сюрӧссӧ 
восьтӧма петкӧдланторъяслысь 
сьӧрсьӧн-бӧрсьӧн мунанногсӧ 
торкавтӧг; гижӧма озыр, мича 
кывйӧн, кужӧмӧн вӧдитчӧма 
морфология да синтаксис 
позянлунъясӧн, гижӧма бур 
стильын,

Эм 1 абу тӧдчана тырмытӧмтор 
гижӧд сюрӧсас да 1-2 кывйын.

1 -  орфографияысь 
либӧ
1 - пунктуацияысь, 
либӧ
1 - грамматикаысь

«4« сюрӧсыс лӧсялӧ юрнимыслы, но 
сюрӧссӧ восьтӧмас эм тырмы­
тӧмтор, кытсюрӧ торкалӧма 
сьӧрсьӧн-бӧрсьӧн висьталӧмъ­
яссӧ; гижӧма бур кывйӧн, пыдди 
пуктӧма морфология да синтаксис 
боксянь корӧмъяс; гижӧма 
лӧсялана стильын.

Эм 2 тырмытӧмтор сюрӧс сертиыс 
да 3-4 кывйын.

2 - орфографияысь,
2 - пунктуацияысь 
либӧ
1 -  орфографияысь 
да
3- пунктуацияысь 
либӧ сӧмын 

4 -  пунктуацияысь, а 
сідзжӧ
2 - грамматика

боксянь
“3” эмӧсь тӧдчана торксялӧмъяс 

сюрӧс сертиыс, юрнимыслы 
сюрӧсыс оз ёна лӧсяв, торксялӧма 
петкӧдланторъясыслӧн сьӧрсьӧн- 
бӧрсьӧн мунӧмыс; кывйыс гӧль,

4 - орфографияысь 
да
4 - пунктуацияысь 
либӧ
3 -  орфографияысь

сёрникузяясыс ӧти пӧлӧсӧсь.
Эм 4 тырмытӧмтор сюрӧсын да 5
кывйын.

да
5 - пунктацияысь 
либӧ сӧмын
7 - пунктуацияысь, а 
сідзжӧ
4 - грамматика 
боксянь

Пасйӧд:
5-ӧд классын оценка “3” позьӧ пуктыны и

5 орфографияысь,
4 пунктуацияысь,
4 грамматика боксянь лоӧм ӧшыбкаясысь.

В.М.І'рабежова, Л.А.Есева



И злож ение текстъяс.

5 класс.

Вертолёт.

Сійӧ тулыснас шызьыліс Лыабӧж. Быд выльтор медся водз 
шыбитчӧ челядь синмӧ. Найӧ медводз и кылісны кытыськӧ 
жургӧм. Тайӧ эз вӧв ни токарлӧн, ни катерлӧн шы. Но и самолёт 
некӧн эз тыдав. А жургӧм ыдждіс и ыдждіс, сэсся 
войвывладорсянь сынӧдын тыдовтчис сьӧд ёкмыль. Сійӧ лэбис 
уліті, муртса эз крукась пу йывъясас. Челядь шызисны:

—  Самолётыс бордтӧм!...
— Усьӧ, буракӧ! Пышъямӧй!
—  Вертолёт! —  гӧгӧрвоис кодкӧ. И ставныс ӧтпырйӧ 

кутісны горзыны:
—  Вертолёт! Вертолёт!

Вертолёт кытшовтіс Лыабӧж весьтті да лэччис сикт помас 
кушинӧ и мыйкӧ дыра кежлӧ саявлі пропеллернас лэптӧм бус да 
ёг пиӧ.

Челядь и гырысьяс котӧрӧн уськӧдчисны сикт помӧ: 
быдӧнлы ӧд окота видзӧдлыны тайӧ тешкодь самолёт вылас. 
Лыабӧжын прӧстӧй самолётсӧ весиг лэбигас ылісянь аддзылан, а 
тані вертолёт! Да ещӧ и пуксис! Кыдз нӧ он котӧртлы да 
видзӧдлы?! Йӧз кытшалісны сійӧс гӧгӧрбок.

М. Игнатов серти

Текст вылын удж.
I. Текстлӧн сикас: серпас али висьталӧм-юӧртӧм ?
II. План.

1. Енэжын сьӧд ёкмыль.
2. Вертолёт! (Серпасавны сынӧдын тыдалысь машинасӧ)
3. Вертолёт пуксис сикт помас.
4. Быдӧнлы окота видзӧдлыны.
5.Кывкӧртӧд . Быд выльтор чуймӧдӧ, овлӧ шензьӧданаӧн,

дыр кежлӧ кольӧ мортлӧн юр вежӧрӧ.

III. Кывъяс гижанног вылын удж.
Лыабӧж (сикт ним), выльтор, войвывладорсянь, кушин, 

пропеллер, гӧгӧрбок.
IV. 1.Сёрникузяяс помын пунктуация пасъяс сувтӧдан 

правилӧяс тӧд вылӧ уськӧдӧм.
2. Веськыд сёрни да диалог дырйи пунктуация пасъяс тӧд вылӧ 

уськӧдӧм.
V. Кыдзи позьӧ мӧд ног шуны: медся водз шыбитчӧ челядь 

синмӧ, ӧтпырйӧ горзыны.

Луньпи.

...Ӧтчыд, тундраті ветлӧдлігӧн, Семӧ да Ваня веськалісны 
лунь варыш поз вылӧ.

Сэні ӧти луньпи и вӧлі. Гӧнсялӧма и бордъяссьӧма, но эз на 
лэбав. Лунь мамыс матын эз вӧв. Вокъяс кӧсйисны прӧста 
видзӧдлыны сы вылӧ и бӧр мунны.

Но луньпи сувтіс воча, шевкнитіс бордъяссӧ и кутіс 
мисьтӧма горзыны на вылӧ. Крукыль ныра да ёсь гыжъяса 
варышпи дорӧ вокъяс эз лысьтны матыстчыны. Семӧ скӧрмыштіс 
да кутіс ылісянь лыйлыны лэбачпиӧс шор дорысь босьтӧм 
изъясӧн. Тшӧктіс и Ванялы. Семӧ эськӧ стӧча лыйсьӧ изъясӧн, а 
луньпилы ӧтчыд и инмыліс. Сэсся зептыс тыртӧммис. А варышпи 
пыр на горзіс.

Та вылӧ детинка ыззис, ыстіс воксӧ выль изъясла. Ваня 
мыйкӧ дыр эз кут локны. Семӧ дӧзмис виччысьны, ачыс лэччис 
шор дорӧ и аддзис воксӧ.

Ваня бӧр шыблаліс-ректіс дӧрӧм пӧлаӧ чукӧртлӧм изъяссӧ.
С. Терентьев серти.

Кывкуд.
Луньпи — лунь варышлӧн быдтасыс.
Ыззьыны— ёнджыка скӧрмыны.

Текст вылын удж.
I. Кутшӧм текстыс. Художествоа гижӧд, серпас пыртӧмӧн 

лоӧмтор йылысь висьталӧм.
II. План.

1 .Варыш позйын луньпи. (серпас)

2.Луньпи водзсасьӧ.
3.Семӧ лыйлӧ варышпиӧс изйӧн.
4.Ваня муніс выль изъясла.
5.Шор дорын.
6.Кывкӧртӧд : Вӧр-ва видзӧм-дӧзьӧритӧм— морт 

оласногын бур петкӧдчӧм.
III.Кывъяс гижанног вылын удж.
Гижны кывъяссӧ (дӧска вылын) шыпасъяс содталӧмӧн, скобкаяс 

восьталӧмӧн, гижанног правилӧяс казьтыштӧмӧн:
лунь(пи), борд...иссӧ, мис...т...ма, горзын..., матыс...чын..., л...ччис, 

вокс..., шыблал...с (рект...с).
IV.Сувтӧдны сёрникузяясын колана пунктуация пасъяс.
Луньпи сувтіс воча шевкнитіс бордъяссӧ да кутіс мисьтӧма

горзыны. Семӧ тшӧктіс и Ванялы но сійӧ эз кӧсйы.
V. Устнӧ серпасавны луньпиӧс.

Пипу вож.

Саша да Вася лунтыр тотшкӧдчисны-вӧчисны сквореч поз. 
Регыд ылі лунвывсянь воасны гажа лэбачьяс. Налы оланін колӧ, 
медым пырысь-пыр жӧ лӧсьӧдчыны быдтыны ас кодьныс жӧ 
варов пиянӧс.

Лӧсьыд патера артмис скворечьяслы. Пыраніныс гӧгрӧсіник, 
буретш лэбачлы. Зэр ни тӧв писькӧдчыны оз вермы. Потш 
пыддиыс кык друг вайисны вӧрысь вӧсньыдик кузь пипу. 
Увйисны сійӧс, а ӧти вож колисны, мед лэбачьясыс шойччӧны да 
сьылӧны.

Скворечниксӧ сувтӧдісны Сашалӧн ӧшинь улӧ, кыті шор 
визувтӧ. Местаыс эськӧ васӧд, но ӧд скворечьясыд оз му вылын 
пукавны. Налы дзик веськодь, кос али уль муыс.

А пипулы абу веськодь вӧлӧма. Кор ыбъяс вылысь да 
сёнъясысь рушмӧм лымйыс сыліс, а керкаяс гӧгӧр кутісны 
вежӧдны льӧм пуяс да кыдзьяс, Сашалы да Васялы шензьӧм вылӧ 
пондіс вежӧдны и пипу. Тӧв улын тіралысь коръясысь первойсӧ 
скворечьяс полісны, но сэсся велалісны.

Пиянсӧ быдтӧм бӧрын скворечьяс бӧр лэбисны лунвылӧ, а 
ӧти вожа пипу колис гажтӧма сулавны да виччысьны выль 
тулыс. А.Палкин

Кывкуд.
Рушмӧм -— небзьӧм.
Патера — оланін, олан жыр.

Текст вылын удж.
I. План.

1 .Регыд воасны гажа лэбачьяс.
2.Лӧсьыд патера артмис.
3.Скворечник ӧшинь улын.
4.Пипу шензьӧдіс ёртъясӧс.
5.Скворечьяс велалісны.
6.Кывкӧртӧд : Аддзы ас гӧгӧрсьыд мичасӧ, шензьӧданасӧ

да видз сійӧс.
II. Кывъяс гижанног вылын уджалӧм.
Гижны велӧдӧм правилӧяс тӧд вылӧ уськӧдӧмӧн.
Льӧм пуяс, кыдзьяс, пипуяс, гӧгрӧсіник, вӧсньыдик; тотиі- 

кӧдчисны-вӧчисны, писькӧдчыны, шойччӧны, виччысьны, лунвылӧ, 
пырысь-пыр.

III. Сёрникузяяс вылын удж. Сёрникузяяссӧ торйӧдлыны 
прӧстӧйяс вылӧ.

Налы оланін колӧ, медым быдтыны сэн ас кодьныс жӧ варов 
пиянӧс. Увйисны сійӧс, а ӧти вож колисны. Кор ыбъяс вылысь да 
сёнъясысь рушмӧм лымйыс сыліс, а керкаяс гӧгӧр кутісны вежӧдны 
льӧм пуяс да кыдзьяс, Сашалы да Васялы шензьӧм вылӧ кутіс вежӧдны 
и пипу.

IV. Гӧгӧрвоӧдны, кыдзи нӧ “пипуысгажтӧма сулавнысӧ колис"?

Йӧз сьӧла.

Пезмӧгысь нималана вӧралысь Василий Турьев шуис 
ассьыс писӧ кыйсьыны велӧдны. Ӧтчыд мӧдісны найӧ сьӧлаяс 
вылӧ октӧм лэчьяс видлавны.

Вась дядьлӧн лэчьяса ордымыс кыссис ягсянь джуджыд 
сёнъясті. Ордымыд вӧрын крестасьлывлӧ мӧд мортлӧн 
ордымъяскӧд, вомӧнавлӧ мукӧдъяслысь угоддьӧяссӧ. Сэні оз 
этшаысь паныдасьлыны мукӧд кыйсьысьясӧн пуктӧм лэчьясыс. 
Йӧзлӧн лэчкыд паныдасис и Турьев ая-пиалы. Лэчкын ӧшаліс 
сьӧла. Кыйсьысь муніс водзӧ, а пиыс кольччис сыысь и сувтіс 
лэчкӧ шедӧм сьӧла дорӧ.

—  Абу миян лэчкыс, —  бергӧдчис да шуыштіс Вась дядь и 
бара водзлань мӧдӧдчис.

Пиыс кутіс зыньгыны: “Босьтам, батьӧ, сьӧласӧ. Некод оз и 
тӧдлы”. Батьыс крута бергӧдчис, чорыда видзӧдліс пиыс вылӧ: 
“Мунам, пиӧй, ог вӧрзьӧдӧй йӧзлысь”. Пиыс дузіскодь быдӧн. 
Батьыслы сьӧлӧм вылас эз жӧ лӧсьыд ло пиыслӧн гӧгӧрвотӧм 
вӧсна.

Воисны найӧ вӧр керкаӧ, узьмӧдчисны, ёнасӧ эз сёрнитны 
весиг. Югдытӧдзыс бергаліс Василий Турьев узьлан лабич 
вылас. Асывнас пиыслы шуис:

—  Тадзтӧ вӧралысьыд тэысь оз артмы. Некор прамӧй 
вӧралысь-кыйсьысьыд оз ышты йӧз прӧмыс вылӧ. Нэмӧвӧйся 
гижтӧм законсӧ и ӧні колӧ пыдди пуктыны.

Кывкуд.
Ордым- вӧрса туй
Ышты (ыштыны)— тані: оз завидьты, оз босьт, оз гусясь,

оз горшась.

Текст вылын удж.
1. Тӧдмавны, кутшӧм тайӧ текст. Мыйла шусьӧ “йӧз сьӧла вылӧ 

эн ышты?“ Гижны дӧска вылӧ ас нимъяс: Пезмӧг, Василий Турьев.
II. План

1.Вӧралысь кӧсйӧ велӧдны писӧ вӧравны.
2. Вӧрса кыйсян ордымъяс.
3. Йӧз лэч дорын:

а) Лэчкын сьӧла;
б) — Абу миян лэчкыс!

4.Вӧр керкаын.
5.Батьлӧн кывъяс.

III. Кывъяс гижанног вылын удж.
1 .Гижны, содтавны шыпасъяс :
кы...сис, сён...нет..., крестас...лывл..., угод.,.д...ӧ, лэчьяс, с...ӧпа, 

уз...мӧд...чисны, пы...ди.
2. Восьтавны скобкаяс :
вӧр(керка), оз(артмы), ая(пиалы).
3. Видлавны кыв состав серти кывъяс: лэчьяс, лэчкыс, лэчкӧ, 

лэчкын.
IV.Кыдзи позьӧ мӧд ног шуны :
ордымыс кыссис, крестасьлывлӧ, зыньгыны, гижтӧм закон.

С ибы д лэбач —  варов чиж.

—  Чижъясыд олӧны быдлаын, медсясӧ Эжва, Мезень да 
Печора юясдорса вӧръясын, но Печора-Илыч заповедник 
войвывланьӧ пӧ оз нин овмӧдчыны, —  ньӧжйӧник висьталӧ 
Кесар пӧль.

—  Найӧ радейтӧны лыска вӧръяс, козъяинъяс. Бӧрйӧны сук 
лапъяса коз пу да сэтчӧ, мусяньыс метра дас вылнаӧ, и кыӧны 
турун сіясысь да вӧсни вужъясысь пелькиник мича поз. 
Пытшкӧссӧ зэв небыда вольсалӧны лэбач да пемӧс гӧнӧн, а 
ортсысяньыс кужӧмӧн тупкалӧны-кыӧны нитшкӧн, коз пу ройӧн. 
Та вӧсна найӧ синмад оз шыбитчыны.

Колькъялӧ сійӧ вит-квайт еджгов кольк, сьӧдгӧрд чутъяса да 
сэтшӧм жӧ визьторъяса. Колькъяссӧ пӧжӧ эньыс, а вердӧны 
пиянсӧ кыкнанныс. Сёйӧны найӧ быдсяма пуяслысь да 
турунъяслысь кӧйдысъяс.

Чижъясыд —  посни лэбачьяс. Айясыс вижоввеж рӧмаӧсь, юр 
вылыс сьӧд, быттьӧ шапкаа, ныр улас ичӧтик сьӧд “тош”. 
Эньясыс вежоврудӧсь, найӧ абу “шапкааӧсь”. Бӧж йыв 
бордъясыс абу ӧткузьтаӧсь, быттьӧ серӧдлӧма-вундалӧма кузя- 
дженьыда.

Чижъяс —  зэв сибыд, морт дінӧ ӧдйӧ велалысь лэбачьяс. 
Садӧкӧ йӧртӧм чиж мӧд-коймӧд луннас нин босьтӧ кисьыд сёян, 
шедӧдчӧ босьтны киӧ. Найӧ ӧдйӧ велалӧны и садӧк дінас. 
Жбыракылӧны, пырӧны-петӧны ньӧти повтӧг. Ай чижыс во чӧж 
сьылӧ, оз гажтӧмтчы. Кывзан да быттьӧ шуалӧ:”тиви-тиви-тиви- 
чжээ” . Помас гӧлӧссӧ лэдзышта, шыыс матыстчӧ “чиж ” 
кывлань.

—  Коркӧ томджык дырйи видзлім ми ӧтик чижӧс,—  
нюмъялӧмпырысь казьтыштіс Кесар пӧль. —  Ёна гажӧдіс 
миянӧс, пыр сьыліс. Мелі вӧлі. Чуньтӧ нюжӧдан да пыр и пуксьӧ, 
весиг сьывны пондылӧ. Во куим оліс ми ордын.

—  Кытчӧ нӧ сэсся сійӧ лои, кань сёйис? —  юаліс Сима.
—  Эз, карӧ ӧти артист нуис. Пиӧй пӧ висьӧ, оз ветлӧдлы. 

Вот сылы.

—  А садӧктӧгыс?
—  Садӧксӧ бӧр вайис. Тайӧ пӧ тіян реликвия. Чуймӧдана пӧ 

вӧчӧма. Мый сэні чуймӧданаыс: плетукаӧс моз кылі. Дерт, позис 
на пелькджыка вӧчны, да кадыс тай пыр тэрмӧдлӧ.

Сима тӧдӧ: Кесар пӧльлӧн вӧчӧм садӧкыс ӧшалӧ чардак 
стенын. Дзик чача кодь. Кыӧма лыавыв вӧсни бадь ньӧръясысь,

* кокни, шыльыд. Пыраніныс —  гӧгрӧс, кык кулак тӧрмӧн розь, 
ӧдзӧса и быдӧн. А розь улысладорас тувтор вӧчыштӧма, 
лэбачыслы пуксьывны пыриг-петігас, кыдзи ябыр позъясӧ 

' вӧчлӧны. Сима видзӧдліс “реликвия” кывсӧ словарысь да ӧти 
кывйӧ воӧдчис артистыскӧд: тан пӧ чижыдлы, кӧнкӧ, ёна 
бурджыка овсис кӧрт садӧкад дорысь.

I. Кутшӧм текстыс: мӧвпалӧм, юӧртӧм, донъялӧм, серпас?
Тайӧ текст сюрӧс сертиыс позьӧ нуӧдны уджъяс: тӧдмавны, кымын 

сюжет шымыртӧ висьтыс, кутшӧм сикаса серпасъяс пыртӧма гижысьыс, 
торйӧн сувтлыны лэбачӧс научнӧя (делӧвӧя) серпасалӧм вылас, а сэсся 
художествоа серпасъяс вылас (садӧк, лэбач); кывкӧртавны, кутшӧм 
мӧвпъяс чужтӧ-сӧвмӧдӧ гижысьыс висьтнас.

Висьтсӧ позьӧ юкны торъя кык текст вылӧ: 1) лэбачӧс научнӧя 
серпасалӧм, 2) Кесар пӧльлӧн висьт. Быд текст торйӧдлыны юкӧнъяс 
вылӧ, юрнимавны найӧс, лӧсьӧдны план. Челядьӧс позьӧ дасьтыны 
некымын изложение гижигкежлӧ: ^торйӧдӧм текстъяс серти, бугижны 
дженьдӧдӧмӧн дзоньнас текст сертиыс, «^текстысь сьӧрсьӧн-бӧрсьӧн 
петкӧдлӧмторъяссӧ неуна вежыштӧмӧн гижны творческӧй изложение.

3.Прошева

Текст вылын удж.

II. План.

3. Кытчӧ вӧчӧ аслыс позсӧ?
4. Кыдзи быдтысьӧ?

ортсысяньыс?
2. Кӧні олӧ чиж?

а) Чиж.
1. Кутшӧм тайӧ лэбачыс

б) Варов лэбач.
1 .Чиж ӧдйӧ велалӧ йӧз дінӧ.
2.Чиж гажӧдӧ аслас сьы­
лӧмнас.
3.Висьысь зонкалы козин.
4. Кесар пӧльӧн вӧчӧм садӧк.

5. Чижлӧн сёян.
в) Кесар пӧль казьтылӧ.
1. Чиж велаліс овны йӧзкӧд.
2. Кесар пӧль вӧчис чача кодь садӧк.
3. Кыдзи овсис чижлы садӧкын?

4. Тӧдтӧм детинкалы козин.
5. Кесар пӧльлӧн реликвияыс 

ӧшалӧ чардакын.
III. Грамматикаысь, лексикаын уджъяссӧ нуӧдны велӧдысьӧн 

бӧрйӧм серти.

6 класс.

Шыпича.

Коркӧ важӧн нин тані, Сыктыв ю дорас, овлӧма 
Шыпича нима морт. Вӧлӧма сійӧ зэв озыр да горш. Йӧзыс 
шуӧмаӧсь сійӧс лёк тунӧн да полӧмаӧсь сыысь. Став мусӧ и 
видзсӧ матігӧгӧрысь курыштӧма аслыс. Ачыс, дерт, абу 
уджавлӧма, абу гӧрлӧма ни ытшкылӧма. Став уджсӧ сылы 
вӧчӧмаӧсь меда йӧз: слугаяс, казакъяс. Найӧс уджӧдӧмаӧсь 
донтӧм донысь.

Олӧма Шыпича бура. Ыджыд лавка вӧлӧма сылӧн, вина 
пуанін. Вузасьӧма няньӧн-солӧн, дрӧб-порокӧн, мукӧд колана 
тӧварӧн. Донтӧм донысь сылы вайлӧмаӧсь звер куяс, сьӧла-тар, 
чери. Озырлуныс Шыпичалы шор моз визувтӧма зептас. А сылы 
век унджык колӧ. Дыр нартитчӧма гӧль йӧз вылын Шыпича.

Дӧзмӧмаӧсь йӧзыс сы вылӧ, ёна скӧрмӧмаӧсь, 
чукӧртчӧмаӧсь да ӧти войӧ и уськӧдчӧмаӧсь, пусь-пась 
вӧчӧмаӧсь сылысь лёк черань позсӧ. Асьсӧ виӧмаӧсь да 
гуалӧмаӧсь Сыктыв ю горулӧ. А кытчӧджык - некод весиг ӧні оз 
тӧд.

Господьыс пӧ корлӧма горш тунӧс ас дорас да шуӧма:
—  Тэ, Шыпича, уна лёк вӧчин йӧзыслы. Мун адӧ сир биын 

сотчыны.

Кывкуд.
Тун — йӧзлы лёк вӧчысь, лёктор сиысь. 
Меда (йӧз) — медалӧм.

Текст вылын удж.
I. Кутшӧм тайӧ текст жанр сертиыс?
II. План.

1 .Шыпичалӧн оланін.
2.Кыдзи озырмӧма лёк тун?
3.Йӧз дӧзмӧмаӧсь.
4.Мед сир биын сотчас!
5 .Кывкӧртӧд : Кутшӧм преданиеяс олӧны ас либӧ 

матігӧгӧр сиктъясса йӧз костын. 
Кольӧмаӧсъ-ӧ преданиеса геройясыслӧн 
нимъясыс видзьяслы, вӧръяслы и с.в.

III. Кывъяс вылын удж.
1) Аддзыны синонимъяс кывъяслы: курыштны, нартитны;
2) Гӧгӧрвоӧдны:
шор моз визувтіс, пусь-пась вӧчисны, лёк черань позсӧ.

3) Висьтавны, мыйла текстас вӧдитчӧма мӧд колян када 
кадакывъясӧн.

Сӧрысь кӧч.

Сьӧд вӧр шӧрӧ ӧтлаын овмӧдчисны кӧин да руч. Окота 
налы вӧлі кутны кӧчӧс, но некыдз эз вермыны.

Ӧтчыд кӧчыд ачыс матыстчис налӧн керка дінӧ. Кӧсйис 
видзӧдлыны тані олысьяссӧ да мыйкӧ корыштны налӧн пызан 
вылысь. Кынӧмыс зэв ёна сюмаліс. А кӧиныд да ручыд 
уськӧдчисны сы вылӧ, муртса асьсӧ эз сёйны. Кӧчлы воштысьны 
некытчӧ да кутіс найӧс ылӧдлыны :

— Йӧйяс, сёянныд ті менӧ, а асьнытӧ кыйсьысь лыяс. Вайӧй 
ме тіянлы висьтала, кыдзи вӧралысьӧс ылӧдлыны.

Кӧин да руч пельсӧ чошкӧдӧмӧн кывзӧны.
—  Паныдасяс кӧ тіянлы вӧралысь, ті бара эн пышйӧй, а 

уськӧдчӧй кок улас да гартласьӧй-котралӧй. Синмас кутас 
веравны, да сійӧ и усяс.

Кӧин да руч чуймӧмысла вомсӧ паськӧдісны, а кӧчыд 
уйкнитіс восьса ӧшиньӧд.

Ӧтчыд вӧрын шӧйтігӧн кузь бӧжаяслы паныдасис вӧра­
лысьыд. Кӧин да руч видзӧдлісны ӧта-мӧд вылас, уськӧдчисны

вӧралысьлань. Эз на воны сы дорӧдз, а кыліс лыйӧм шы, сэсся 
мӧд...

Вӧралысьлӧн ӧні юрыс оз кынмы. Сійӧ вурӧма зэв мича кӧин 
ку шапка, а гӧтырыс красуйтчӧ руч ку шапкаӧн. А кӧчильыд ӧні 
на вӧрын котралӧ, серлӧдлӧ кок туйсӧ да ставнысӧ ылӧдлӧ.

Соломония Пылаева.

Текст вылын удж.
I. Тӧдмавны, кутшӧм текстыс сюрӧс сертиыс. Кутшӧм мойдъяс 

тӧдсаӧсь пемӧсъяс йылысь?
II.План. Кык сикас план гижӧма дӧска вылӧ. Велӧдчысьяс 

бӧрйӧны лӧсяланаджык^.
1) І.Кӧин да руч овмӧдчисны ӧтлаын.

2.Тшыг кӧч локтіс гӧститны.
3.Кӧч мудеритӧ да пышйӧ.
^Вӧралыськӧд паныдасьӧм.
5.А кӧчыд и ӧні на котралӧ!

2) 1 .Кӧч кӧсйис гӧститны кӧин да руч ордын.
2.Кӧч пӧръясьлӧ и пышйӧ.
3.Вӧралыськӧд паныдасигӧн.
4.Кӧин ку шапка да руч ку шапка.
5.Кутшӧм мойдъяс тӧдсаӧсь кӧч йылысь?

III. 1) Гижны кывъяссӧ да подулавны гижанногсӧ правилӧясӧн.
С...ӧд, овмӧ...чисны, ус...кӧ...чисны, не(кы...чӧ), ӧта(мӧд),

сы(дорӧдз).
2) Сёрни да диалог дырйи пунктуация пасъяс сувтӧдан 

правилӧяс казьтыштӧм. Кыдзи позьӧ вежны веськыд сёрнисӧ?
3) Гӧгӧрвоӧдны кывтэчасъяс: кынӧмыс сюмаліс, вомсӧ 

паськӧдісны чуймӧмысла, пельсӧ чошкӧдӧмӧн, синмыс кутас веравны.

Видз вылын.

Кутшӧм лӧсьыд гожӧмнас чужан сиктын! Миян сикт сулалӧ 
керӧс йылын. Кыр бокті визувтӧ Эжва ю, а сы дорын эм 
неыджыд мича ты, и челядь сэні купайтчылӧны прӧст кадӧ. 
Сиктса челядь оз овны весь. Тулысын бӧрйӧны картупель, а 
арнас отсалӧны сійӧс керны. Гожӧмнас турун пуктыны 
отсасьӧны.

Ми гожӧмъяснас Эжва кузя кайлім видз вылӧ. Вежонӧн- 
вежонӧн эг волӧй сиктӧ, узьлім палаткаясын. Асывнас чеччам, а 
пусьысь клёнӧдчӧ нин ведраясӧн да тасьтіясӧн. Отсалам 
лӧсьӧдны пес бипур вылӧ да ва катӧдлыны джуджыд кырті. Асъя 
сёйыштӧм бӧрын ӧдйӧ кутчысьлім уджӧ. Уджалім бура, быд лун 
кыптіс зорӧд, а мукӧддырйи и кык.

Миянкӧд вӧлі Мария Андреевна - зэв шань да тӧждысьысь 
морт. Сійӧс и совхозын зэв пыдди пуктісны. Ми век кывзысим 
сылысь.

Рытнас палаткаяс дорӧ локтам мудзыштӧмаӧсь, но зэв 
радӧсь. Ужнайтӧм бӧрын пуксялам бипур дорӧ да шойччигмоз 
сёрнитам воспитателькӧд, кывзам сійӧс. Мария Андреевна 
тшӧкыда лыддьывліс висьтъяс да кывбуръяс, ышӧдліс гӧгӧрвоны 
гижӧдъяссӧ да донъявны найӧс. Унатор ми тӧдмавлім гожся 
лагерын!

А тӧвнас бара виччысям страдна кад. Бара кутам отсасьны 
совхозлы, гожъявны видз вылын уджалігӧн, рытъясын юксьыны 
мӧвпъясӧн ёртъяскӧд.

Текст вылын удж.
I. Текстыс — юӧртӧм-висьталӧм, казьтылӧм, дженьыдик 

серпасторъяса.
II.План.

1. Миян сикт.
2. Сиктса челядь весь оз овны.
3. Гожӧмнас видз вылын:

а) палаткаясын узьлӧм;
б) пусьысьлы отсӧг;
в) лунся удж;
г)Мария Андреевна;
д) Бипур дорын шойччӧм;

4. Бара виччысям гожӧм.
III. Кывъяс гижанног вылын удж.
Гижны колана шыпасъяс содталӧмӧн, скобкаяс восьталӧмӧн : 

тӧждыс. ..ыс..., шойччигмоз, лыдд...ывл...с, ви., .чысям, сы(дорын), 
не(ыджыд), мукӧд (дырйи), видз (выв).

IV. Кыв артманног вылын удж.
Видлавны состав сертиыс кывъяс: сикт, сиктса, сиктын; асыв, 

асъя; гожӧм, гожся.

П естера.

Дас кык арӧсӧн Епим Ӧльӧксан колис бать-мамтӧг. Да ещӧ 
кык ичӧтджык чойӧс колӧ вӧлі вердны. Ичӧтсяньыс нин зонкаыс 
быд пӧлӧс уджӧ велаліс, кынӧмпӧтсӧ перйис. Тӧвбыд тывъяс 
кыис, а гожӧмнас турун пуктіс.

Кыдзкӧ гожӧмнас сійӧ мӧдӧдчис видз вылӧ, батьыслӧн 
угоддьӧӧ. Пестерасис да тэрыба шалсйис-муніс тӧдса ордымӧд. 
Мунігчӧжыс мӧвпаліс: кыдзи эськӧ турун пуктӧмсӧ ӧдйӧджык 
эштӧдны.

Тӧдса верӧтя дорӧ матыстчигӧн зонка разяліс коса- 
гӧрбушаяссӧ, ӧтиӧс видлігмозыс и кутіс ытшкыны. Зільмис да 
ставсӧ быттьӧ вунӧдіс. Ытшкӧ и ытшкӧ, а пестерыс век на 
мышкас.

Кывтӧ ю кузя тӧдса дядьӧ. Видзӧдӧ: Епим Ӧльӧксан 
виддзыслысь пӧшти нёльӧд пайсӧ ытшкӧма, а пестерыс пыр на 
мыш саяс ӧшалӧ.

—  Эй! —  горзӧ мужик. —  Пестертӧ шыбит!
Гӧгӧрвоис вӧлись зонмыд, мый сылӧн мыш саяс сьӧктӧд 

вӧлӧма! Пӧрччис пестерсӧ да бара кутіс косанас зіля шенасьны. 
Дядьӧыд сэсся, тыдалӧ, висьталӧма сиктсаяслы том мортлӧн 
зільӧм-тэрмасьӧм йылысь, и сэксянь Епим Ӧльӧксанӧс кутісны 
шуны ГІестераӧн.

Ӧльӧксанлысь зільлунсӧ да тэрыблунсӧ пыдди пуктылісны 
сиктсаяс.

—  Чеччӧй! —  водз асывнас мамъяс чуксалісны челядьсӧ. —  
Видз вылӧ колӧ мунны, Пестера важӧн нин ытшкӧ.

М. Турьев серти

Текст вылын удж.
I. Кутшӧм текстыс: мӧвпалӧм, донъялӧм, юӧртӧм-висьталӧм?
II. План.

1 .Батьтӧг-мамтӧг быд уджӧ ӧдйӧ велаліс.
2.Видз вылӧ мунігӧн.
3.Вунӧдіс пестерсӧ пӧрччыны.
4.Кутісны шуны Пестераӧн.
5. Сиктсаяс пыдди пуктісны.
6. Кывкӧртӧд: сиктса олӧмлысь традицияяс пыдди

пуктӧм.

III. Кывъяс гижанног вылын уджалӧм. Тӧдчӧдны 
орфограммаяссӧ, подулавны правилӧясӧн.

Ичӧтджык, кынӧмпӧт, угоддьӧ, пыдди, виддзыс, пӧрччис, 
ӧдйӧджык, сиктсаяс, шапсйис-муніс, мунігчӧж, зільлун, тэрыблун.

IV.Веськыд сёрниа сёрникузяясын пунктуация пасъяс видлалӧм.

Эз сетчыны.

• Вӧр-ваын олысьяслӧн эм асланыс шоглун да радлун. Со 
ичӧтик серпас.

...Рака гозъя дзоньталісны кольӧм вося позсӧ. Виччысьтӧг на 
вылӧ уськӧдчис варыш. Сійӧ чардби моз вирдаліс пу йывъяс 
костӧд, усьласис то вывсянь, то увсянь, зілис кокыштны 
балябӧжсӧ. Варышыс вӧлі том на да тшӧтш кӧсйис позъясьны. 
Но эз аддзы аслыс местасӧ.

Ракаяс кравзісны да лёк ногӧн шенасины бордъяснас. Варыш 
вӧлі винёв да сюсь. Ракаяс сюсьӧсь жӧ вӧліны, но налӧн эз 
тырмы тэрыблуныс, эз вӧвны варышлӧн кодь крукыля гыжъяс да 
ныръяс.

Быд уськӧдчылігӧн варыш лёкысь нетшыштліс 
лэбачьяслысь гӧнсӧ. Кор варышыс вывті нин топӧдны пондыліс, 
ракаяс дзебсьывлісны пуяслӧн сук лапъяс пӧвстӧ. Вот-вот варыш 
вермас, да налы ковмас усйысьны асланыс поз дорысь.

Но эз ло тадзи. Лэбачьяслӧн тышкасьӧмыс да горзӧмыс 
шызьӧдіс вӧрсӧ. Гораа кравзігтыр™ кыськӧ мыччысис нӧшта ӧти 
рака, сэсся ещӧ некымын. Неуна кытшлалыштӧм бӧрын найӧ 
ставӧн ӧтвылысь уськӧдчисны вельмӧм варыш вылӧ. Мӧдыс 
кӧсйыліс на водзсасьны, но быть ковмис чивзігтырйи пышйыны 
рака котырысь.

Вӧр весьтын бара лои чӧв-лӧнь.
Л. Палкин серти

Кывкуд.
Винёв — дюж, ён, крепыд.
Вельмӧм — кывзысьтӧм, лёк вылӧ лэдзчысьӧм.
Вирдаліс — зэв ӧдйӧ лэбаліс.

Текст вылын удж.
I.Тӧдмавны, кутшӧм текстыс: юӧртӧм-висьталӧм, мӧвпалӧм- 

донъялӧм, серпаса гижӧд. Подулавны примеръясӧн. Лӧсялӧ-ӧ юрнимыс 
сюрӧсыслы?

II. План.
1 .Вӧр-валӧн аслыса олӧм.
2.Лэбачьяс олӧмысь серпас.

^.Виччысьтӧг уськӧдчис варыш.
2).Мый сыкӧд лоӧма?
3).Варыш вот-вот венас.
4).Отсӧг воис.
5).Вельмӧм варышлы ковмис пышйыны.

3. Вӧрын бӧр лои чӧв-лӧнь.
III. Гижӧмӧн серпасавны (текст сертиыс) ортсысяньыс варышӧс, 

пыртны серпассӧ изложениеӧ.
IV. 1) Гижны сёрникузяяссӧ пунктуация пасъяс содталӧмӧн.
Сійӧ чардби моз вирдаліс пуяс костӧд усьласис то вывсянь то 

увсянь. Кор варышыс вывті нин топӧдны пондыліс ракаяс дзебсьылісны 
сук лапъяс пӧвстӧ.

2)Визьнигны сёрникузяяслысь грамматика подувсӧ, тӧдчӧдны, 
мыйӧн петкӧдлӧма сказуемӧйсӧ.

Варыш вӧлі винёв да сюсь. Ракаяс сюсьӧсь жӧ вӧліны.
3) Гижны кывъяссӧ правилӧяс пыдди пуктӧмӧн.

Вӧр(ва), шог(лун), чард (би) (моз), баля(бӧж), кравзіг(тырйи), 
не(кымын), чӧв(лӧнь), тэрыблун).

Друглӧн козин.

Терень дядьсӧ колльӧдны Васьӧ муніс аэродром вылӧ. 
Самолёт дорас нин ыджыд морт моз киасьӧмӧн колльӧдіс дядьсӧ 
да шуис :

—  Бур туй!
А Терень дядьыс самолёт восьса ӧдзӧсӧдыс нин горӧдіс :

—  Радейт, Васьӧ, вӧр-васӧ.
Тайӧ вӧлі гожӧмнас, июль тӧлысьын. А ӧні, Выль во водз­

вылын, сиктса почтальон Марья тьӧтка вайис Васьӧлы 
бандероль. Детинкалы некор на весиг письмӧ эз волы аслас ним 
вылӧ, а тані виччысьтӧг воис бандероль. Гортас ӧтнасӧн кольӧм 
бӧрын сійӧ надзӧникӧн восьтіс воӧмторсӧ и аддзис сэтысь руд

мышка неыджыд книга. Васьӧ лыддис : “Терентий Жангуров. 
Лысваӧсь туйяс”. Бергӧдлыштіс киас книгасӧ, весиг нырнас 
исалыштіс, сэсся восьтіс.

Медводдза лист боксянь жӧ Терень дядьыс видзӧдіс . Сійӧ 
вӧлі дзик гожсякодьыс : тасӧсь дӧрӧма, идзас шляпаа, сьӧдов 
уска, нюмъялӧ...

А мӧд лист бокас вӧлі гижӧд : “Менам друглы, Василий 
Егоровичлы, став сьӧлӧмсянь козьнала тайӧ книгасӧ.” Ачыс 
Терень дядьыс али мый гижӧма книгасӧ? Збыль! Васьӧ ещӧ 

< ӧтчыд лыддис гижӧдсӧ, сэсся ӧдйӧ листаліс ставнас.
Виччысьтӧмысла морӧсас кыпаліс вӧвлытӧм радлун. 

Детинка пыр на эз эскы аслас синлы. Сійӧ ӧдйӧджык бара восьтіс 
да видзӧдліс гижӧдсӧ. Да, турунвиж чернилаӧн збыльысь вӧлі 
гижӧма : “Менам друглы...”.

М. Игнатов серти.
Гижны лӧска вылӧ : Терень дядь, “Терентий Жангуров. Лысваӧсь 

туйяс”, бандероль.

Кывкуд.
Бандероль — пошта пыр ыстантор, сьӧктанас 2 килоӧдз.

Текст вылын удж.
I. 1) Лӧсялӧ-ӧ юрнимыс сюрӧсыслы?

2) Лӧсьӧдны висьт, мый вӧлі Васьӧкӧд гожӧмнас. Мыйла Терень 
дядьыс лыддьӧ сійӧс аслас другӧн?

И.План.
1.Васьӧ колльӧдӧ Терень дядьсӧ.
2.Марья тьӧтка вайис бандероль.
3.Терень дядь нюмъялӧ книга лист боксянь.
4.”Менам друглы,Василий Егоровичлы,...”
5.Детинкалӧн радлун. / Гижыссянь козин.
6.Кывкӧртӧд. Бур юӧрыд дона, сьӧлӧм кыпӧдана.

III.Гижны колана кывъяс содталӧмӧн.
Терень дядьсӧ ... Васьӧ муніс аэродром....... Ыджыд морт ...

киасьӧмӧн колльӧдіс да весиг шуис :
_ ......|

А Терень дядьыс самолёт восьса ӧдзӧсӧдыс ... горӧдіс :
___ ... ) ... I

27



О ш ъяс.

Тайӧ воясас ошъяс шӧйтісны-вердчисны миян грезддорса 
вӧръясын гожӧмбыд. Но сюсь зверъяс некор эз веськӧдчывны йӧз 
син улӧ. На йылысь висьталісны сӧмын кок туйяс, эрдъяс вылысь 
кульӧм эжа, ӧтка-ӧтка пузувтӧм кодзувкоткаръяс да понъяслӧн 
войбыдъясӧн вӧрлань увтӧмыс, но ошъяс эз вӧчлыны йӧзлы 
шог.

Колис уна во. Ме ачым куті вӧр-ватӧ радейтны. Аръясын 
тшӧкыда ветлывла пармаӧ. Унджыкысьсӧ ӧтнам. Но ошъясӧс 
аддзывны удайтчис сӧмын кык-куимысь. Медводдзаысьсӧ 
воськов дас вит сайысь пиянаӧс аддзылі.

Юрси вӧрзьыштіс шапка улын: ӧд сы мында страстьяс 
висьтавлӧны на йылысь. Кӧть пельпом сайын вӧлі ружье, но сійӧ 
весиг дум вылӧ эз усьлы. Пармаса кӧзяин видзӧдіс ме вылӧ смоль 
сьӧд синъяснас, чушнитіс, воча-воча чаж шарснитіс гыжъяснас. 
Сэсся ӧдйӧ бергӧдчис быдтасъясланьыс да пач чышкан лыс кодь 
лапанас морт ӧтикысь шлапнитіс налы боканыс. Ошпиян мачьяс 
моз тутісны понӧльяс пӧвстӧ. Сы бӧрын мамыс тӧждлуна 
синъясӧн ещӧ ӧтчыд видзӧдліс мелань, кыдзкӧ аслысног рукӧстіс 
да кыкысь чеччыштӧмӧн вошис син водзысь Ме садь быртӧдз 
повзьылі пияна ошсьыд, а сійӧ меысь страститчис.

Да, ош —  миян вӧръясын медся вына зверъясысь ӧти. 
Ӧбидиттӧм, дойдтӧм, сійӧ оз лӧсьӧдчы син улас весиг 
вӧтчысьлы.

Колӧ бура тӧдны вӧр-васӧ да сэтчӧс звер-пӧткалысь 
оласногсӧ, мед не повны вотчигъясӧн-ветлігьясӧн быд сьӧд 
мырйысь.

А. Одинцов серти

I. Гижны изложениесӧ 1-ой морта нимвежтасъяс^ 3-ӧд морта 
вылӧ вежӧмӧн. Тӧдчӧдны, мый кадакывъяслысь 1 морта формасӧ сідзжӧ 
колӧ вежны 3 мортаӧн. Вӧралысьсӧ позьӧ шуны Ӧльӧш дядь, Ӧлексей 
Иванович.

II. План.
1 .Ошъяс эз петавлыны йӧз дорӧ.
2.Ачым куті радейтны вӧр-васӧ.
3.Ошкӧд паныдасьӧм.

4.Колӧ тӧдны да гӧгӧрвоны вӧр-васӧ.
III. Гӧгӧрвоӧдны фразеологизмъяс: юрси вӧрзьыштіс,быд сьӧд 

мырйысь повны, кыкысь чеччыштӧмӧн.

7 класс

*  *  *

Миша да Женя помалісны квайтӧд класс да гожся кад 
кежлас медасисны сиктса войтырлысь кук-мӧссӧ видзны. Дерт, 
тайӧ абу нин сэтшӧм сьӧкыд удж, но век жӧ асывсяньыс рытӧдз 
колӧ видзӧдны сюрукъясӧс. Пӧскӧтинаясыс сиктсяньыс верст 
кык сайын, эжӧра вад дорын. Вад ӧтар бокас пипу рас, а мӧдарас
—  пожӧма яг. Раслӧн ичӧтик эрдті дзольгӧ-визувтӧ ӧжын шор.

Талун пӧльтіс лун тӧв. Енэжті кывтісны кымӧрторъяс. Дас 
кык час бӧрын кык ёрт вӧтлісны сюрукъяссӧ шор дорӧ. Мӧсъяс 
азыма юисны, сулалыштісны ваын. Ёртъяс бӧр веськӧдісны 
подасӧ йирсянінӧ. Став мӧскыс-ӧ чукӧрмис? Женя чуньнас 
индалӧмӧн кутіс лыддьыны найӧс.

—  Мый нӧ тайӧ? Миян вӧлі кызь нёль мӧс, а лыдди да лои 
кызь вит, —  шуис ёртыслы Женя.

Мишалӧн лыддьӧм бӧрын сідзжӧ лои кызь вит сюрук. Сюся 
видзӧдӧм бӧрын челядь казялісны тешкодь сюръяса тӧдтӧм 
пемӧсӧс.

—- Да тайӧ жӧ йӧра! —  чуймис Миша.
Том пастукъяс дзебсисны пожӧм сайӧ, виччысисны, мый лоӧ 

водзӧ. Йӧра видзӧдыштіс мӧсъяс вылӧ, а найӧ —  сы вылӧ. Йӧра 
нинӧм лёксӧ эз казяв, кутіс йирсьыны и мӧсъяскӧд ӧтвылысь 
лун помӧдзыс оліс. Воис кад мунны гортӧ.

—  Гортӧ, гортӧ, донаяс! —  горӧдіс Миша.
Морт гӧлӧс кылӧм бӧрын мӧсъяс веськӧдчисны гортлань, а 

йӧра синнас колльӧдіс подасӧ да пырис пипу раскӧ.
Вӧрса олысь та бӧрын унаысь на петавліс да йирсьыліс 

мӧсъяскӧд.

Текст вылын удж.
I. Бӧрйыны сетӧм иннимъясысь медлӧсяланаӧс: Жӧник, Мӧс 

видзигӧн, Сюрукъяс да йӧра, Йӧра видзӧм.
Тӧдчӧдны висьт артмӧдан тшупӧдъяссӧ: заводитчӧм, шӧр юкӧн,

пом.
II. План.

1. Кык ёртлӧн гожся удж.
2.Сюрукъяс лэччылісны юны.
3.Кызь вит лоӧма!
4.Тешкодь сюръяса пемӧс.
5.Йӧра рытӧдзыс йирсис.
6.Велаліс мӧсъяс дорӧ.

III. 1) Гӧгӧрвоӧдны кывъяс: вад, ӧжын шор, азыма, медасьны.
2) Гижны эмакывъяссӧ правилӧяс серти, тӧдмавны вежлӧгсӧ 

(падежсӧ).
Войтырл . сь, кук (мӧсс .), йирсян . н . , Мишӧн . н, стадак . д, 

кымӧр (тор).
3) Уськӧдны тӧд вылӧ гижанног правилӧяссӧ сетӧм 

кывъяслысь.
Сиктса, пипу, эрдті, дзольгӧ, лыддьыны, уськӧдчисны, йирсьыліс, 

енэж.
IV. Донъявны (гижтӧг) зонкаяслысь оласногсӧ, сиктса удж 

радейтӧмсӧ.

Вӧркань да йӧра.

Вӧркань зэв ёна мунӧ гортса кань вылӧ, сӧмын ыджданас да 
дженьыд бӧжнас торъялӧ сыысь. Вӧрканьлӧн сьӧктаыс пудйысь 
унджык лоӧ, а тушаыс метраысь кузьджык. Сувтса пеля, ыджыд 
синма, ён, кузь кока, гыж-пиньыс ёсьӧсь, чорыдӧсь, а гӧныс 
небыдик.

Войся звер олӧ ёнджыкасӧ ылі вӧръясын. Восьлалӧ кань моз 
небыда, куталӧ кӧчьясӧс, шыръясӧс, йӧрапиянӧс, дозмӧръясӧс, 
сьӧлаясӧс.

Ӧти татшӧм звер уна во оліс-выліс Кузьёль бокын, медся 
лёкинас, кытчӧ шоча кежавлісны весиг вӧралысьяс. Войяснас 
кыйсис, луннас узис кутшӧмкӧ пӧрӧм пу бокын. Шойччан 
местасӧ пыр вежлаліс.

Ӧтчыд вӧркань казяліс, кыдзи йӧра ичӧт пиыскӧд лэччисны 
Кузьёль дорӧ юны. Вӧрканьлӧн ӧзйис синмыс, дульваыс мӧдіс 
петны, сэтшӧм окота лои чӧсмасьны йӧра яйӧн. Вӧркань кайис 
сук коз вылӧ кыйӧдчыны. Топӧдчис коз лапъяс костас, паськӧдіс 
лэчыд гыжъяссӧ, синсӧ эз вештыв йӧраясӧн талялӧм туй вылысь.

Йӧра-мам муніс водзас, пиыс —  бӧрсяньыс. Кор воисны сук 
лапъя коз весьтӧ, вӧркань ӧдйӧ кыпӧдчис места вывсьыс и здукӧн 
чеччыштіс йӧрапи вылӧ. Сӧмын тай эз артмы, кыдзи кӧсйис. 
Лэчыд гыжъяс улас эз сюр коланторйыс. Сы пыдди йӧра-мам 
удитіс бӧр кокнас зятнитны вӧрканьлы пиняс. Тайӧ лои сэтшӧм 
виччысьтӧг, мый лёк зверлӧн вель дыр кежлӧ пемдыліс синмыс. 
Кык пинь чеги йӧра чужйӧмысь, а вомсьыс ылькнитіс вир.

Куим лун куйліс вӧркань пӧрӧм пуяс дорын, сёйны ни юны 
эз вермы. Нёльӧд луннас бара петіс кыйсьыны. Сёйтӧгыд регыд 
кыстӧ нюжӧдан, а вӧлӧгаыд ачыс вомад оз лок, колӧ корсьны. 
Сӧмын мед йӧраыс эськӧ эз жӧ паныдась. Ӧні вӧркань ачыс 
сыысь поліс.

И. Коданев серти

Текст вылын удж.
I.Кутшӧм текстыс сюрӧс сертиыс? Лӧсялӧ оз юрнимыс 

сюрӧсыслы? Позьӧ оз шуны текстсӧ висьтӧн? Мыйла?
II. План.

1 .Вӧркань ортсысяньыс. (Орччӧдны делӧвӧй да 
художествоа серпасалӧм)

2.Вӧркань оліс Кузьёль бокын.
3.Йӧраяс лэччисны юны.
4.Вӧркань кыйӧдіс йӧраясӧс.
5.Виччысьтӧмтор.
6.Куим лун вӧркань куйліс сёйтӧг-ютӧг.

III. 1) Гижны сёрникузяяссӧ пунктуация пасъяс содталӧмӧн, 
скобкаяс восьталӧмӧн.

Вӧр (каньлӧн) сьӧктаыс пудйысь унджык лоӧ а тушаыс метраысь 
кузьджык. Сувтса пеля ыджыд синма ён кузь кока гыж(пиньыс) ёсьӧсь 
чорыдӧсь а гӧныс небыдик. Восьлалӧ сійӧ гортса кань (моз) небыда 
куталӧ шыръясӧс йӧра (пиянӧс) доз (мӧръясӧс) Войяснас кыйсис луннас 
узис кутшӧм (кӧ) пӧрӧм пу (бокын).

2) Гӧгӧрвоӧдны: пемдыліс синмыс, кыстӧ нюжӧдан, вӧлӧга.

IV. Видлавны артманногсӧ кадакывъясысь: чеччыштіс,
кыпӧдчис, пемдыліс, поліс.

Тӧдмавны залогсӧ.

Тикӧ горт олӧ.

Емдін кар, кӧні олӧ Тикӧ, нималӧ Эжва Перым пасьтала, да и 
саяс на. Сулалӧ сійӧ сӧдз ваа Емва ю веськыдладорас. Неылын 
тасянь визувтӧ паськыд Эжва, кытчӧ усьӧ Емва юыс. Емдінӧ 
волӧны корӧм и кортӧм йӧзыс. Бӧръяяс лыдын скӧр йӧграяс. 
Найӧ Эжва ю катыдладорсянь, а мӧдар боксяньыс, шонді 
саяланінсянь, наян ушкуйникъяс уськӧдчылӧны. Емдін —  уна 
олыся кар. Ылісянь тыдалӧны джуджыд мылькъяс вылын 
зымвидзысь вичкояс. Быдӧнлӧн аслас ним. Медся ыджыдыс Бур 
юӧр нима. Перымса Степан тшӧктӧмӧн на кыпӧдлӧмаӧсь.

Тикӧ, читкыля юрсиа, ар дас вита зонка, талун гортас. 
Ыджыд мамыс лыддьӧдліс кутшӧмсюрӧ уджъяс да колис горт 
овны. Ачыс Тикӧлӧн Кыйва чойкӧд водз асывсянь талун муніс 
мӧс видзны, ассьыныс и йӧзлысь.

Керкаыс, кӧні олісны-кургисны чоя-вока да налӧн ыджыд 
мамыс, Емдін помланьыс сулалӧ, ю катыдланьыс. Керка водзас 
югвидзӧ мича коз пу, керка мышланьыс нянь да эмбур видзан 
кумъяс, пывсян, ляпкыдик кӧзӧд, кӧні зарни рӧма идзас пӧвстын, 
кӧдзыд йи тыра гуын, сёян-юан тшыкӧмысь видзӧны.

Айыс Тикӧлӧн, Турӧб Яраш, бур киподтуя вӧлӧма. Усьлӧма 
сійӧ ылі Новгородысь воӧм ушкуйникъяскӧд тышын.

Шог корсьӧ шогӧс. Айыс бӧрся регыдӧн и мамныс кусі-кулі. 
Колисны Тикӧ, Кыйва чойыс да ыджыд мамныс.

Асывсяньыс талун вӧлі шондіа, но лун шӧрланьыс 
мыччысисны кымӧръяс. Сэсся енэжыс дорала шылясис рудӧн, и 
мӧдіс шливгыны помасьлытӧм дӧзмыд зэр. Ывла чусмӧмыс 
тӧдчис весиг кукань гаддьӧн зэвтӧм ӧшинь пырыс. Зэрыс 
шыбитчывлӧ ӧшиняс тӧв ныр ыркнитӧмысь и быттьӧ гумйысь 
анькытш тусьясӧн пызйы ш тӧ.

Детинка майшасис: ёна, тыдалӧ, и кӧтӧдас баба-нылаӧс 
шливгысь зэрыс.

В. Тимин серти

Кывкуд.
Айка — мужик морт.
Дӧзмыд — ковтӧм, дӧзмӧдчысь (зэр).
Кум — жытник, амбар.
Кӧзӧд— йи кӧбрег.

Текст вылын удж.
I. Текстнас тӧдмӧдӧм водзвылын велӧдысь юасьӧ челядьлысь, 

мый найӧ тӧдӧны Коми мулӧн важ историяысь. Кутшӧм небӧгъяс серти 
найӧ тӧдмалісны коми йӧз олӧмысь лоӧмторъяссӧ. Петкӧдлыны

4 В.Тиминлысь “Эжва Перымса зонка” небӧгсӧ, кытысь босьтӧма 
изложение гижӧм вылӧ тайӧ текстсӧ.

Дӧска вылӧ гижны: Кыйва, Турӧб Яраш, Бур юӧр нима, Эжва 
Перым, Емва, йӧграяс, ушкуйникъяс.

II. План.
1 .Емдін кар.

а). Емдін кар сӧдз ваа Емва дорын.
б).Скӧр йӧграяс да наян ушкуйникъяс.
в). Вичкояс.

2.Тикӧ.
3.Тикӧяслӧн овмӧс.
4.Мам-бать йылысь казьтылӧм.
5.Дӧзмыд зэр.

III. Грамматикаысь уджъяс.
1) Гижны кывъяссӧ колана правилӧяс вылӧ мыджсьӧмӧн.
Олісны (кургисны), чоя (вока), сёян (юан), баба (ныла), кутшӧм 

(сюрӧ), юг (видзӧ), ки (под) (туй), ань (кытш).
2) Подулавны правилӧясӧн пунктуация пасъяс сувтӧдӧмсӧ.
Емдін — уна олыся кар. Керка водзас югвидзӧ мича коз пу, керка

мышланьыс нянь да эмбур видзан кумъяс, пывсян, ляпкыдик кӧзӧд, кӧні 
зарни рӧма идзас пӧвстын, кӧдзыд йи тыра гуын, сёян-юан тшыкӧмысь 
видзӧны. Асывсяньыс вӧлі шондіа, но лун шӧрланьыс мыччысисны 
кымӧръяс.

Зарава.

Кыдзкӧ ӧти тулысӧ ме ветлі вӧрӧ. Увтасінъясын пыр на 
куйлісны сьӧдасьӧм лым пластъяс. Коръя пуяс сулалісны ӧта- 
мӧд бердас йӧжгыльтчӧмӧн. Аддзи неыджыд кос места, пукси.

Син улӧ уси ӧткӧн сулалысь кыдз. Пуыслысь улысса вожсӧ кодкӧ 
чегӧма, гашкӧ, звер либӧ кутшӧмкӧ ветлысь-мунысь. 
Чегӧминсьыс войталіс зарава.

Ӧткӧн сулалысь кыдз вылӧ кысянькӧ виччысьтӧг пуксисны 
кык пыста. Найӧ чеччалісны вожйысь вожйӧ, лэччисны пыр 
улӧджык и улӧджык. Пыстаясыс меысь эз повны, асьнысӧ 
кутісны збоя. Лэччисны чегӧм вож местаӧдз да табанитчисны 
кокъяснас сюмӧдӧ. Сэсся паськӧдісны вомъяснысӧ да 
заводитісны чӧсмасьны зараваӧн. Тяпкӧдісны вомнысӧ, 
чӧскыдысла весиг синнысӧ куньтыралісны.

Тадзи найӧ чӧсмасисны минут дас, сэсся жбыркнитісны- 
лэбзисны орчча пуӧ да ӧтвылысь мӧдісны сьывны: “Пинь-пинь- 
пинь!” Но и пыстаяс! Вӧлӧмкӧ, найӧ оз сӧмын лӧсьыда сьывны, 
но и радейтӧны коми йӧз моз зарава юны.

Рытӧдзыс ветлӧдлі вӧрын. Пукышті гажаа варовитысь шор 
бокын. Тані лолалі вӧрса чӧскыд сынӧднас, кывзі лэбачьяслысь 
дзользьӧмсӧ, любуйтчи вӧр-ваӧн, тувсовъя ловзьысь серпасъясӧн.

Бӧрсӧ гортӧ лэччигӧн туй бокысь аддзи сёйӧд му. Кабырті ки 
тыр сёй да небзьӧді. Ӧтка кыдз пу дорын пыстаяс эз нин вӧвны. 
Сӧмын важ моз бӧрдіс кыддзыс. Доймӧминсьыс сылӧн пыр на 
тёпкисны-войталісны анькытш тусь гырся войтъяс. Небзьӧдӧм 
сёй ёкмыльӧн ме небыда тупки сылысь доймӧминсӧ. Кыдз пу 
дугдіс бӧрдӧмысь.

Аски бара татчӧ воасны пыстаяс, но оз аддзыны юанінсӧ. 
Мед оз дӧзмыны ме вылӧ ичӧтик лэбачьяс! Кыддзыс ӧд ловъя 
жӧ! Кутшӧмджык сылы лунтыръясӧн синвасӧ кисьтны?

И Коданев серти

Текст вылын удж.
I. Мый серти текстыслы сетӧма юрнимсӧ? Кымын сюжет 

шымыртӧ сюрӧсыс? Лӧсялас -ӧ ним: Кодлы зарава, а кодлы синва?
II. План.

1.Тувсов вӧрын.
2. Ӧтка кыдзлӧн чегӧм вож.
3. Збой пыстаяс.
4. Лэбачьяс чӧсмасисны зараваӧн.
5.Рытӧдзыс ветлӧдлі вӧрын.
6. Важ моз бӧрдіс кыдз.

34



7. Тупки доймӧминсӧ.
III. Тӧдмавны сикассӧ кывбӧръяслысь: туй бокысь,ки тыр, 

кыдз пу дорын, важ моз, анькытш тусь гырся.
IV. Гижны изложениесӧ бӧрйӧм ним сертиыс:

Пыстаяс радейтӧны зарава.
Кыдзи ме бурдӧді бӧрдысь кыддзӧс.

Мурзик вильшасьӧ.

Бӧръя кадӧ Мурзик ёнакодь мӧдіс дӧзмӧдчыны гортсаяслы. 
Вой кежлӧ ывлаӧ оз вӧзйысь, сы ни садь узьӧ паччӧр вылын, 
сэсся, тыдалӧ, мыйкӧ воас юрас да мӧдас няргыны вой шӧр 
войын сэтшӧм мисьтӧма да нора, быттьӧ ловъя вывсьыс голясӧ 
вундӧны, садьмӧдас став узьысьсӧ. Мукӧддырйи вошлас вежон- 
мӧд кежлӧ. Тӧдӧны сылысь гуляйтӧмсӧ, сійӧн некод ёнасӧ оз и 
шогав. Сӧмын Катшыс гажтӧмтчӧ: исасьӧ, никсӧ, быттьӧ мыйкӧ 
оз тырмы сылы. Сэсся коркӧ-некоркӧ кань воас жӧ. Пельясыс 
ещӧ на чошкӧдчӧмаӧсь, чужӧмыс парсалӧма, туйтӧм, муртса 
синъясыс дзувъялӧны —  сэтшӧма пурӧмаӧсь. Уськӧдчас сёян 
вылӧ, пӧтны оз вермы. Тшыг корысь пӧ воӧма, шулывлӧ сэки 
мам.

Ӧтчыд бать водзджык воис удж вылысь, а мам буретш 
роскӧн вӧлі вӧтлысьӧ Мурзик бӧрся. Вӧлӧмкӧ, керка стенысь, 
дзик вевт дорсьыс, тӧлӧдны ӧшӧдӧм яй уськӧдӧма, став яйсӧ 
понъяс новлӧмаӧсь. Та бӧрын Мурзик вештӧма пызь видзан 
кӧрӧб вевт, пызь пытшкас крысаяс пируйтӧмаӧсь, пызьӧсь 
бӧжъяснас сарай джоджсӧ быттьӧ мелӧн визьйӧдлӧмаӧсь. Кыдзи 
нӧ татчӧ он скӧрмы!

—  Пач пӧданад тай томан ковмас ӧшӧдны. Сэсся нӧ оз али 
мый аддзы синмыд шапка новлысьлӧн? —  дивитанаа шуаліс 
мам.

Шапка новлысь, дерт, тӧдіс и аддзис каньлысь 
пакӧститчӧмсӧ, мыйсюрӧ ещӧ эз на висьтавлы гӧтырыслы-а. Да 
ӧд и киыс оз лыб изведитны кывтӧм пемӧссӧ. Но кор Мурзик 
уськӧдіс джоджӧ ыджыд пач водзысь шыд чугун, кутчысьны эз 
вермы. Кватитіс бать дӧра мешӧк да гаровтіс паччӧр пельӧсӧ 
йӧжгыльтчӧм каньӧс. Митрӧпанлы пӧ нуа, мед кусӧ гугӧдас.

Митрӧпан ордӧдз тыра мешӧкнад бать эз мун, а веськӧдчис 
вӧрлань. Ылӧкодь муніс, сэсся, бокӧ видзӧдӧмӧн, тыртӧммӧдіс 
мешӧксӧ.

—  Эз лыб киӧй, лэдзи вӧрас, — гортӧ локтӧм бӧрын мамлӧн 
юалана видзӧдлӧм вылӧ пыдісянь ышловзьӧмӧн шуис бать.

В. Торопов серти

Текст вылын удж.
I. Лӧсялӧ-ӧ юрнимыс сюрӧсыслы? Кутшӧм текстыс?
II. План.

1. Мурзик каньлӧн оласног.
а). Сы ни садь узьӧ либӧ горзӧ.
б). Гортысь вӧтлӧмъяс.
в). Тшыг корысь.

2. Кань скӧрмӧдіс мамӧс.
3. Бать ёна дӧзмис.
4. Мурзик мешӧкын.
5. Мый лои водзӧ?

III. Лӧсьӧдны изложениеыслы пом да гижны.

* * *

Верӧс кулӧм бӧрас Тагыль баб ӧтнас оліс вӧр керкаын.
Уна лоӧмтор баб казьтывлӧ вӧрын аслас олӧм-вылӧм 

йылысь. “Ӧтчыд муні пув вотны нюр бокӧ и вотча. Аддза: зэв 
ыджыд колода сулалӧ неылын. Видзӧді сюсьджыка и меным 
быттьӧ каститчис: колодаыд пуксис мыр вылӧ. Нӧшта видзӧдлі и 
эг жӧ тай садьтӧг усь, вӧлӧмкӧ, ыджыд руд ош. Повзя кӧ да 
пышйыны мӧда, —  мӧвпышті,—  ошкыд вермас скӧрмыны. Мый 
лоны лоӧ, час жӧ вотчыны мӧда. Ачым гусьӧник, син бӧжӧн 
кыйкнитлывла Микайлӧлань. Ме вота, и ош аслыс вомас пувсӧ 
шыблалӧ. Тадз ми Микайлӧкӧд лунтыр вотчим.

А со нӧшта. Ми кычанкӧд ветлім вӧравны и мудзӧсь гортӧ 
кыссям. Вои кильчӧ дорӧ, видзӧда —  кодкӧ кычан дозйысь 
сёянсӧ лакӧ. Кутшӧмкӧ гӧрд пон! Кысь веськалӧма татчӧ сійӧ да 
оз повзьы? Кор кильчӧ помысь лэччис, сэк гӧгӧрвои, мый руч 
вӧлӧма. Кычан эз жӧ дӧзмы гӧсьт вылӧ, эз весиг увтышт. А 
бӧрын мудер руч сэтчӧдз вельмис, мый быд лун кутіс

волывлыны. Медбӧрын кычанкӧд ӧти дозйысь мӧдісны сёйны да 
унаысь ковмыліс шыдтӧ содтывны налы.

А ещӧ со мый вӧлі. Кыдзкӧ вӧралігӧн кычи зэв ёна мӧдіс 
увтны. Чайті, урӧс индӧ меным. Кор матыстчи, йӧжгыльтчӧм 
кӧчпиянӧс аддзи, кык бӧж сӧмын тыдыштӧ. Пукті кӧчпиянӧс 
кӧрзинаӧ и гортӧ вайи. Всрді-быдті. Ӧтикыс энь вӧлӧма да куим 

" кӧчпиӧс вайис. Сэсся ме мӧді кӧчьясӧн тырны, гожӧмнас горт 
гӧгӧр сӧмын и котралӧны. Воасны вӧлі рӧдняяс либӧ тӧдсаяс 
гӧститны, оз и ков мунны вӧрӧ кыйсьыны. Куля кӧчӧс, жарита, ас 
вӧчӧм сурӧн юктӧда.

Вӧрса лэбачьяс: дозмӧръяс, таръяс да сьӧлаяс —  сідзжӧ век 
керка гӧгӧр жбыръялӧны. Он кӧ вӧрӧд, пельпом вылад дасьӧсь 
пуксьыны".

Нэмсӧ Тагыль баб оліс аслас мича вӧр керкаас, керӧс 
йылын, дзоля ю бердын и эз тӧдлы шоглун, кытчӧдз эз ӧкмы 
кӧкъямысдас ар. Сӧмын кор эз нин кут вермыны нянь-совла 
ветлыны сиктса лавкаӧ, сэк сӧмын кывзіс пиыслысь да лэччис 
овны сы дорӧ.

“Войвыв кодзув " журналысь

Текст вылын удж.
I. Кутшӧм юрним лӧсялас текстыслы: Тагыль баблӧн висьтъяс. 

Баблӧн казьтылӧмъяс. Тагыль баблӧн вӧрса олӧмысь. Тагыль баб.
II. Гижны изложение сетӧм иннимъясысь ӧти вылӧ:
Ошкӧд вотчӧм. Пон да руч. Кӧчьяс.
III. Гижны Тагыль баб йылысь дженьдӧдӧм изложение.

План: 1.Тагыль баб олӧ вӧр керкаын.
2. Бур морткӧд и вӧр-ваыс, и звер-пӧткаыс ладмӧны.
3.Пиыс лэччӧдіс гортас.

Тӧдӧмлунъяс да кужӧмлунъяс донъялан изложение.

Шуда Тэрыб Кок.

Бара воис гажа тулыс. Пондісны варовитны-бузгыны 
Печораӧ тэрмасьысь шоръяс. Югыд шонді азыма нюліс пармаысь 
лымсӧ.

Тэрыб коклы, кодлы неважӧн на тыри арӧс, лӧсьыда кутіс 
овсьыны выльлаын. Кынӧм вӧлі пӧт. Другыд мыйта колӧ дінад. 
Кузь Гӧнаясысь повны нинӧм. Тэрыб Кок ёнакодь быдмис, 
шыляліс, кутіс кывны ас пытшсьыс пыр унджык и унджык вын. 
Некод сійӧс эз кут и гуляйтӧмысь. Кор окота лоліс, сійӧ 
тӧвзьыліс парма ягъясӧ да бурпӧт ризъявліс кузь тӧв бӧрын 
ловзьыны заводитӧм вӧрӧд, а рытъявылыс воліс бӧр гортас.

Тэрыб Кок вӧлі мелі сьӧлӧма и регыдӧн велаліс йӧз дінӧ. Но 
медся ёна кутіс радейтны сійӧс мездысь Кык Кокалысь писӧ — 
Ваняӧс, кодӧс ас кыв вылас нимтіс Дженьыд Кокӧн. Зонкалы вӧлі 
ар вит-ӧ-квайт. Сійӧ тшӧкыда чӧсмӧдлывліс Тэрыб Кокӧс 
юмовсьыс-юмов еджыд изйӧн. Таысь чӧскыдджыксӧ йӧрапи эз 
на тӧдлы. Тэрыб Коклы лои окота вӧчны мыйкӧ бурӧс Ванялы. 
Окота лои ислӧдлыштны сійӧс ас вылас. Но мӧдыс вӧлі ичӧт на
и, дерт, эз на вермы чеччыштны йӧрапилы мыш вылас. Ӧтчыд 
Тэрыб Кок лэдзчысис Ваня водзӧ пидзӧс вылас, и детинка, шудаа 
сералігтырйи, кавшасис сы вылӧ. Аслыс Тэрыб Коклы вӧлі, 
гашкӧ, зонкаысь на нимкодь. Сійӧ дыр ислӧдліс ичӧт ёртсӧ 
небыд воськолӧн и рӧдтышталӧмӧн. Видзчысис, мед не уськӧдны 
Дженьыд Кокӧс. Татшӧм исласьӧмыс кутіс лолыны быд лун.

Кадыс долыда котӧртіс водзӧ. Тэрыб Кок вӧлі шуда. Быдтор 
сылы тырмис. Сӧмын со сюръясыс эз на петны.

И. Торопов серти

Гижны дӧска вылӧ: Тэрыб Кок, Кык Кока, Дженьыд Кок,
Кузь Гӧна, Ваня.

Чоя-вокалы козин.

Керӧсбӧж сикт нюжӧдчӧма Эжва юлӧн веськыд берег пӧлӧн. 
Сиктсӧ войвыв боксяньыс кытшалӧ козъя-пожӧма яг. Вӧр саяс, 
кык-куим верст ылнаын, гӧгрӧс нюр. Сійӧ быд гожӧм-ар 
лышкыда козьналӧ сиктса йӧзлы мырпом да турипув. Вотӧса 
нюрыс кыскӧ верстьӧ войтырӧс, пӧль-пӧчьясӧс и челядьӧс.

Ӧти гожся лунӧ Зоя да Миша Политовъяс мӧдӧдчисны 
мырпом вотны. Мырпомыс тайӧ гожӧмнас вӧлі уна. Пажынӧдз и 
тыртісны чоя-вока дозъяссӧ чӧскыд вотӧсӧн. Радлігтыр найӧ 
восьлалісны гортланьыс.

-  Зоя! Зоя! Видзӧдлы, Кузь шор дорсянь сьӧд тшын 
качӧдчӧ енэжлань. Гашкӧ, вӧрыс ӧзйис да, -  шуис Миша 
чойыслы.

Челядь котӧртісны Кузь шорлань да аддзисны: биыс азыма 
няръялӧ кос ионьӧльяссӧ и яла нитшсӧ.

■* -  Кусӧдны колӧ бисӧ, -  ышӧдіс воксӧ чойыс. -  Вай потшам
сылы туйсӧ.

Чоя-вока зіля кулисны кос нитшсӧ, кусӧдалісны-кучкалісны 
бисӧ уль коз пу лаапъясӧн. Ӧтилаысь кусӧдасны, а "гӧрд 
петукыд" мӧдлаӧ нин шыбитчӧма.

-  Зоя, ми ӧтнаным огӧ вермӧй кусӧдны бисӧ. Котӧртлы 
сиктӧ да чуксав верстьӧясӧс, а ме ӧтнам вермасьышта, -  пыдісянь 
лолыштӧмӧн шуис чойыслы Миша.

Кор воисны сиктса войтыр, Миша пыр на вӧлі вермасьӧ 
биыскӧд. Зонкалӧн кусӧдчигас ёна сотчалӧма ки-кокыс, 
паськӧмыс. Сиктса олысьяс дыр кусӧдчисны биыскӧд, но 
мездісны пожӧма ягсӧ. Мишаӧс, дас куима арӧса зонкаӧс, нуисны 
больничаӧ.

Гожӧм помӧдз ковмис Мишалы бурдӧдны артмӧм 
дойяссӧ. Тӧдӧмлунъяс праздник лунӧ школаӧ локтіс лесхозса 
директор. Сійӧ пӧся аттьӧаліс-ошкис Мишаӧс да Зояӧс. Козьналіс 
чоя-вокалы часіяс.

А. Некрасов (Гамса)

8 класс

Аким дядь.

Сикт помын гажа яг нӧрыс йылын сулалӧ важиник керка. 
Тшуплӧма тайӧ керкасӧ том дырйиыс Аким дядь. Видзӧдӧ ■ 
керкаыс асыв-лунвылӧ, лӧня визувтысь паськыд Печора ю вылӧ.

А со и ачыс Аким дядь старукаыскӧд, Груня тьӧткӧд, 
картупель мудйӧны керка саяныс. Аким дядьлы сизимдас вит - 
арӧс. Кудриа сьӧд юрсиыс сук на, чукырӧсь сьылісӧ сайӧдӧ. 
Тошкыс весиг вомсӧ вевттьӧма, сьӧд жӧ, вом ӧтар бокыс сӧмын 
восьсаджык куритчӧмсьыс. Кывзан да, гӧлӧссӧ ыдждӧдтӧг 
сёрнитӧ.

Асывсянь пуксис шоныд лӧнь поводдя. Пӧрысь гозъя талун 
виччысисны гӧсьтъясӧс. Кӧсйысьӧмаӧсь карысь локны 
теплоходӧн Соня нывныс да дас арӧса Алик внукныс. Та понда 
Аким дядь тшӧкыда лэптывліс юрсӧ да видзӧдлывліс ю вылӧ. 
Картупель му вывсянь бура тыдаліс ю веркӧсыс, сы кузя 
гӧвкъялысь пыжъясыс да теплоходъясыс.

—  Шойччышт неуна, старука, ӧтпырйӧ ӧд миян оз керсьы та 
ыджда муыд. Том дырйиыд тай эз ыджыдӧн быттьӧ вӧвлы-а, кӧть 
сьӧкыдкодь жӧ вӧлі мырсӧ бертны да вужъяссӧ бергӧдлыны. 
Помнитан ӧд?

—  Кыдз нӧ ог помнит, Акимӧ. Сэкся Лысан вӧвнымӧс ог 
вунӧдлы ни.

—  А трудыс эз вош. Кымын во чӧж керка сай муыд вердіс. 
Идйыд на кутшӧм мича да гырысь шепта быдмыліс.

—  Да, вердліс чӧскыд няньӧн. Не кӧ ӧд муыс да мӧсным, вит 
челядьтӧ эг и вермӧй эськӧ кыпӧдны война каднас.

Медым кыдзкӧ дженьдӧдны виччысян кадсӧ, Аким вешйис 
пон номъяслань, сетіс налы водзвыв дасьтылӧм сёян, варовитіс 
накӧд.

Ӧшинювса козъяс да пожӧмъяс вылын жбыръялісны сьӧд 
кайяс, а град йӧр сайын, вӧрас нин, китшкисны катшаяс. Аким 
дядь ставсӧ тайӧс сёысь нин кывліс, но талун мыйлакӧ бара на

вӧрзьӧдіс нёрпалысь сьӧлӧмсӧ, а юрас локталісны пыр выль 
казьтылӧмъяс.

Я  Рочев серти

Текст вылын удж.
I. Кутшӧм текстыс? Мый серпасалӧма сетӧм текстын? Мый сійӧ 

портретыс? пейзажыс?
II. План.

1. Печора бокын важиник керка.
2. Аким дядьлӧн портрет.
3. Гозъя виччысьӧны гӧсьтъясӧс.
4. Картупель керан удж.
5. Казьтылӧмъяс.

III. Гижны кывъяссӧ правилӧяс вылӧ подуласьӧмӧн.
Важ...ник, том (дырйи), ӧтар (бокыс), сизимдас (вит), асыв 

(лунвыв), ыдждӧ...тӧг, ӧшинь (увса), ас (ногыс), ю (веркӧсыс).
IV. Уськӧдны тӧд вылӧ веськыд сёрни да диалог дырйи 

пунктуация пасъяс пукталан правилӧяс.

Бушков.
( “Атаман Суханов” предание серти)

Регыд помасис рӧзбойникъяслӧн сёйӧм-юӧмыс. Ставсӧ 
тэрыба идралісны да бара мӧдӧдчисны водзӧ. Дыр восьлалісны 
найӧ. Луныс помасьны кутіс, матысмис рыт, тэрмӧдліс туй выв 
йӧзӧс. Сынӧдыс тӧдчымӧн ыркыдджык лои. Шонді югӧръяс 
сӧмын нин пу йывъясӧ инмисны, эз вермыны югдӧдны пемыд 
вӧрсӧ. Гӧгӧр лӧнь, ыркыд.

Друг енэжтас весьтас кыптіс сьӧд кымӧр, вочасӧн кутіс 
тупкыны ставнас енэжсӧ. Вӧрын лои гуын кодь пемыд. Друг яра 
зэв чардыштіс, гымыштіс, ньӧжйӧник киссисны зэр войтъяс. 
Сэсся тай ыльӧбтіс кӧшысь моз, гымыс мураліс дугдывтӧг, а 
муыс быттьӧ кок уланыс вӧрис. Татшӧмсӧ рӧзбойникъяс эз на 
аддзывлыны.

Гымаліс дугдывтӧг, чардыс визлаліс пемыд енэжас 
дугдывтӧг жӧ, зэрис пыр ёнджыка. Ылісянь кыліс кутшӧмкӧ 
шум, сійӧ пыр матысмис да вынсяліс. Кылісны шемӧсмӧдана 
шыяс: быттьӧ зверъяс равзісны либӧ пушкаысь лыйлісны. Кӧть

некор эз тӧдлыны полӧм, йӧз заводитісны сырмыны тайӧ сап 
пемыд вӧрас. Друг кодкӧ горӧдіс:

—  Пом! Пик! Лёк тӧв матысмӧ. Пуясыс тані важӧсь, 
кузьӧсь. Тӧв нырыс ставсӧ пӧрӧдлас! Котӧртӧй веськыдвывлань! 
Пышйӧй! Сэні вӧрыс томджык! Пышйӧй, ӧдйӧджык!

Ставӧн уськӧдчисны веськыдвывлань, садь быртӧдзныс 
повзисны. Пемыд вӧснаыс йӧз зурасьлісны пуясӧ, джӧмдалісны. *■ 
Медбӧрын ставӧн сувтісны ӧтчукӧрӧ. Гӧгӧр вӧлі посни вӧр.

И тайӧ здукас шутьлялысь чизыр тӧв ныр кутіс чегъявны, 
кусньӧдлыны пуяссӧ, нетшкыны вужнас. Гым юраліс 
дугдывтӧг, енэж пасьтала дзирдаліс чардби, зэр киссис ведраысь 
моз. Кутшӧмкӧ дугдывтӧм лёк вын вӧлі тӧлыслӧн. Войся 
сынӧдыс вӧрзьывліс уна сюрс шыӧн гымыштӧмысь. Чардби 
югӧр улын тыдаліс, кыдзи куснясисны да чегъясисны пуяс, 
пӧрласисны ӧта-мӧд вылас. Кыліс зверъяслӧн мурзӧм-равзӧм. 
Некымын ыджыд ош уськӧдчисны рӧзбойникъяс дінӧ, быттьӧ 
корсисны отсӧг.

Рӧзбойникъяс куйлісны муас быдмыны заводитӧм вӧр 
пытшкын ӧта-мӧдыскӧд кинас топыда кутчысьӧмӧн, мед тӧлыс 
оз кыпӧд да ну найӧс.

Асывнас бушков лӧнис, зэр дугдіс жӧ, но енэжыс вӧлі 
кымӧра, шонді эз мыччысьлы.

М.Лебедев

Текст вылын удж.
I. Кутшӧм текстыс? Юавны, мый тӧдӧны челядь атаман Суханов 

йылысь.
II. Тӧдчӧдны, кыдзи авторыс петкӧдлӧма поводдя лёкман 

ӧдсӧ: лои гуын кодь пемыд, сап пемыд вӧрас; яра чардыштіс, чардыс 
визлаліс, енэж пасьтала дзирдаліс чардби; тӧлыс: кутшӧмкӧ шум, 
шемӧсмӧдана шыяс, лёк тӧв, шутьлялысь чизыр тӧв, лёк вына тӧв 
да с.в.

III.Гижны иложениесӧ дженьдӧдӧмӧн, сӧмын гожся бушков 
йылысь.

План.
1. Рытланьыс лои ыркыдджык.
2. Сьӧд кымӧр тупкис енэжсӧ.
3. Лёк тӧв нетшкис-пӧрлӧдліс пуяс.
4. Асыв.

П уд совла.

Куим во нин мунӧ война. Миян Коми му лыддьысьӧ ылі 
тылӧн, но и тані овны лои вывті дзескыд. Эз тырмы кӧм ни 
паськӧм, сёян ни юан, нянь и сов. Солыд кӧ вӧлі тырмымӧн, 
колӧкӧ, эгӧ полӧй тшыглы кулӧмысь. Тшак да капуста солалан 
тӧв кежлас, дай пӧт на лоан. Но совным миян дзикӧдз бырис.

Пуд усис совла ветлыны бабӧлы да меным. Война каднад 
сёян-юантӧ судзӧдны бокисьыд позис сӧмын бур кӧлуй вылӧ 
вежӧмӧн. А миян сиктад кытысь бур кӧлуйыс? Вурун чулки- 
кепысь босьтім сьӧрысь дай петім туйӧ. Пустӧшӧдз лэччим 
вӧлӧй, буретш ямщикъяс миян мӧдӧмаӧсь сэтчӧ да. Верст 
нелямын лои дженьдӧдӧма миянлысь пода туйнымӧс. А сэсся 
Сыктывкарӧдз ковмис нин лешкыны подӧн. Нёльӧд луннас воим 
карад. А карын буретш джын туй миянлы Сереговӧдзыд. Сідзкӧ, 
мӧд та мында на колӧ восьлавны, а ми нин жуялім, кокным оз 
тувччы.

Кодлӧнкӧ зорӧд дорын шойччыштӧм бӧрын со ми бара 
чотіктам-мунам буса туй кузя. Ыджыд шуд миянлы уси, кор 
Вогваздино дорӧ кутім матыстчыны. Кыськӧ друг машина 
шуркнитіс-прӧйдитіс миян бокті дай сувтіс. Шоперыс бур морт 
вӧлӧма да пуксьӧдіс миянӧс кузовас. Тӧвзим лӧсьыда. 
Машинанад, майбыр, оз ков коктӧ песны. Ӧдйӧ и шутёвтім-воим 
Сереговӧдзыд. Бур шоперыд тані бара на миянлы отсаліс 
кӧлуйнымӧс сов вылад вежны дай войсӧ гортас узьтӧдіс. Аски 
рытнас кутшӧмкӧ дядьӧ ичӧтик нывкакӧд вайисны сов тырӧн 
миянлысь нопнымӧс вадор берегас сулалысь важ ыджыд сарай 
дорӧ.

Оз и эскыссьы: сов лои! Пыр жӧ петім бӧр туйӧ. Пуд совнад 
гортса туйным лои быттьӧ дженьыдджык.

Н. Куратова серти

Кывкуд.
Пуд — сьӧкта, 16 килограм.
Пуд уси ветлыны— ковмис ветлыны

Текст вылын удж.
I. 1. Кутшӧм текстыс? Позьӧ-ӧ сетны мӧд юрним? Кутшӧмӧс?

2. Коми Республика мусерпас (карта) вылысь петкӧдлыны текстын 
паныдасьлысь карсӧ, сиктъяссӧ.

II. План.
1 .Война кадӧ быдлаын сьӧкыд.
2. Бырис совным.
3. Бабӧкӧд петім туйӧ.

а). Пустӧшӧдз вӧлӧн.
б). Карӧдз лёшким подӧн.
в). Шуд уси машинаӧн муныштны.
г). Бур мортыд отсаліс и сов судзӧдны.

4. Пуд сов лои!
III. Тӧдмавны сикассӧ, грамматика формасӧ кадакыв- 

бердъяслысь: тані, дзикӧдз, сьӧрысь, подӧн; нимвежтасъяслысь: 
кодлӧнкӧ, миян, меным, кутшӧмкӧ.

IV. Гижны изложениесӧ 1-ой морта кадакывъяссӧ да 
нимвежтасъяссӧ 3-ӧд морта вылӧ вежӧмӧн.

Поля баблӧн льӧм пу.

Поля пӧч ӧшинь улын льӧмйыс медгырысь артмылӧ. Быттьӧ 
сьӧд сэтӧр ӧшалӧ, тусьясыс чунь пом гырсяӧсь, вӧсни ув-чальсӧ 
пуыслысь увлань копыртӧны.

Важ льӧм пуыс керкаыскӧд тшӧтшъя вӧлӧма, мӧдӧма 
косьмыны да кералӧмаӧсь. Но вужъяссяньыс том петасъясыс 
бара на пыш кодь сук быдмӧмаӧсь, тупкӧны ичӧтик керкасӧ. 
Тулыснас мунан —  еджыд дзоридзьяс пырыс пуыслӧн коръясыс 
оз тыдавны. Сэтшӧм чӧскыд кӧрӧн ӧвтӧ, кӧть пыр сулав да лолав 
помтӧг.

—  Ловзьӧ тай бур рокӧса нянь шом моз. Ог тӧд, льӧмйыс 
артмас оз, гаг сёяс али пуртӧссялас. Шоныд таво да, —  вашъялӧ 
Поля пӧч.

Таво мында льӧм Поля пӧчлӧн нэмӧн на эз артмыв. Гырысь, 
небзьӧма, вомад сюян да ачыс кылалӧ. Кӧсйис пӧч чукӧстны 
зонпосниӧс: найӧ быд во вотлӧны льӧмсӧ. Ур моз пуксясны ув 
вылӧ, сьыліас кӧв вылын чуманъяс. Пӧч кузь воропа куранӧн

матысталӧ зонкаяслы вӧсни вожъяссӧ. Сэсся тшӧктас 
детинкаяслы пӧттӧдзыс сёйны, сьӧрсьыныс на пуктас.

Но таво эз ло тадзисӧ. Асывсяньыс Поля пӧч ветліс тшакла. 
Недыр. Воис гортас и синмыслы эз эскы: льӧм пуыс ставнас 
кышакылӧ. Сёысь унджык сьӧд лэбач пу вылас, чеччалӧны 
увйысь увйӧ, кокалӧны небыд льӧмсӧ. А джын тусьыс муас усьӧ! 
Баб эськӧ уськӧдчыліс жӧ, мӧдліс шенасьны куранӧн, но 
лэбачьясыд сӧмын пу мӧдар бокас вешйисны.

Дыр тайӧ арсӧ чукӧрӧн лэбалісны пелыськайяс, уна льӧм да 
* пелысь “вотісны”.

В. Торопов серти

Текст вылын удж.
I. Кутшӧм текстыс?
II. Лӧсьӧдны Поля пӧчлы портрет..
III. План.

1. Ӧшинь улын льӧм.
2. Льӧм пу тулыснас.
3. Воас-ӧ льӧмйыс?
4. Пӧч бара кӧсйӧ зонпосниӧс корлыны.
5. Ӧтчыд асывнас.

IV. План серти 5-ӧд юкӧнсӧ гижигӧн колян када кадакывъяссӧ 
вежлавны локтан кадаӧн.

Ракаяс.

Ӧтчыд шойччан лунӧ Миша да Ваня кайисны керӧсӧ тшак 
вотны. Зэрышталӧм бӧрын петалӧма гӧрд гоб, а туй пӧлӧныс 
масленича мыччысьӧма.

Сьӧрсьыс босьтісны Буско понсӧ. Гожӧмбыд дом йылын 
сійӧ олӧ. Вотчигкості мед ризъялас-котралас. Бусколы нёль 
тӧлысь на. Пыр вильшасьны зэвтчӧ. Ёна ышмас вӧлі да ыджыд 
мамсянь сылы корӧсьӧн сюрлывлӧ. А ӧтикысь лук град таляліс 
да таысь гожӧм кежлӧ чеп йылӧ веськаліс.

Вӧрын Буско пуяс костӧд тювъяліс. Увтыштас, исыштас да 
бара ризӧдӧ. А Миша да Ваня тапикасьӧны надзӧн. Пыдӧдз вӧрас 
оз пырны, вошӧмысь полӧны. Но нинӧм, ортсыас эм жӧ тшакыс.

Чуманъяс тырны нин кутісны. Кӧсйӧны нин вӧлі гортас 
мӧдӧдчыны, но падмисны: козъяс пӧвстын кутіс кывны Бусколӧн 
лёкысь увтчӧмыс. Миша шуӧ:

—  Ошкӧд али мый паныдасис?
—  Ошкӧд? —  повзьӧмпырысь артмис Ванялӧн, весиг 

кокъясыс лигышмунісны. —  А мыйла либӧ ошкыс оз мурӧстны? 
Со ракаяс сӧмын кравзӧны.

—  Ракаяс кравзӧны сэк, кор кодкӧ локтӧ. Тыдалӧ, ошкыс 
локтӧ, а Бускоыд повзьӧдлӧ сійӧс, —  кинас шенасьӧмӧн 
висьталіс Миша.

Ваня шутёвтӧмӧн корис понсӧ, но сійӧ эз лок. Сӧмын 
ёнджыка увтны кутіс, а сэсся лёкысь никӧстӧм кыліс.

Зонкаяс кватитісны, мый ки уланыс сюри, уськӧдчисны 
Бускоӧс дорйыны. Ош йывсьыс сёрниыс друг кыдзкӧ юрсьыныс 
петіс ли мый ли.

Кутшӧма жӧ зонкаяс чуймисны, кор ичӧтик кушинын 
аддзисны понсӧ. Бӧжсӧ лэдзӧма, тявзӧ, а ныр улас чеччалӧ рака. 
Бордсӧ шевгӧдӧма, вомсӧ паськӧдӧма, метитӧ кокыштны 
Бусколы веськыда нырас. Дай, тыдалӧ, кокыштӧма нин. Сыысь 
понйыс и никӧстіс.

Мыш саяныс кравзіс ракапи да чирӧм гӧлӧснас тшӧтш 
повзьӧдліс понйӧс. Ракапиыс шедлӧма Бусколы вомас. Со кыдз 
шуйга бордсӧ кыскӧ муӧдыс.

Зонкаяс джӧм сувтісны. Рака-мамыс казяліс найӧс, мый 
вынсьыс ырыштчис да кыдз тай кокыштас Бусколы нырас! Буско 
никсігтырйи ӧдӧбтіс пышйыны. Зонкаяс дорӧ весиг эз 
матыстчыв. А рака-мам кравзігтырйи нуӧдіс писӧ бокӧ. Миша да 
Ваня видзӧдлісны ӧта-мӧд вылас да вак-вакӧн серавны пондісны. 
Шыбитісны паличьяссӧ да шутьлялігтырйи мӧдісны гортланьыс. 
Чайтісны, Буско кӧнкӧ матын. Но весьшӧрӧ корисны. Воисны 
гортас да вӧлись аддзисны понсӧ. Буско пырӧма аслас чомйӧ, 
сӧмын нырыс тыдыштӧ. Мыжа синъясӧн видзӧдӧ зонкаяс вылӧ.

—  Эк тэ, йӧюк, —  домалігас шуис Миша.
А Ваня малыштіс понсӧ нырӧдыс, кытчӧ ракаыс кокыштӧма.

А. Мишарин

Текст вылын удж.
I. Кутшӧм гижӧдын (стиль боксяньыс) паныдасьлӧны

кадакывъяс: вильшасьны, зэвтчас, ышмас, тювъяліс, ризӧдӧ,
тапикасьӧны, падмисны, лигышмунісны, ырыштчыліс, тявзӧ,
шевгӧдӧма?

Гӧгӧрвоӧдны кывъяссӧ.
II. План.

1 .Ёртъяс кайисны тшакла.
2. Буско.
3. Вотчӧм.
4. Бусколӧн лёкысь увтчӧм.
5. Ёртъяс уськӧдчисны мездыны понйӧс.
6. Мыйла тявгис пон?
7.Бускоӧс суӧдісны гортас.

III. Лӧсьӧдны сложнӧй план.

Тӧдӧмлунъяс да кужӧмлунъяс донъялан изложениеяс.

Ыджыд шыпассянь.

Менӧ шогӧдӧ сэтшӧм здукъясӧ, кор аддза джоджын 
туплясьысь нянь шӧрӧм, булки тор, бипур дорын няйтӧссьӧм 
тупӧсь джын. Нӧшта ёнджыка на муткыртӧ гырк пытшкӧс сэки, 
кор татшӧмторсӧ вӧчӧны том йӧз, челядь. Шуӧны тай: ас вывтіыд 
кӧ оз вудж сьӧкыдлуныс, и син водзад оз сувт лёк серпасыс.

Коді воськовтіс война вояс, сылӧн паметьсьыс некор оз 
вушйы тайӧ кадыс. Чеччан асывводз, быд керкаын грымакылӧ: 
гырйын майкӧны кач, пилипызь, быд сикас косьтӧм турун. Удж 
вылын шойччигъясӧ кылан нывбабаяслысь пыдісянь ышловзьӧм: 
“Кор нин мойвияс пӧттӧдз нянь сёйны, прамӧй нянь?!” Сетасны 
кӧ ки пыдӧс пасьта шӧрӧм, асьныс оз убӧлитны сёйны, 
челядьыслы нуӧны. Сійӧн тай и уна мам эз вермыны виччысьны 
война помасьӧмсӧ, сылісны-косьмисны тшыгйысла. Сёян и 
новлантор —  ставыс сэки муніс вӧрӧгӧс венӧм вылӧ.

Школа помалан тулысӧ аслам гижӧдын “нянь” кывсӧ ыджыд 
шыпассянь пасйи. Бӧрынджык чукӧстісны велӧдысьяслӧн

жырйӧ. Зэв пӧ бура гижӧмыд, сӧмын ӧти ӧшыбка веськалӧма: 
няньыс нӧ пӧ ыджыд буквасянь гижсьӧ?

Сэк директорным шуис, мый тайӧ кывсӧ пыр колӧ ыджыд 
шыпассянь гижны. Сійӧ вӧлі ранитчылӧма война вылас, сой пӧла. 
Сэк жӧ и висьтасис, кыдзи веськавлӧмаӧсь вӧрӧгъяс кытшӧ да 
сёян абутӧм вӧсна кык вежон чӧж “йирсьӧмаӧсь” скӧт моз.

Батьяс и пӧльяс нэмсӧ няньтӧ ыдждӧдлӧмаӧсь, и ӧні сійӧс 
пызан вылад медводзӧн вайӧны.

В. Торопов серти

Пӧрысь пожӧм.

Вӧр туй бокын код тӧдас кымын во нин сулалӧ ыджыд 
пожӧм. Миян батьяс и пӧльяс тӧдӧны сійӧс татшӧмӧн нин.

Ылӧдз тыдалӧ шочиник вожъяса пу. Матігӧгӧрса козъяс да 
кыдзьяс сы дінын кажитчӧны карликъясӧн. Кокыс пожӧмлӧн 
сэтшӧм кыз, мый медся кузь соя мортлы не сывъявны сійӧс. А 
чатӧртчылан кӧ туганланьыс, юрсьыд шапкаыд усьӧ.

Вӧліны кӧ пожӧмлӧн синъяс, ылӧдз эськӧ вермис видзӧдны. 
Быттьӧ стӧрӧж сулалӧ да видзӧ пармалысь чӧвлунсӧ. Тайӧ пу 
дорас тшӧкыда пуксьывлӧны шойччыны вотчысьяс, вӧрӧ 
волысьяс. Быд пӧрйӧ, кор тайӧ местаас веськавла, пуксьывла сы 
дорӧ и ме. Малалышта киӧн чорыд кырсьсӧ, думысь юася, 
кыдзи олӧ-вылӧ.

Кыпӧдчыштас тӧв, и пӧрысь пу заводитас пошиктыны, 
дзуртны, быттьӧ норасьӧ аслас пӧрысьлун вылӧ. Войдӧр, уна во 
сайын некутшӧм висьӧм ни дой, дерт, эз тӧдлы, кӧдзыдъясысь ни 
лэчыд тӧлысь эз повлы. А ӧні со вель частӧ ойӧстлыны лоӧ, 
бырны, тыдалӧ, кутіс выныс.

Унаысь казявлі, кыдзи пожӧм вылӧ пуксяс гӧрд чышъяна 
сизь да ён нырнас дыр клёнгас-кокалас чӧв олысь пуӧс. Кор пуыс 
ён да том на вӧл і, сизьлы тані немтор вӧлі вӧчнысӧ. Тайӧс, 
буракӧ, гӧгӧрвоӧ пӧрысь пожӧм и оз дӧзмы вӧрса лэбач вылӧ. 
Гашкӧ, тӧдӧ, мый сизьыс кӧсйӧ нэм помсӧ нюжӧдны сылысь — 
ӧд бырӧдӧ сы пытшкӧ дзебсьӧм пучӧйясӧс, оз лэдз пырны налы 
сьӧлӧмӧдзыс.

Мелі шонді лыдтӧм-тшӧттӧмысь чолӧмасьліс вӧрлӧн 
быдтаскӧд. Шоныд гожся зэръяс мыськавлісны сылысь ки-коксӧ, 
небыд лым чиръяс пуксьывлісны сы вылӧ шойччыны. Пожӧм 
вылын сьывлісны вӧрса гулюяс и сьӧла-таръяс, гажӧдлісны сійӧс.

Томджык дырйиыс сылӧн кудрияс вылын быд ар ӧшавлісны 
сирӧд кольяс. Тэрыб вӧраса уръяс да гӧрба ныра уркайяс вель 
тшӧкыда пируйтлыны лышкыд кӧзяйка ордын. Некодӧс пуыс эз 
вомавлы ни чирыштлы. Быдӧнлы вӧчис буртор. Аслас кузь нэмӧн 
эз ӧти мешӧк коль сійӧ шыбитлы муас, мед сетны олӧм выль 

I пуяслы.
И со ӧні пӧрысь пожӧм гӧгӧр быдмӧны вӧсньыдик 

пожӧмъяс. Быдса вӧр. Том пуяс тӧладжык лунъясӧ челядь моз 
дӧзмӧдчӧны-копрасьӧны, дурӧны. Но таысь нимкодь пӧрысь 
пожӧмлы.

Коркӧ, дерт, дзикӧдз слабитас уна во чӧж сулалысь пожӧм, 
вермас и вына тӧв сійӧс пӧрӧдны. Но том пожӧмъяс оз вунӧдны 
сійӧс. Асланыс пӧч моз кутасны гажӧдны ветлысь-мунысьясӧс, 
сьывны налы аслыссяма сьыланкывъяс, быдӧнлы козьнавны 
вӧрлысь чӧскыд кӧрсӧ.

Сідзкӧ, эз весьшӧрӧ ов пӧрысь пожӧм.

Гымалӧм.

Шойччан лунӧ таво первойысь кылім гымыштӧм. Ӧтчыд и 
муркнитліс дженьыдика. Быттьӧкӧ кӧрт листысь вӧчӧм керка 
вевт вылӧ усисны гырысь, но эз зэв чорыд изторъяс. Шыалан 
горыс кыліс быттьӧ кыськӧ пыдысь, му пытшкысь. Кодсюрӧ эз и 
гӧгӧрволыны, мый тайӧ гым.

Но тайӧ кыліс збыльысь медводдзаысь гымыштӧм, кӧть и 
кымӧръясыс быттьӧ ёнасӧ эз тыдавны. Кытсюрӧ вӧлі шондіа.

Оз ӧткодь овлы гымалӧм-чардалӧмыд.Торйӧн нин мича да 
повзьӧдмӧн вына сылӧн серпасыс сэки, кор колян ывлаыскӧд 
кыкӧн син на син.

Со серпастор. Асывсянь пӧжис. Енэжыс дон. Кымын содӧ 
жарыс, сымын ёнджыка пыдӧстӧм енэжыс воштӧ ассьыс

кельыдлӧз рӧмсӧ, вочасӧн лоӧ еджговӧн. Быттьӧ небесаас кодкӧ 
кисьтыштӧма йӧвтор да гудралӧ.

Сэсся лун шӧр гӧгӧрын рытыв-лунвывсянь тыдовтчисны 
места вылас кынмӧм еджыд кымӧръяс. Вочасӧн налӧн лыдыс 
содіс, найӧ паськалісны пыр водзӧ и водзӧ. Со нин тупкисны 
енэжлысь ставнас рытыв-вой пельӧссӧ. А сэсся и юра кымӧръяс 
мыччысисны. Шондінад орыс налӧн сӧстӧм вата кодь. А кытчӧ оз 
инмыны югӧръясыс, пемыдруд рӧмаӧсь. Найӧ ньӧжйӧникӧн 
пемдісны и пемдісны, а сэсся лӧзовтісны, кытсюрӧ весиг чернила 
кодь лоисны. Кымӧръяс вевттисны нин енэж джынсӧ, локтісны 
кыз лёдзьясӧн. Кыптіс тӧв, шыасисны верӧтявывса расъяс, 
ыджыда ышловзис вель ылын сулалысь яг да мӧдіс шенасьны- 
ӧвтчыны лыс лапъяснас.

И друг кӧнкӧ муркнитіс, быттьӧ векньыдик пу пос вомӧн 
телега іурӧбтіс.

Ывлаын рӧмдіс. Енэжсӧ юковтіс лӧзов биа чард. И пыр жӧ 
резьӧбтіс-гымыштіс, быттьӧ кымӧръясыс гургы сьны  видз 
вылас. Усисны чорыд зэр войтъяс. И пыр жӧ ыджыд горӧн 
ызӧбтіс зэр, валӧн руд стеныс сайӧдіс яг, расъяс, торъя пуяс. Син 
лапнитігкості кӧтасис паськӧм, кокъяс лоисны ваын. А зэрыс 
киссис и киссис. Дугдывтӧг востымасис енэжыс оръявлытӧм 
чардалӧмыс^ сыркакыліс муыс гымысь.

И со зэр лӧнис. Кымӧръяс быттьӧ абу и вӧвлӧмаӧсь. На 
йылысь казьтылісны кӧтасьӧм видз, войтваӧн мыссьысь пуяс, 
кустъяс, дзоридзьяс. Лӧнисны яг и рас. Ывлаыс кыпыда да 
джуджыда лолаліс сӧстӧма мыськӧм морӧснас. Енэжсянь долыда 
видзӧдіс нюмсермунӧм гожся ш онді.

А.Лыюров серти

Пӧдӧ чери.

Ӧньӧ тэрыба восьлаліс сикт шӧрлань. Сэні, Ёль шор бокын, 
олӧ Питьӧ-Питирим, сылӧн медбур ёртыс.

Керка дорӧ матыстчигӧн пельӧс сайысь петіс Югыдсин. 
Кӧсйис увтыштны, но пыр жӧ тӧдіс Ӧньӧӧс да кутіс ниртчыны

кок бердас. Детинка пырис керкаӧ. Питьӧ вӧлі гортас, лӧсьӧдіс 
лызь.

—  Кывзы, Питьӧ, мый ме тӧдмалі. Вӧртыыд пӧ таво пӧдӧ. 
Вай ветлам. Йӧрдан писькӧдам, черитӧ сак тыр гумлалам.

—  Ӧньӧ, вай сідз эн сёрнит. Сэтчӧдз, шуӧны, дас вит верст. 
А луныд ӧні дженьыд на. Пемдам. Дай абу лӧсьыд пӧдысь черитӧ 
кыйны.

—  Но-о, абу лӧсьыд! Тэ ногӧн, мед пӧдӧм чериыс ты 
пыдӧсас сісьмас?

—  Сідзтӧ сідз. Пемдам кӧ, мый кутам вӧчны?
—  Эн пов. Ты бокас пӧ вӧр керка эм. Сэтчӧ и узьмӧдчам, 

ковмас кӧ.
—  Сідзкӧ, ветлам. Но петам водз.
Мӧд луннас водз асывсянь детинкаяс петісны туйӧ. Накӧд 

вӧлі Югыдсин, сійӧ радысла сьӧдас увтышталіс.
Паськыд ордымӧд ёртъяс воисны сӧдз сынӧда ягӧ. Тані 

ылӧдз тыдалісны шочиника быдмысь зарни кырся пашкыр юра 
пожӧмъяс. Лун шӧр бӧрын ордымыс лэччӧдіс увлань. Вӧрыс 
вежсис. Тыдалісны кузь козъяс да джуджыд пипуяс. Кыськӧ воис 
кӧдзыд ру. Детинкаяс шӧйӧвошисныкодь, но мунан ӧдсӧ эз 
чинтыны. Медбӧрын тыдовтчис Вӧрты.

Видзӧдӧны: тыыс дзоньнас ру пытшкын, а шӧрас кодкӧ 
вуджрасьӧ. Югыдсин кутіс увтны, сэсся вузӧдіс ты вылӧ. 
Вуджӧрыд бергӧдчис сылань, кузя шутёвтіс. Понйыд пыр и 
ланьтіс да матыстчис вуджӧр дорас. Сэтчӧ жӧ воисны зонкаяс да 
пыр и тӧдісны Митрей пӧльӧс. Пыр сійӧ ветлӧдлӧ-вошласьӧ вӧр- 
ваын. Мукӧддырйи вежон чӧж гортас оз волы, вӧр керкаын узьлӧ. 
Тані сійӧ кералӧма нин ыджыдкодь йӧрдан.

Митрей пӧль гажаа шыасис: “Но! Питирим да Ӧндрей 
вӧлӧмаӧсь. Локтӧй, локтӧй. Тыыс пӧдӧ. Аддзанныд, йӧрданас 
мый вӧчсьӧ. Ог кӧ писькӧдӧй дас кымын юкмӧс, став чериыс 
пӧдас”. Шойччытӧг босьтчисны мездысьны. Питьӧ регыдӧн и 
кераліс медводдза юкмӧссӧ. Мыйӧн ылькнитіс ва, пыр и кутісны 
уявны черияс: кельчияс, сынъяс, ёкышъяс. Видзӧдӧ, а Ӧньӧ 
вевъялӧма керавны кыкӧс. Питьӧ ӧдйӧ пӧрччис-шыбитіс 
курткасӧ да выльлаын мӧдіс гымӧдны пешанас.

Перйисны квайт юкмӧс. “Но, бур пиян, тырмас сэсся, —  
ӧлӧдіс найӧс Митрей дед. —  Ӧні тыыд оз нин пӧд. Ыджыд аттьӧ! 
А вӧр-ваыд буртортӧ оз вунӧд — сё пӧв вештас”.

“Войвыв кодзув "  журналысь

9 класс

Чужан мусянь ылын.

Матысмис выль во. Праздник лунъясӧ Куратов кӧсйис гортас 
шойччыштны. Медбур шойччӧгӧн сійӧ лыддис аслас 
поэтическӧй музаыскӧд ас кежын олыштны, варовитыштны.

Мыйкӧ дыркодь нин сылы Кебрасянь письмӧыс абу. 
Чойясыс юӧртлісны сылы мамныс кувсьӧм йылысь, но эз гижны, 
кыдзи колльӧдісны да кытчӧ гуалісны, кутшӧм медбӧръя кывъяс 
вӧліны мамыслӧн.

Медым пальӧдыштны сьӧлӧм дойсӧ, Иван Алексеевич петіс 
ывлаӧ. Мыйкӧ дыра ӧтнас ветлӧдлыштіс, кывзіс, кыдзи кок улас 
дзуртышталӧ лым, а мӧвпнас лэбаліс ылын-ылын, Коми муын, 
аслас чужанінын. Сэні ӧні лым толаяс морӧсӧдз, пашляк лыйсьӧ, 
быдӧнӧс керкаясӧ йӧрталӧ. Тані эськӧ шоныд и лӧнь, дзик 
мойдын кодь лӧсьыд, а сьӧлӧмыс век сэтчӧ кыскӧ, гажтӧмтчӧ. 
Кыдзи коми войтырыс сэні олӧны? Коркӧ удайтчас оз нин сэтчӧ 
бара волыны, важ бур тӧдсаяскӧд аддзысьлыны, мам гулы 
копыртчывны?

Гортас пырӧм бӧрын Иван Алексеевич водіс шойччыштны. 
Ойбыралігмозыс мӧвпнас казьтыліс, кыдзи мамыскӧд ветлісны 
ельдӧг вотны. Мамыс сэки ён на вӧлі, радейтіс вӧр-ва, эз пов вель 
ылӧ вотчыны ветлыны. Коркӧ мам вайӧдіс джуджыд козъя вӧрӧ... 
А ельдӧгыс сэтчӧ петӧма гырысь сиктъясӧн. Мукӧд ельдӧгыс 
ыджыд блюд гырся, гуранас зэр ваыс эзысь кодь кисьтӧма, коз пу 
лыс чир гылалӧма, гӧвкъялӧ. А ыджыд тшак гӧгӧр посни 
ельдӧгпияныс сярвидзӧны, мукӧдыс ки пыдӧс пасьта, эмӧсь и 
кизь гырсяӧсь.

Мамкӧд вотісны ельдӧгсӧ пестер тырыс, сэсся вугъя 
чуманъясӧ на. А мыйта на тшакыс жальӧн коли вӧрас!

—  Сёй, Ивӧ-дивӧ, ельдӧгсӧ. Ок ӧд чӧскыд! —  вердӧ вӧлі 
мамыс сійӧс, ас вотӧм тшакӧн гӧститӧдӧ. И збыль, ӧні на быттьӧ 
вомас гурчкакылӧ нӧкъя ельдӧгыс.

“Кебра, Кебра! Век кежлӧ тэ колин менам сьӧлӧмӧ!” — 
мӧвпаліс Иван Алексеевич.

Коми сикт йылысь, сэні олысь йӧз йылысь гижӧма сылӧн 
ыджыдкодь кывбур “Закар ордын”. Коркӧ тадз жӧ гажтӧм босьтіс 
чужанінсьыс да гижис тайӧ шмонитана кывбурсӧ, но помыс 
эзджык артмы. Колӧ ещӧ на уджыштны. Кывбурсӧ гижигӧн 
быттьӧ аддзысьліс важ бур тӧдсаяскӧд. Выль водырся шойччан 
лунъясӧ бара на кӧсйис накӧд аддзысьлыны да варовитыштны, 
сьӧлӧм бурмӧдны.

Эз и тӧдлы —  унмовсис. И воисны гӧсьтъяс: Кӧч Закар, 
Ошпи Макар, Кельчипи Тарас, Митрей, Сопрон, Ласей, жугыль 
Микаль. Пукталісны кепысь-шапка, вешталісны юрсияс, 
копыртчылісны сылы, понма-каньлы, ӧшӧм гачлы... “Пуксялісны. 
Сёрниысь пыр нин нянь-турунӧн кылӧ”.

Г. Федоров серти

Текст вылын удж.
I. Казьтыштны ^Куратовӧс, сылысь творчествосӧ литература 

урокъяс серти. Кутшӧм текстыс стиль боксянь?
II. План.

1. Выль во водзвывса кӧсйӧмъяс.
2. Мам кулӧм йылысь юӧр.
3. Мӧвпыс лэбаліс Коми муын.
4. Мам йылысь казьтылӧм.
5. Ельдӧг вотӧм.
6. “Закар ордын” кывбур.
7. Вӧтъяс.

III. Гижны, содтавны пунктуация пасъяс, видлавны 
сёрникузяяссӧ синтаксис боксянь. Тӧдчӧдны быд сёрникузяысь 
юӧрпассӧ (сказуемӧйсӧ).

Мамыс сэки ён на вӧл... радейт...с вӧр (ва) эз пов вель ылӧ 
вотчыны ветлыны. Мукӧд ельдӧгыс ыджыд блюд гырся гуранас зэр 
(ваыс) эзысь (кодь) кисьтӧма коз пу лыс (чир) гылалӧма гӧвк...ялӧ. А

ыджыд тшак гӧгӧр посни ельдӧгпияныс сярвидзӧны мукӧдыс ки (пыдӧс) 
пасьта эмӧсь и кизь гырсяӧсь.

Сиктын медводдза трактор.

Яша талун чеччис водз, эз ковмы сійӧс бабыслы чуксавны. 
Тӧрыт батьыс висьталіс: колхозса председатель пӧ районӧ 
тракторла мунӧма.

Яша мукӧд зонпосникӧд асывсяньыс пукаліс мир туйбокса 
потшӧс вылын, кывзысис быд шыӧ, оз-ӧ кыв таргӧм шы. Ӧти 
зонка чеччыштіс потшӧс вылысь, топӧдчис пельнас му бердӧ. 
“Кылӧ! Кылӧ!” —  нимкодя горӧдіс сійӧ. Ставӧн уськӧдчисны 
котӧртны мир туй кузя сэтчань, кытысянь кыліс шыыс. Регыд и 
паныдасисны кӧрт вӧвкӧд. Сійӧ локтіс мургигтырйи, ыджыд, ён, 
ёсь пиньяснас парсаліс мусӧ, бӧрсяньыс колис уна сер. Детинкаяс 
кежисны туй бокӧ, кодсюрӧ дзебсисны пуяс сайӧ. Трактор вылын 
пукалысь том морт мыйкӧ, кылӧ, горӧдіс, но юалан ӧмӧй татшӧм 
шумнас.'

Мургӧ-мунӧ трактор сиктлань, туйыс сы улын тіралӧ 
быдсӧн. Корсюрӧ ас дінсьыс сьӧлыштас тшын ёкмыль, и нырад 
пыр жӧ ӧвтыштӧ карасин дукӧн. Ас бӧрсяыс сійӧ кыскӧ уна 
амыся гӧр. Детинкаяс оз кольччыны вына машинаысь, кашкӧны, 
пошиктӧны, но вӧтчӧны.

Мыйӧн трактор пырис сиктӧ, паныдасис сылы вӧв. Пеганӧй 
чашнитіс пельяссӧ, сувтліс бӧр кокъяс вылас, сэсся тай кыдзи 
чепӧсйис бӧрвыв, чеччыштіс матысса йӧрӧ, став потшӧссӧ 
повзьӧм вывсьыд кисьтіс. Челядьлы серам вӧчис.

Трактор бӧрсянь правлениелань люзьгисны йӧз. Ставӧн, 
кодъяс вермисны асланыс кокӧн петны ывлаӧ, эновтісны 
керкаяснысӧ, кӧсйисны видзӧдлыны некор на аддзывтӧм машина 
вылӧ. Весиг Яшалӧн бабыс ваткыльтіс-петіс ывлаӧ да заводитіс 
помвыв чӧвтавны пернапас. Гашкӧ, чайтіс, мый ӧні нин збыльысь 
воис “му вежӧмыс”.

Правление дорын кӧрт вӧлӧс виччысисны, гашкӧ, витсё 
морт. Тракторист муртса сувтӧдіс машинасӧ, и сійӧс пыр жӧ 
кытшалісны, юасьӧны и юасьӧны. Быдӧн аслас киӧн малыштӧ

тракторлысь ыджыд кӧлесаяссӧ, боксӧ, гӧрсӧ, катлӧдлӧ юрнас. 
“Татшӧм ыджыд гӧрсӧ ӧтнас оз жӧ вермы кыскыны?” — 
эскытӧма юасисны колхозникъяс. “Кӧсъянныд кӧ видзӧдлыны, 
кыдзи тракторыс гӧрӧ, позьӧ петкӧдлыны,” —  шыасис 
тракторист. “Видзӧдлам, видзӧдлам!” —  матӧ сё морт горӧдісны 
ӧттшӧтш.

Трактор бӧрся мӧдӧдчисны ставӧн: пӧрысьяс и томъяс, 
нывбабаяс и челядь. Зонпосни водзвылас котӧртӧны, любӧ, мый 
панйӧны машинасӧ.

, Тракторист кык кытш и вӧчис, а гӧрис сы мында, мый ӧти
вӧлӧн кӧ, быдса лун ковмас кытшлавны-гӧрны. “Оз пӧсяв, оз 
мудз, и плеть оз ков, ачыс мунӧ”,—  шензисны мужикъяс. Ӧнӧ 
быдӧн асланыс синмӧн аддзисны, кутшӧм бур вӧв сетӧмаӧсь 
колхозлы.

И.Коданев серти

Текст вылын удж.
I. Текстсӧ лыддьытӧдз велӧдысь тӧдчӧдӧ 1930-ӧд воясӧ Коми 

муын лоӧмторъяс йылысь. Вӧдитчыны позьӧ “Коми нэм” небӧгӧ 
(Бондаренко О.Е., Хорунжая Т.М., Цыпанов Е.А. Коми нэм: чужан 
мулӧн да войтырлӧн история важ кадсянь ӧнія лунъясӧдз.— Сыктывкар: 
Коми небӧг лэдзанін, 2000.) пыртӧм гижӧдъясӧн (171 л.б.), петкӧдлыны 
серпас либӧ фотоснимок медводдза тракторнас.

II. План.
1. Мыйла Яша чеччис водзсӧ?
2. Йӧз паныдасисны кӧрт вӧвкӧд.
3. Трактор мургӧ-мунӧ сиктлань.
4. Коньӧр Пеганӧй.
5.Ставӧн петісны керкаяссьыс.
6. Правление дорын.
7. Кутшӧм бур вӧв сетӧмаӧсь!

III. 1) Гижны изложениесӧ Яша нима зонка нимсянь.
2)Уськӧдны тӧд вылӧ ӧтувтана кыв да ӧтсяма юкӧдъяс дырйи

пунктуация пасъяс сувтӧдан правилӧяс.

Бикинь.

Сійӧ вунлытӧм луныс заводитчис лӧня да бура. Унаӧн 
сиктысь вуджисны мӧдлапӧлӧ вотчыны: коді —  тшак, коді —  
вотӧс.

Ми Санякӧд мӧдлапӧлӧ жӧ вуджим ичӧтик пыжӧн, пыралім 
ельдӧг корсьны. Эз и ков дыр ветлӧдлыны: веськалім сэтшӧм 
ельдӧгаинӧ —  здукӧн дозъяснымӧс тыртім. Вермим эськӧ бӧрсӧ 
и водзджык вуджны, но ылалім вуграсьӧмӧн.

Лун шӧр бӧрын асыв-войсянь ньӧти виччысьтӧг кыпӧдчис * 
ыджыд кымӧр, тупкис енэжсӧ. Прамӧй зэр эз эськӧ ло. Зато 
кыптіс тӧв, пондіс шутьлявны лёкысь. Эжва первой серӧссис, 
сэсся гыясыс пыр ыдждісны и ыдждісны, мӧдісны 
патурликасьны, гартчыны.

Ми аддзылім, кыдзи миянысь катыдынджык гортлань 
вуджисны ӧти пыжӧн. Тыдалӧ, кодкӧ бур бӧжалысь вӧлі сэтӧн: 
йӧз тыра пыжыс кӧть унаысь вошліс гыяс костӧ, век жӧ 
матыстчис горт береглань. Ми лов шыӧс кутӧмӧн видзӧдім пыж 
бӧрся, асьным унаысь думыштлім: кыдзи ми кутам мӧдарас 
воӧдчыны.

Сэсся аддзим, кыдзи мӧд пыжа вӧрзьӧдчис сиктлань. Сэні 
вӧлі и Лиза, миянкӧд ӧттшӧтшъя нывка. Пыжын пукалысь 
нывбабаяс чӧвталісны пернапасъяс. Асьныс тіралӧны полӧмысла, 
а петӧны ва шӧрас. Но да ӧд гортад быть вудж.

Ми кольччим на мӧдлапӧлӧ. Думсьыным виччысим 
тӧлыслысь неуна кӧть лӧньыштӧм. Дай ёна тэрмасьнысӧ миянлы 
вӧлі некытчӧ. Нывбабаяс надзӧник водзӧ и водзӧ ылыстчисны. 
Видзӧдам, аслыным ньӧжйӧник шуалам, мый вуджасны бура. И 
буретш сэки пыжыс налӧн бокнас лоис гыясыслы.

—  Веськӧдӧй пыжнытӧ, веськӧдӧй! —  горӧдім ми Санякӧд.
Но кыласны ӧмӧй веж валъяслӧн бузакылӧм шыӧ? Да и Эжваыд 
абу векни. И друг и пыжыс, и йӧзыс вошины син водзысь.

Саня уськӧдчис тыртӧм пыжлань, сы бӧрся звирк чеччыштім 
пыжӧ и ми.

—  Ті сынӧй, а ме кута бӧжавны! —  горӧдіс Саня да 
пелыснас тойыштчис берегысь.

Ва шӧрад пӧгибӧ воысьястӧ казялӧмаӧсь и катыдпомсаяс. 
Мужикъяс пыр жӧ петасны ыджыд пыжӧн отсӧг вылӧ. 
Вӧйысьяслӧн пыжныс, вӧлӧмкӧ, абу путкыльтчӧма, а тырӧма 
ванас: гыясыс койӧмаӧсь. Йӧзыс кутчысьӧмаӧсь джынвыйӧ 
вӧйӧм пыж доръясас. А кор ми матыстчим, Лиза да ӧти нывбаба 
лэдзӧмаӧсь нин вӧлі пыж дорсьыс кабыръяссӧ. Дерт, турдӧмысла 
да повзьӧмысла. Лизаӧс Саня кутіс, кыскис пыжас, а нывбабасӧ 
эз удит. И Саня чеччыштіс ваас корсьны сійӧс. Но кысь? Ачыс эз 
пет, ни нывбабаыс юрсӧ эз мыччыв...

Саня Кыневлӧн, Бикиньлӧн, вӧлі дженьыдик нэмыс. Но 
ёртъясыслӧн вежӧрӧ сійӧ век кежлӧ колис авъя, шань, повтӧм 
мортӧн.

Бикиньлы сійӧ вонас тырис дас нёль арӧс.
И.Изъюров серти

Текст вылын удж.
I. Текст лыддьытӧдз позьӧ котыртны сёрни морт оласногын 

медбур петкӧдчӧмъяс йылысь, шуам: мӧд мортӧс пыдди пуктӧм, сьӧкыд 
кадӧ сылы отсалӧм. Юавны: удайтчыліс-ӧ кодлыкӧ мӧд мортлӧн кортӧг 
сетны отсӧг; колӧ-ӧ сэсся ышнясьны таӧн да дон корны и с.в.

Кутшӧм текстыс?
II. План.

1. Луныс заводитчис бура.
2. Мӧдлапӧлӧ вуджӧм.
3. Ельдӧг вотӧм.
4.Ю вылын лоӧмтор.

а). Лун шӧр бӧрын поводдя вежсис.
б). Эжва вылын гыяс.
в). Мӧд пыжын нывбабаяс.
г). И пыж, и йӧз вошисны син водзысь.
д). Уськӧдчим отсӧг вылӧ.
е). Саня кыскис Лизаӧс.

5. Бикиньлӧн дженьыдик нэм.
6. Кывкӧртӧд.

III. Казьтыштны союзтӧм сложнӧй сёрникузяын пунктуация 
пасъяс сувтӧдӧм йылысь.

Вайӧдны примеръяссӧ текстысь.

Медводдза коса.

Сэтчӧ, тыкӧла дорас, и воши Васькалӧн луныс, но куим коса 
нуд мырдӧн сорӧн кӧть, а перйис. Вайис гортас да вӧлалыштіс на 
пуртӧн, уськӧдіс уль вывсьыс кызсӧ, сэсся сувтӧдіс косьмыны 
сараяс, кум бокас. Позис и паччӧрас лэптыны, но сэн песовтчыны 
вермасны ӧдъя вылас. Вӧчасян пуыдлы медся на лӧсялӧ, кор 
ачыс шуралӧ косінын да гож сайын.

Сёйыштіс сэсся Васька да кайис гӧбӧч вылас, нюжӧдчис 
мудзсӧ веськӧдны, но унмыс матӧ эз и волы. Тойлана мӧвп сы > 
пыдди локтіс —  котӧртлыны Коктӧм Кӧсьта дінӧ да лючки 
тӧдмавны, мыйысь вӧчлӧны коса нудсӧ.

Керкаас, Коктӧм Кӧсьта ордас, эз и ковмы пыравнысӧ. 
Тӧчитчисны буретш гозъя.

Виччысигмозыс, кор Кӧсьта ӧтнас кольӧ, Васька эз жӧ дзик 
кирудз сулав: кыкысь содтыліс васӧ тӧчилаувса воръяс,
пуксьыліс Катерина местаӧ бергӧдлыны, кор сійӧ ыжъяссӧ 
йӧртны уськӧдчыліс. Бӧръя помыс Кӧсьта кузя ног на 
шлювкйӧдліс косасӧ тӧчила вывтіыс, мед пӧ оз пӧр кодарӧкӧ 
вӧсни дорышыс, да вӧлисти мыччис гӧтырыслы.

—  На, видлы.
Катеринаыс кокньыдика и нуӧдіс коса йывнас эжа вывсьыс 

дзугсьӧм ситурунсӧ, шарскыштӧмыс весигтӧ эз кывлы.
—  Ытшкӧ тай-а, —  вашмуніс сэсся.
—  А мыйысь эськӧ, Кӧсьта дядьӧ, медся бур коса нудсӧ 

вӧчны? —  быттьӧ збыльысь оз тӧд да юаліс Васька.
—  Ловпуысь тан миян.
—  А чер путӧ —  кыддзысь!
—  Чернад ӧд керасян. Ён да сьӧкыдджык и колӧ. А косанад 

ӧд он бадь ытшкы, —  серӧктіс Кӧсьта. — Ловпуыд рӧшкыд. 
Буретш лоӧ, косьмас да. Ён и кокни.

—  А ме ловпуысь жӧ перйи, —  висьтасис Васька. —  Куимӧс
на!

—  А мый нӧ эськӧ мудералін?
—  Яналӧмысь полі. Эг-ӧ, мися, сорассьы.
—  Сідзкӧ тай морт на быдман, пызан сайӧ пуксьӧдан. Повны 

и колӧ яналӧмсьыд ӧти юрӧн олысьыдлы.

Перйӧм коса нудъяссӧ Васька вайліс петкӧдлыны Кӧсьталы, 
и куимнансӧ сійӧ шуис шогманаӧн, а ӧтиӧс и ошкис на: кепрӧс 
кока пӧ тайӧ да лӧсьыда и ытшкӧдас шыльыд видз и вутшкӧсін, 
ты дорӧс и бадь кост, сы вӧсна мый сӧтыштны и гурйыштны 
кивыв лоӧ.

Тайӧ кепрӧс кока нуднас и лӧсьӧдіс сэсся Кӧсьта дядь 
ытшкан косасӧ Васькалӧн мамыслы. И Васькалы сьӧлӧм вылас 
лӧсьыд лои: медводдзаысь пуктіс ассьыс пай.

Г. Юшков серти

Кывкуд.
Тыкӧла — неыджыд ты
Коса нуд — вороп
Кум — жытник, амбар
Шуралӧ — косьмӧ

Текст вылын удж.
I. Гижны изложениесӧ матӧ текст дорӧ, авторлысь стильсӧ, 

веськыд сёрнисӧ пыдди пуктӧмӧн.
II. План.

1. Васька дасьтӧ коса нудъяс.
2. Коктӧм Кӧсьтакӧд сёрни.
3. Кӧсьта дядь ошкӧ Васькалысь уджсӧ.
4. Мамлы отсӧг.

II. 1) Уськӧдны тӧд вылӧ веськыд сёрни, диалог дырйи 
пунктуация пасъяс сувтӧдӧм да веськыд сёрни косвеннӧйӧн вежӧмлысь 
правилӧяссӧ.

2) Уськӧдны тӧд вылӧ кывйитӧдтӧм тэчаса (сложнӧй) 
сёрникузяын пунктуация пасъяс сувтӧдӧм.

Тӧдӧмлунъяс да кужӧмлунъяс 
донъялан изложениеяс.

Мӧс корсигӧн.

Став кӧдзаяссӧ да град выв пуктасъяссӧ грездын войдӧр 
вӧдитлісны бур потшӧсъяс сайын. Скӧт эз письтлывлы сэтчӧ. Та

вӧсна пемӧсъяс олісны-йирсисны пастуктӧг. Асывнас лэдзам 
гадъясысь, а рытнас сӧмын йӧртан удж. Некутшӧм маитчӧм. 
Гожӧмбыд эг тӧдлӧй скӧтӧн ноксьӧм. Асьныс локтӧны гортӧ.

Но аръявыв мӧсъяс велавлісны тшак дінӧ. Турун 
чӧскыдтӧммӧ да йирсьӧм пыдди мӧсъяс “вотчӧны”. Мунасны 
ылӧджык да, он кӧ вайӧд, сэні и узьмӧдчасны.

Тайӧ вӧвліны шудтӧм рытъяс. Ӧд йӧвтӧм ужиныд 
челядьыдлы тшыгъялӧм кодь. Сы вӧсна мӧсъясӧс корсьлім став 
грездӧн, гырысьяс и поснияс. Ми, зонпосни, полім ошъясысь да 
ветлӧдлім йӧрпомъясса эрдъясті, а верстьӧ йӧз —  вӧрті, шор 
йывъясті, йӧнӧдъясті.

Ӧтчыд питшӧгас нянь торйӧн мам кытшовтӧма шорбокса 
став видзьяс, но мӧсъяс абу сюрӧмаӧсь. Пемдӧма нин. Туйыс 
мамӧӧс вайӧдӧма зӧр му вылӧ. Сэтысь сійӧ и аддзас 
мӧсъяснымӧс. Йирсьӧны, яндысьтӧмъясыд, оз тӧдны горт.

—  На, Сюрук, на, вердысьӧй, на, —  няньсӧ чургӧдӧмӧн 
кутӧма матыстчыны мам.

Мӧсъясыд, локтӧм пыдди, лётіктӧмаӧсь вӧрлань. Мамӧ, 
джӧмдалігтырйи, на бӧрся. Но он косӧд —  вельмӧмаӧсь, тыдалӧ. 
Му помас мӧсъясӧс корсьысь ныр на ныр паныдасяс орчча сиктса 
вӧралысь Илля Ванькӧд.

—  Но, Любава, м-мездін менӧ ыджыд страсьтыс^ сьмерт 
гыжйысь, —  мыкталӧмӧн кутас аттьӧавны Илля Ваньыд мамӧс.
—  Рытгорувсӧ кытшовті ӧзим муяс. Пемдандорыс сэтчӧ 
петавлӧны кӧчьяс. Локта гортӧ, а туй бокын этайӧяс, нёль ош. 
Кӧлысь налӧн тайӧ кадас, стадитчӧны, Ёна и повзи. Мый эськӧ 
кӧч зарадъяснад вӧчи? Налы сійӧ оз мӧрччы. Сідзи и сулалі, кын 
нисьӧ сыв. Аттьӧ ош гыж улысь мездӧмсьыд. Мӧсъястӧ, шуан, 
корсян? Аддзылі найӧс Пронь нӧвина дорысь, нырйӧді 
грездланьыд. Ӧні, кӧнкӧ, гортаныдӧсь нин.

А. Одинцов серти

Ош вылӧ.

Сергей Иванӧс батьыс ичӧтсянь новлӧдліс вӧрӧд, кӧть эськӧ 
мамыс пыр вӧлі паныд. Ӧтка питӧ зэв донатор пыдди быдтісны.

Но ас кодь тшӧтшъяяскӧд ворсӧмысь ёнджыка детинкаӧс вӧр- 
ваыс кыскис. Ас синмӧн аддзылӧмторъяс, вӧрыслӧн аслыспӧлӧс 
шытӧлалӧм —  ставыс тайӧ вӧлі чуймӧданаӧн ичӧт мортлы. Лёк 
шоръяс вуджигӧн батьыс индывліс чорыд гыжъя кок туйяс вылӧ 
да мӧдліс гораа кызны. Татшӧм тыяссьыд пӧ вӧрса кӧзяиныс 
ылісянь на кежӧ, паныд оз сюрӧдчы. Либӧ лыйӧм бӧрад пӧ неуна 
пыр колӧ боклань шыбитчыны, оз кӧ пӧ дзик пыр усь, тшын 
вылас уськӧдчӧ. Тӧдіс ли эз сэки батьыс, мый пиыс ставсӧ тайӧс 
сюркнялас пель саяс, да мый бӧрынджык ош кыйысь Иванӧн 
нимтасны?

Медводдза ошкӧс Сергей Иван аддзыліс Лука дядьыскӧд мӧс 
видзигӧн. Дядьыс шор дорӧ лэччис коса воропъяс вылӧ ловпу 
керавны, а зонкалӧн гож саяд унмовсьысьӧма. Восьтіс синсӧ —  
мӧсъяс пыр на ӧти местаын йирсьӧны, сӧмын дас пыдди дас 
ӧтиӧс лыддис. Ӧти сьӧд гӧна вуджрасис ёна ылынджык, видз 
помас.

—  Сійӧ бур нин, эн кӧ вошты, —  серӧктіс Лука дядь, чӧвтіс 
пельпом вылас чукля пу паличьяссӧ. Ӧтлаын мӧдӧдчисны 
керӧслань, но сьӧд мӧскыс эз нин вӧв.

—  Ерӧмаканьыд, ош тай йирсьӧма. Аддзан, небыд гумъяссӧ 
ножичӧн моз шырзьӧма.

—  Ещӧ мӧс вылад абу уськӧдчӧма, —  кывлӧм-аддзӧмторйыс 
ёна повзьӧдіс детинкаӧс.

—  Сэтшӧм и эм мукӧд ошкыс, яй кӧрсӧ оз тӧдлы. Нэмсӧ 
турун сёйӧ, сійӧн пӧткӧдчӧ. Чушкан да мазі позъяс корсялӧ. 
Арнас сэсся вотӧс вылӧ вуджас. Скӧттӧ оз вӧрзьӧд, эн пов.

А дас вит арӧсын Иванлы аслыс мойвиис чергӧдны ошкӧс. 
Со тадзи вӧлі. Батьсӧ мӧд лун нин виччысисны вӧрысь. Пывсян 
оз и кӧдзавлы, а сійӧ пыр абу. Коймӧд луннас пиыс котӧртіс вӧр 
керкаӧдз. Вӧлӧмкӧ, неминуча суӧма. Кер вывті ю вомӧн 
вуджигӧн батьыс вильдӧма. Йиыс вӧсни на вӧлӧма, кӧдзыд 
ваӧдыс келӧма берегӧдзыс. Пошкӧ-лолалӧ ӧні пыдісянь. 
Пӧрччысьтӧгыс и куйлӧ нар вылын. Пачсӧ тай вермӧма жӧ 
ломтыны-а. Прӧсекъясті да лёк шоръяс вомӧн гортӧ лэччӧм 
йылысь нинӧм вӧлі и сёрнитны. Недыр пукалыштӧм бӧрын юр 
садьыс вошӧ. Морӧссӧ зэлӧдӧма и. Дерт эськӧ, татшӧм здукад пӧ 
пӧсь йӧв сорӧн ош госысь бурыс абу да, кысь сійӧс босьтан. Кор

пиыс шыд пуӧм да пес дасьтӧм бӧрын кӧсйысис лэччывны гортас 
лекарствола да бӧр воны Лука дядьыскӧд, батьыслӧн шусис: 
“Водӧма эськӧ ошкыд Ватуй бокӧ гуӧ да, гашкӧ, петавланныд 
Лука дядьыдкӧд ляпкыд лым дырйиыс. Сӧмын понтӧ лӧсасъяс 
кузя пыригӧн водзджык энӧ лэдзӧй дом йывсьыс, повзьӧдас 
ошсӧ. Гусяньыс матын козйӧ чагтор ӧшӧдӧма”.

Ветліс гортас лэччылігӧн Лука дядьыс ордӧ, а сійӧ лун-мӧд '  
кежлӧ кайӧма урасьны.

Код тӧдас, бура-ӧ, лёка-ӧ сэки вӧчис дас вит арӧснад, мый 
ӧтнасӧн медводдзаысь петіс ош вылӧ. А гашкӧ, вӧр-ваӧд ‘ 
ветлӧдлыны повтӧмлуныс сэки и чужис нэм кежлас.

Бӧръя лӧсассьыс чагсӧ аддзӧм бӧрын Иван лэдзис дом 
йылысь понсӧ. Ошкыс кокниа на вӧлӧм узьӧ. Увтчӧм шы кылӧм 
бӧрын мыччӧдіс асьсӧ морӧсӧдзыс вужля мӧдар боксянь. Мӧдысь 
лыйӧм эз ковмы. Кольӧм выннас звер ӧдӧбтчис да сідзи и 
нюжӧдчис вужля бокӧ.

В. Торопов серти

Паш Миш да кань.

Быдса тӧлысь оліс Паш Миш карын, нывъясыс ордын, 
Быттьӧ и гажа на ордын, вердӧны-юкталӧны, майбыр, кынӧмыд 
пӧт. Оз ков пес пыртлыны, ва вайны. Но вежон куим мысти 
гажтӧмтчыны кутіс. Тыртӧм керкаыс син водзас сувтліс, 
гӧтырыслӧн гуыс, Ваньӧ каньыс, коді ыръянитіс да кольччис 
гортас. Мый бара сыкӧд лои-а?

Кор нин телепит лоис, шуис нывъясыслы:
—  Ветла ме гортӧ. Лун-мӧд олышта. Пензияӧс колӧ босьтны

и. Ваньӧӧй пыр син водзын сулалӧ. Быттьӧ мыжа ме сы водзын.
Карса автобус тӧвзис-кайис южмӧм туй кузя Эжва йывлань. 

Гыӧра ӧшиньті муртса тыдалӧсны лымйӧн тырӧм пуяс, воча 
локтысь машинаяс, но думнас, вежӧрнас Миш вӧлі ас керкаас 
доналӧм-гӧрдӧдӧм пач дорын, ыджыд гын сапӧга, пася. А 
сьӧлӧмыс личалас сӧмын керкасӧ восьтӧм бӧрын. Ваньӧыскӧд нӧ 
эськӧ мый?

Мир туйсянь ас керкаӧдзыс пӧсявмӧныс собис-пырис. 
Пидзӧсӧдзыс лымйыс пуркӧдӧма-усьӧма. Чӧв-лӧнь йӧрас. И 
керкаыс кын, квайтнан ӧшиньнас шога видзӧдӧ собысь Паш Миш 
вылӧ.

Восьталіс иганъяс, аслас киыс тіралӧ. Керка ӧдзӧсыс 
тратшкакылӧмӧн воссис, сэтшӧма кынмӧма. Ывлаын кодь 
пытшкас, ломтывтӧгыд.

—  Ваньӧ, Ваньӧ, ловъя абу тэ, кысукӧй! —  горӧдіс Паш 
Миш ӧдзӧс дорсяньыс на. Видзӧдліс —  сёян дозъясыс

« тыртӧмӧсь. Паччӧрӧ кайліс, пӧлатьӧ, вежӧс сайӧ пыраліс. Некод 
эз кыв керка пытшкас. Сӧмын джодж плакаясыс нора 
дзуртышталӧны. Пӧсяліс весиг каньӧс корсигӧн.

Кӧсйис нин посводзӧ кос песла петавны, кӧрт пачсӧ 
ломтыны, мед кӧть керкаыс шоналыштас-косьмыштас. И сійӧ 
здукӧ пач костас шарӧдчӧм кыліс. Паш Миш пельсӧ чошкӧдіс, 
зэвтчис быдӧн тушанас. Видзӧдӧ да синъясыслы оз эскы. Пача- 
стен костсьыс Ваньӧыс петӧ. Бубуля кодь сьӧд, юрсяньыс 
бӧжӧдзыс саӧссьӧма. Г ашкӧ, пач горсъяс и узьлӧма да.

Аддзис Ваньӧ Паш Мишӧс, вомсӧ векыштіс, мегыр моз 
кусыньтчис-сувтіс, чушнитіс сы вылӧ. Быттьӧ эз тӧд Мишӧс, 
бытгьӧ бокӧвӧй морт пырис керкаас. Омӧльтчӧма-вӧснялӧма, 
шӧрт кодь лоӧма, кучикыс летйысьӧ. Жальыс ылькнитіс Паш 
Миш морӧсысь, синва сорӧн петіс ортсыӧ. “Вай бурасям, Ванюк, 
бурасям”, —  гораа шлюпкис-бӧрдіс Паш Миш, сэсся виччысьтӧг 
ӧзйис-ловзис, котӧрӧн сорӧн чепӧсйис ӧдзӧслань.

—  Мый нӧ ме сулала, Ванюк! Час песла петала, кӧрт пач 
ломта.

Но ӧдзӧс шытӧ кылӧм бӧрын Ваньӧ шыбитчис пач вом 
дорсьыд, чеччыштіс джоджӧ да Миш кок увті уйкнитіс-петіс 
посводзӧ, сэсянь лыйыштіс карта вылӧ.

Рытывбыд виччысис каньсӧ Паш Миш. Кӧрт пачыс 
некымынысь гӧрдӧдз донавліс, шонтіс-вежис уль руа сынӧдсӧ. 
Миш витысь кымын петавліс карта вылӧдз, горшыс доймытӧдз 
горзіс-чуксаліс каньсӧ. Но некод эз вочавидз Мишлы. Сӧмын 
карта ӧдзӧс сайын лёкысь омляліс тӧв.

А.Ульянов

Бы д гаж ӧдчӧм  —  лӧсялан кадӧ.

Праздниксянь праздникӧдз мунліс вогӧгӧрся олӧмыс и 
уджыс сиктса коми йӧзлӧн. Праздникъяс дырйи быд гажӧдчӧм 
вӧлі аслыснога, быдӧнлӧн аслас кӧр-гос да мич-сер.

Рӧштво —  выль вонас медводдза ыджыд праздник. Ен пи пӧ 
тайӧ луннас чужлӧма. Луныс бергӧдчис, ньӧжйӧникӧн содны 
кутіс. Гожӧмнас вӧлі ёна уджалӧма, тӧв кежлӧ заптӧма кӧрым и 
пес, сёян и юан, а ӧні ыджыд уджъяс абуӧсь. Мый йӧзыслы и не 
гажӧдчыны. Гудӧкасигтыр да сьыліг-йӧктігтыр коллявлісны 
кадсӧ Рӧштвосянь Крещенньӧӧдз.

Шонді гӧгыльтчӧ водзӧ гожӧмлань. Лун сьӧмӧснас со войтва 
нин тёпкыны пондіс. Воӧма масленича —  Йӧвдӧкия. Том зон, эн 
дышӧдчы, доддяв вӧвтӧ кора доддьӧ, мегырад пысавлы лентаяс 
да тильгунъяс, чукӧст муса нывтӧ, гӧнитӧд сикт кузялаыс. Либӧ 
медмича нывсӧ пуксьӧд даддяд да исковтӧд чойгорув.

А со и Ыджыд лун нин воӧма! Кристос ловзян лун. Окасян 
да миритчан праздник. Челядьлы да том йӧзлы —  качайтчан 
праздник. Масленича дырйи кӧ блинӧн чӧсмасьлісны, то Ыджыд 
лунӧ вый пиын пӧжалӧм тупӧсьӧн. Ыджыд лун кежлӧ пулісны сы 
мында краситӧм кольк, медым быдӧнлы аслыс тырмис и позис на 
козьнавны радейтана йӧзлы.

Трӧича лун гожӧм пуксигӧн волӧ. Пуктӧма-кӧдзӧма муяс, 
градъяс, кыдз пуяс томиник коръясӧн муртса на пушкыртчисны. 
Челядь котӧртлісны муртса вежӧдны заводитӧм видз вылӧ, 
ворслісны сэні мудзтӧдзныс.

Иван лун —  гожӧм шӧр, медрадейтана да гажа праздник. 
Нёль луна-воя чӧж оз ланьтлыны гудӧк да сьылӧм шыяс. Иван 
лун рытнас выль корӧсьӧн пывсьӧны, корӧсяс нӧшта пуктӧны 
пелысь вож, купальнича турун.

Илля лун —  медбӧръя гожся да медводдза арся праздник. 
Воӧма нянь, вӧрын вотӧс да тшак кисьмӧма-быдмӧма. Илля лунӧ 
выль картупельӧн чӧсмасьлӧны, ӧттшӧтш видлӧны, ёна-ӧ нин 
быдмӧма.

Октябрын Пӧкрӧв. Сэк кежлӧ лым нин усьлывлӧ. 
Мужичӧйяс пияныскӧд вӧрӧ петны дасьтысьӧны, нывъяс

мамъясыскӧд приданӧй лӧсьӧдӧны. Ар —  нылӧс верӧс сайӧ сетан 
кад.

Быд крам праздник вӧлі юклӧма сідз, мед быд грездын вӧлі 
нуӧдӧма вонас ӧти либӧ кык праздник. Кӧсъян кӧть он, урчитӧм 
праздник кежлӧ кӧзяйкалы колӧ дасьтысьны: суртӧ пуны 
унджыкӧс, яй-черитӧ да кольк-выйтӧ дасьтыны, чӧскыд нянь 
пӧжавны. Медым эз ло яндзим рӧдвуж водзас, локтасны ӧд став 
маті грездсьыс гӧсьт-гӧстяыс. Зато мӧд праздникӧ ачыс гӧстя 
лоас.

Гажӧдчӧм-волысьӧмыд —  олӧмад бур лов пыкӧд.
Н.Куратова серти

Фронт вылӧ.

Бать усьӧм йылысь юӧр воӧм бӧрын ме шуи пышйыны 
гортысь фронт вылӧ, медым косӧдны водзӧс.

Некымын лун Пашка Гудыревкӧд мунім подӧн сиктысь 
сиктӧ, кӧнъясынкӧ уджыштӧм нянь кусӧк вылӧ. Унджыкысьсӧ 
узьлім рынышъясын, пывсянъясын, виричьяс улын. Арся 
шондіыс омӧля лелькуйтіс миянӧс. Войясыс вӧліны пемыдӧсь, 
гажтӧмӧсь.

Рытъявылыс воим ичӧтик сиктӧ. Сырзьӧм паськӧмъясыс 
вияліс няйт ва. Таркакылісны пиньясным, окота вӧлі сёйыштны, 
узьыштны. Но кытчӧ пыран, коді виччысьӧ миян кодь 
гӧсьтъястӧ? Вӧлӧсьт помас сулаліс ӧтка ичӧтик керка. Мӧдӧдчим 
сэтчӧ. Кыр горулас скӧра мурзіс ю. Веж гыяс тойлалісны ӧта- 
мӧдсӧ, быттьӧ ошйысисны асланыс вынӧн. Сувтім керка бердас. 
Пашка гыжйыштіс пратьмӧм няйт юрсисӧ, тувкнитіс меным 
бокӧ: “Петька, куш юр, видзӧдлы ӧшинь улас” . Пыр жӧ юрӧс 
бергӧді веськыдвылӧ: векньыдик градъяс вылын быдмисны юмов 
галан, чӧскыд морков, вижӧдӧм коръяса лук. Кык сутки чӧж 
нуръясьтӧм йӧзтӧ градйыс кыскис ас дінас магнит моз.

Некод некӧн эз тыдав. Недыр мысти ми куйлім нин град 
бӧрӧздаын. И сэки, быттьӧ му пытшкысь, кыпӧдчис кузь уска 
дядьӧ. Сійӧ чеччыштіс ме дінӧ, ён кияснас кватитіс шошаӧд да 
горӧдіс: “Ак тэ яндысьтӧм син!” Пашка тювкнитіс потшӧс

костӧд, пышйис вӧрӧ. Менӧ пыртӧдісны шоныд керкаӧ. “Нӧйтны 
кутасны”, —  синваӧй доршасис менам, вот-вот бӧрддза. Курччи 
парйӧс, виччыси тасмаӧн швачкӧбтӧм. Но нӧйтны кӧзяин эз кут. 
Сійӧ менӧ пуксьӧдіс аслыс паныдӧн., кутіс юасьны. Ковмис 
висьтавны ставсӧ: и кыдзи батьӧс виисны фронт вылын, и кор 
кулі висьысь мамӧй. Сӧмын эг висьтав, кытчӧ ми мӧдӧдчим 
Пашкакӧд.

“Война, —  ыджыда ышловзис кӧзяин, —  мед эськӧ некор 
тіянлы сійӧс не тӧдлыны”.

Кӧзяинлӧн гӧтырыс вайис ужын: жаритӧм картупель, рыська * 
йӧв. Татшӧм чӧскыдасӧ ме важӧн нин эг сёйлы. Узи джоджас, 
идзас вольпась вылын. Вӧлі шоныд да лӧсьыд. Мӧд луннас уска 
дядьӧыд менӧ пуксьӧдіс телегаӧ да петкӧдіс тӧдтӧм сиктысь. Ме 
видзӧді стенӧн сулалысь вӧр вылӧ да думайті Пашка йылысь: 
“Кӧні сійӧ? Аддзысьлам огӧ нин?”

Пемыднас нин воим ыджыд сиктӧ. Уска дядьӧ, кодлысь эг 
тӧд ним ни ов, пыртіс менӧ кык судта керкаӧ.

“Ӧндрей Степанович, со Петя Вагинӧс вайи, мам ни бать 
сылӧн абу”, —  шыасис сійӧ пызан сайын пукалысь мужичӧй 
дінӧ.

Сійӧ жӧ луннас менӧ нуисны детскӧй домӧ. Вежон мысти 
татчӧ вайӧдісны и Пашкаӧс. Но сійӧс регыд бӧр босьтісны. А ме 
дыр кежлӧ овмӧдчи выль местаӧ, аддзи татысь бать и мам кодь 
жӧ тӧждысьысь шань йӧзӧс.

И.Коданев серти

Танкистъяс.

Кор прӧйдитны позьтӧм би улын пехота водіс, танкистъяслы 
воис сигнал бӧрыньтчыны. А лейтенант Сомов, буракӧ, эз аддзыв 
сигналсӧ да лыйсигтыр тӧвзис водзӧ.

Танк вель дыр нин гӧрис-тырталіс кӧлесаяснас враглысь 
окопъяс, но виччысьтӧг мыйлакӧ дугдіс кывзысьны. Механик 
чужӧм вывсьыс чышкаліс пӧсьсӧ да лӧня шуис:

—  Но вот, другъяс, и воим.

Танкын лои чӧв-лӧнь, сӧмын люк вевтас да башняас 
тотшкӧдчисны пуляяс. Сідзкӧ, петӧм йылысь думайтны вӧлі 
нинӧм: танксӧ врагъяс босьтӧмаӧсь кытшӧ.

Кор лӧньыштіс, Сомов петаліс улыс люкӧдыс видзӧдлыны, 
кыті жугалӧма. Лейтенант, дерт, пыр жӧ аддзис: орӧма шуйга 
гусеницаыс. Сійӧ пырис ёртъяс дорас, юӧртіс:

—  А ӧні со мый ме шуа: миян танк ӧти кокнас кӧмтӧм, 
мунны оз вермы. Но ми ог эновтӧй сійӧс.

Аварийнӧй люк пыр танкистъяс лэччисны танк улас да 
, заводитісны кодйысьны. Уджалісны зыръясӧн, пуртъясӧн, черӧн. 

Мусӧ гусьыс коялісны кинас ортсӧ да тшӧтш и танк пытшкас. 
Куимӧн уджалісны уліас, ӧти дежуритіс танкас. Кор фашистъяс 
казялісны, мый танкистъяс мыйкӧ вӧчӧны танк улас, найӧ ещӧ на 
ёнджыка пондісны лыйлыны да шыблавны минаяс, гранатаяс. Но 
танк сулаліс: сылысь бронясӧ пуляӧн ни осколокӧн он босьт.

Пушка дорын дежуритіс Сомов. Сійӧ синсӧ эз вештыв 
окуляр дорысь. Кытысь казялас фашистъяслысь ноксьӧм, сэтчӧ и 
веськӧдас снаряд либӧ пулемётысь лыяс.

А лыйсис сійӧ бура. Лейтенантӧс вежис Кисин. Нем 
виччысьтӧг танк пытшкын гымӧбтіс, кыліс Кисинлӧн горӧдӧм. 
Медводз танкӧ уськӧдчис сержант Есев. Кисин чӧв оліс, буракӧ, 
воштӧма садьсӧ. Час мысти сійӧ эз нин вӧв ловъя. Танкистъяс 
вӧчисны окоп помас гу кодьӧс, гаровтісны кувсьӧм танкистӧс 
плаш-палаткаӧ да гуалісны.

Луннас немецъяс дзикӧдз вельмисны. Но танкистьяс эз 
сетчыны, рытӧдзыс кутчысисны, водзсасисны, но ставнысӧ 
майшӧдліс сійӧ, мый пуля-снарядыс кутіс бырны, а отсӧг абу.

Танкистъяс косьяс чӧжыс пыр видзӧдлывлісны асланыс 
позицияяслань. Но сэні вӧлі лӧнь. Гашкӧ, дугдісны зырны 
врагӧс? Али дасьтысьӧны выль кось кежлӧ? Экипаж та йылысь 
немтор эз тӧд. Налысь сьӧлӧмсӧ личкис кутшӧмкӧ дой. Ставныс 
зумышӧсь. Мый лоас? Виччысьтӧг командир Сомов босьтчис 
сьывны, Валитов да Есев кутчысисны отсавны, сэсся быдӧн 
сьыліс ассьыс радейтана сьыланкывсӧ.

Войнас врагъяс кыкысь на уськӧдчылісны бырӧдны танксӧ, 
но весьшӧрӧ.

Аскиа луннас Есевлы мыйӧнкӧ швачкӧбтіс юрас. Ун 
йывсьыс моз кыліс, кыдзи танк дорын грымгисны минаяс, 
тратшкӧдчыны автоматъяс.

Кор воис ас садяс, гӧгӧр вӧлі лӧнь, сӧмын танк пытшкын 
трачкӧдчис-сотчис. Кыліс чад дук. Мыйӧн восьтіс синсӧ, пыр жӧ 
аддзис Сомовӧс да Валитовӧс, найӧ эз нин лолавны. Есев, 
дойысла вом дорсӧ йиригтыр, кык ёртӧс кыскис гуӧ, зепъяссьыс 
кыскис документъяссӧ, асьнысӧ тупкис плаш-палаткаӧн да 
лэдзаліс на вылӧ мусӧ.

Есев кызмырдӧн кавшасис му веркӧсӧ. Сэні вӧлі пемыд, 
лӧнь. Дыр-ӧ кыссис, Есев, дерт, оз тӧд. Кор разведчикъяс 
вайисны сійӧс дивизияса командир дорӧ, ставӧн кывзісны 
танкистлысь жугыль висьтсӧ.

Тӧлысь мысти Есев суӧдіс ассьыс танкӧвӧй армиясӧ 
Польшаын нин.

С.Раевский серти

Пӧльлӧн портрет.

Вася Минин во джын нин служитӧ гвардейскӧй полкын. 
Ӧтчыд Вася ёртъясыскӧд локтіс боевӧй слава музейӧ. Еджыд 
стенъяса ыджыд залын ӧшалісны гырысь портретъяс. Быд 
татшӧм портрет улын гижӧма, кытысь да коді сійӧ, кутшӧм 
смеллун петкӧдлӧма Великӧй Отечественнӧй война дырйи 
фашистъяскӧд косьын.

Вася сулалыштіс ӧти портрет дорын, сэсся матыстчис мӧд 
дорӧ. Портрет вывсянь видзӧдысь быд салдатлӧн да офицерлӧн 
аслас олан туй. Ӧти на пиысь гранатаӧн взорвитӧма враглысь 
танксӧ, мӧд водзсасьӧма медбӧръя патронӧдз, коймӧд —  кось 
мунанінысь петкӧдӧма сьӧкыда ранитчӧм дас кӧкъямыс боецӧс. 
Томиник снайпер Людмила Колтунова бырӧдӧма аслас 
снайперскӧй винтовкаӧн прӧтивниклысь ветымын ӧти салдатӧс. 
Сэні жӧ сулалӧ Людмилалӧн винтовкаыс. Кутшӧм окота вӧлі 
Васялы кутыштны тайӧ оружиесӧ аслас киын!

“Война, война! Кымын бур йӧзлысь ньылыштісны олӧмсӧ 
вир кисьтана тышъясыс, лыдтӧм синва войт уськӧдісны

мамъяслысь, кымын челядьӧс колисны батьястӧг”, —  мӧвпаліс 
салдат.

Вася воськовтіс орччӧн ӧшалысь портретлань. Мыйкӧ зэв 
тӧдса вӧлі зонлы тайӧ шевгӧдыштӧм уска олӧма мортыслӧн 
ӧбликас. Лыддис портрет увсьыс гижӧдсӧ. Долыда ёкнитіс 
сьӧлӧмыс. Ачыс эз казявлы, кыдзи горӧдіс: “Пӧльӧ, тайӧ менам 
пӧльӧ!” Салдатъяс ставӧн бергӧдчисны Васялань. “Мый тэкӧд, 
радӧвӧй Минин?” —  юаліс взводса командир. “Тайӧ менам 
пӧльӧй. Дзик пыр ме тӧді сійӧс, кӧть эськӧ некор эг аддзыв. Ме 
ӧд война помасьӧмсяньыс кызь во мысти на чужи”.

Васяӧс кытшалісны унаӧн. Кодкӧ гораа лыддис нин портрет 
увсьыс гижӧдсӧ: “Сержант Константин Иванович Минин, 
чужлӧма да уджавлӧма Коми республикаын. Ӧти тышын 
орудиеса командир Минин жугӧдӧма враглысь нёль лыйсянін, 
бырӧдӧма уна дас фашистӧс. Минометъясысь враг лыйліс 
орудиеса расчетсӧ. Пӧгибнитіс зарадитчысь, сьӧкыда ранитчис 
наводчик. Но сержант Минин эз повзьы, ӧтнасӧн дугдывтӧг 
лыйліс зыртчысь врагӧс. И со медбӧръя снаряд лои лэдзӧма 
ӧрудиеысь. Фашистъяс зэв нин матынӧсь, горзӧны, мед дугдас 
лыйлыны да сетчас. Сержантлӧн коли сӧмын ӧти граната. Кор 
немецъяс лоины дзик нин орччӧн, Минин окыштіс ӧрудиесӧ да 
шыбитіс граната. Тадзи пӧгибнитіс чужан мусӧ дорйысь сержант. 
Кулӧм бӧрас повтӧм артиллериялысь подвигсӧ вылӧ 
донъялісны: Краснӧй Звезда орденсӧ ыстісны гортас
рӧдвужыслы”.

Васялӧн доршасис синваыс. Окота вӧлі окыштны пӧльсӧ, 
висьтавны сылы медся шоныд кывъяс. Салдатъяс кутлісны 
ассьыныс ёртсӧ, мыйкӧ, кылӧ, шуалісны, но Васялӧн став 
думъясыс ӧні вӧліны пӧльыслӧн портрет дінын.

Пӧльыс читкыртӧма синъяссӧ, меліа видзӧдӧ том салдат 
вылӧ, быттьӧ кӧсйӧ шуны: “Чолӧм, муса внук! Со и аддзысим 
тэкӧд. Ӧти частьын кутам служитны”.

В е ж  к ы д зь я с .

Матрен пӧчлӧн важ керка бердас сулалӧны куим кыдз. 
Некод стӧча оз тӧд налысь арлыдсӧ. Висьтавлісны: батьыс 
вайлӧма найӧс му керасысь да садитлӧма керка бокас медводдза 
каганысӧ —  Матренасӧ —  пыртан лунӧ. Тулыс вӧлӧма, да 
буретш лӧсялӧма Троица праздник.

Пуяс вужъясисны выль местаын, сӧвмисны, тшапитчысь 
нывъяс моз дугдывтӧг вежлалісны паськӧмсӧ. Окотапырысь 
чуксавлісны да пуксьӧдлывлісны асланыс пашкыр вожъяс вылӧ і 
сьылысь лэбачьясӧс. Сӧмын шудыд тай оз овлы помтӧм. 
Медводдза ыджыд шогыс суис кызьӧд воын. Сэки еджыдъяс 
кутісны Матреналысь батьсӧ, гӧрд партизанӧс, да лыйлісны тайӧ 
кыдзьяс дінас.

А комынӧд вося тулысын, гӧрны-кӧдзны заводитчигӧн, тайӧ 
кыдз дорас жӧ виисны Матреналысь верӧссӧ —  ӧтувъя 
овмӧсысь медводдза юралысьӧс. Локтӧ вӧлӧм собрание вылысь, 
кыйӧдӧмаӧсь лёк йӧзыд. Коді виис, ӧнӧдз абу тӧдса. Этша мӧй 
сійӧ кадӧ вӧліны сэтшӧм йӧзыс, кодъяслы выль власьтыд, 
колхозыд йикиӧн вӧлі.

Дзикӧдз рудзмунлӧ сэки Матрена, а мыйӧн дзебис верӧссӧ 
да воис ас садяс, шамыртіс лӧсасян паськыд чер, уськӧдчис пуяс 
дінас да мый вынсьыс заводитіс сапйыны-керавны шӧрса кыдзсӧ. 
Морӧссӧ поткӧдысь став лӧглунсӧ сійӧ кӧсйис ӧтпырйӧ 
койыштны тайӧ кыдз вылас.

— Дугды, мамӧ! —  уськӧдчисны черӧн шенасьысь Матрена 
дінӧ кыкнан ичӧт пиыс, кутісны киӧдыс, заводитісны бурӧдны: 
абу пӧ пуясыс мыжаӧсь батьсӧ виӧмысь.

Кыдзлӧн сьӧлӧмыс абу на вевъялӧма жугавнысӧ. Сійӧ 
бӧрдыштіс Матренакӧд ӧтлаын сӧдз синваӧн, бурдӧдіс еджыд 
боксьыс дойяссӧ да лоис важсьыс на мичаӧн. Тувсов да гожся 
рытъясӧ кыдзьяс улӧ чукӧртчывлісны том йӧз, гажӧдчывлісны. 
Ёна и радліс Матреналӧн сьӧлӧмыс, кор йӧз пӧвстас вӧліны и 
сылӧн кыкнан пиыс.

Кыдзьяс, дерт, помнитӧны, кыдзи война пансян медводдза 
лунӧ Матрена колльӧдіс фронт вылӧ ыджыдджык писӧ, а недыр 
мысти и мӧдсӧ. Уна узьтӧм вой колис нывбаба тайӧ кыдзьяс

дінас. Дугдісны воны фронт вывсянь письмӧяс, на пыдди 
вайисны пияныс усьӧм йылысь юӧртӧмъяс. Кытчӧ да мый 
гуалӧмаӧсь, абу гижӧма.

Водз асывсянь да сёр рытӧдз уджаліс Матрена колхозын, 
ытшкис, вундіс, кыскаліс сьӧкыд мешӧкъяс, весиг потшсис. 
Ӧтчыд, жар гожся лунӧ, кор став верстьӧ йӧз вӧліны мӧдлапӧвса 
видз вылын, сикт весьтын пуркнитіс сьӧд тшын. Уськӧдчисны 
йӧзыс гортаныс, а сэні ыпъялӧ нин вит керка. Сотчысь керкакӧд 
орччаыс Матреналӧн. Биыс кӧсйӧ чеччыштны кыдзьяс вомӧн, но 
выныс оз тырмы. Чишкасьӧны веж коръяс, но оз сотчыны. Би 
лӧньӧ, сэсся и дзикӧдз кусӧ. Быдса сиктӧс мездісны биысь веж 
кыдзьясыс. Аттьӧ Матрена пиянлы, мый эз сетны мамыслы 
керавны найӧс коркӧ.

Век на думсьыс Матрена виччысьӧ пияныслысь локтӧмсӧ. 
Кольӧны вояс, а сылы век оз эскыссьы, мый найӧ абу ловъяӧсь.

Тшӧкыда пукавлӧ пӧрысь нывбаба керка дорас вӧчыштӧм 
пуклӧс вылын, кывзӧ кыдзьяслысь шпорӧдчӧмсӧ и быттьӧ кылӧ 
дона пияныслысь гӧлӧссӧ.

В. Ширяев

Каляяс.

Каляяс миян ты вылын олӧны важӧн нин... Лэбалӧны найӧ 
ты берег дорті, быттьӧ дежурнӧйяс. Олӧны кӧнкӧ Эжва берег 
доръясын. А лун кежлас волывлӧны ты вылӧ.

Каля олӧмысь йӧз мыйсюрӧ тӧдӧны. Аддзасны кӧ, мый 
гырысь каляяс кайӧмаӧсь сиктӧ да муяс пӧлӧн лэбалӧны, сідзкӧ, 
кӧдздӧдас. И збыльысь, регыд ывла вылыс шуштӧммас, вой тӧв 
лыбас.

Ты весьтад каляяс бура тыдалӧны, и чери кыйысьясыд 
сиктсянь на найӧс казялӧны. Чукӧраӧсь кӧ шӧйтӧны да дзайгӧны- 
чуксасьӧны , позьӧ лэччывны ва вылӧ, чери шедас.

Бӧръя воясӧ нӧшта ӧтитор ми налысь казялім. Вот мунан 
мотора пыжӧн мӧдлапӧлӧ. Йӧткысян берегысь —  некод гӧгӧр 
абу. А мотортӧ заводитан, мӧдӧдчан и аддзан: ылын-ылын, ты 
мӧдар помас, еджыд ру быттьӧ кыпӧдчас-вуджӧртас. А сэсся

регыд мысти и каляясыд тыдовтчасны-вӧтӧдасны, мӧдасны 
ордйысьны пыжыдкӧд. Няньтор шыбитан —  пыр жӧ и 
сунгысьласны.

Рытнас, удж вылысь локтігӧн, бара берег дорӧдзыс 
колльӧдасны чукӧрӧн.

Оз повны ньӧти. Моторыс черисӧ повзьӧдӧ ляпкыдінас, да 
найӧ лыбӧны веркӧсас, а каляыд быттьӧ сэні и вӧлӧма. Но и сюсь 
лэбач!

Неважӧн вӧлі участокӧ мунам пыжӧн.
—  Со, видзӧдлӧй, видзӧдлӧй, нывъяс, —  петкӧдла ме. —  

Видзӧдлӧй, со, каляяс!
Матыстчим дзик дораныс, а найӧ оз и казявны быттьӧ 

миянӧс, сунласьӧны ваас. А ваыс шор дорас сӧстӧм да югыд, и 
зэв бура тыдалӧ, кыдзи сунлӧны каляяс посни ёс бӧрся кык весьт 
пыднаӧ, и шенасьӧны бордъяснас зонпосни моз, кор найӧ 
сунласьӧны купайтчигас тыӧ. Петӧны васьыс и, борднас 
кымыныськӧ шеныштчӧмӧн, кыпӧдчӧны бӧр сынӧдас. И сэтшӧм 
лӧсьыд видзӧднытӧ, мый здук кежлӧ и ачыд на моз кокнявлан, 
сідз и лэбзян, лэбзян, лэбзян ловнад.

А ӧтчыд нӧшта на ёна чуймӧдісны миянӧс каляясыд. Бӧр 
вӧлі локтам участокысь. Видзӧдам да, став ты пасьталасьыс 
каляясыс ты шӧрас чукӧртчӧмаӧсь, лэбалӧны да дзайгӧны- 
чуксасьӧны, быттьӧ дзик мыйкӧ лоӧма. Сэсся мӧдісны бергавны. 
Бергалісны-бергалісны и кайисны сынӧдас, вылӧ-вылӧ! Ӧтияс 
тані на вӧліны, ми гӧгӧр, а мукӧдыс ӧдва нин тыдалісны. И 
ставыс тайӧ вӧлі сэтшӧм мича! Быттьӧ гартӧ найӧс ӧти сюрӧсӧ 
кодкӧ да нуӧ кытчӧкӧ енэжас. А найӧ кайласны-кыпӧдчыласны 
да сэсся тай кыдзи сунгысьласны увлань, медым чукӧртны вын- 
эбӧссӧ выльысь кайӧм вылӧ.

Ме думышті: “А кӧні найӧ тӧвйӧны? Збыль ӧд, ог и 
мӧвпыштлӧй, ог и казявлӧй, кор найӧ локтӧны да мунӧны... 
Воласны —  и друг вошасны сідз жӧ”.

Аскинас ты вылын найӧ эз нин вӧвны.
Е.Козлов серти

Буш ков.

Рытъявылыс, кор деда-внука кытшовтісны нин Ыджыд яг да 
вуджисны Сьӧд шор, найӧс таляліс дыр нин зэвтчысь-пӧльтчысь 
бушков. Енэж пасьталаыс рытыввывсянь и войвывсянь 
кыпӧдчис сьӧд кымӧр. Кыз, топыд, эралысь гундыр кодь, 
дзикӧдз тупкис шондісӧ, вочасӧн пыр кызіс и кызіс, быдмис да 
вӧтчис на бӧрся. Биа ньӧвъяс дзенйӧдлісны лёк гундырсӧ, 
таысь, тыдалӧ, ёна доймалӧ сійӧ да омльыштывлӧ-гымыштлӧ 
вӧр-ва чунавмӧн. И ён тӧв лыбӧ и лыбӧ, кусньӧдлӧ-песӧ 
шӧйӧвошӧм вӧр-пусӧ. А сэсся и гырысь зэр сярӧбтіс, пондіс 
пызйыны-койны-гартны ӧтарсянь и мӧдарсянь, быдладорсянь. 
Старик да зонка йӧжгыльтчӧмаӧсь ягдорса сук лыска коз улӧ. 
Тані жӧ Татілок понйыс, сувтса пельнас кывзысьӧ да тӧлка 
синнас видзӧдӧ лёк вынӧн ырзьӧм вӧрыс вылӧ.

Дед сідз жӧ ёна тӧждысьӧмӧн видзӧдлывлӧ дзикӧдз нин 
пемдӧм лыйсьысь кымӧрлань. Пондіс нин тшӧтш сыркакывны 
кокувса нитшка муыс, частӧджык кутіс кывны вужнас 
нетшыштӧм либӧ шӧри чегӧм пуяслӧн краджгӧмыс. Сэсся кӧнкӧ 
увланьынджык ӧтторъя краджгӧм-гыпкӧм пондіс кывны. И тайӧ 
повзьӧдчысь лёк шумыс налань матыстчис.

“Вӧрыс пӧрӧ сэтӧн! —  вежсьӧм гӧлӧсӧн горӧдіс Салдат 
Иван. —  Лёк тӧв ныр чашйӧ пуяссӧ сыладорсяньыс. Вай 
котӧртам ягас!” И найӧ, кашкиг-пошкигтыр, усиг да чеччиг, мый 
вермӧмсьыныс пондісны котӧртны керӧс паныд, а мышсяньыс 
пуяслӧн пӧрӧм шыыс быттьӧ вӧтӧдӧ нин найӧс.

Ылӧкодь котӧртісны тадзи пӧлӧсӧн моз, вермисны жӧ, 
тыдалӧ, кежны гундыр моз вӧтчысь лёк тӧв нырсьыс: 
краджгӧмыс эзджык кут кывны. Сэсся старик сувтіс неыджыд 
пожӧм улӧ, шочиник ув-лыскыс сылӧн омӧля и видзӧны 
кыдзсюрӧ шлавгысь зэрсьыс. “Мед кӧтӧдӧ, мый сэсся керан, тані 
нин виччысям лӧньӧм-кобӧмсӧ”, —  шуис дедыс.

Барабанӧ моз швачӧдӧ кӧтасьӧм паськӧмӧ гырысь зэр, 
катласьӧ пожӧмыс, кытчӧ найӧ йӧжгыльтчисны, а ягвывса мукӧд 
пуясыс ён тӧв улын нюклясьӧны да куснясьӧны ӧтарӧ и мӧдарӧ, 
сідзи и гӧгралӧны вылын тугана йывъясыс. И сэтшӧм нюдза 
шатласьӧны-куснясьӧны, быттьӧ абу пуяс, а турун сіяс.

—Дедуш, гашкӧ, этійӧ кыз пожӧм улас сувтам, —  шуӧ 
повзьӧм Ваньӧ. —  Со тай тыдалӧ. Сэні, гашкӧ, надейнӧджык лоӧ, 
зэрыс озджык кӧтӧд ни...

—  Огӧ, дона пи, оз позь чардалігад ыджыд пу улын сулавны. 
Чардбиыс вермас швачкыны сэтчӧ.

А сьӧдпемыд енэж пасьталаыс век на йиркакылӧ и сэтшӧма 
друг косьыштлас, мый весиг быттьӧ лёк тӧлыс повзьылӧ да - 
семдылӧ. Ваньӧ чатӧртліс юрсӧ, и буретш сійӧ здукнас син ёрмӧн 
ыпнитіс-югнитіс кык вожа би, а сэсся кывлытӧма на йиркнитіс. 
Сэтшӧма йиркнитіс! Ваньӧлы кажитчис, мый сылы инмис, * 
буретш сылы! Пом сылы воис ӧні. Зонка горӧдіс, вынтӧма 
ляскысис дедушыс дінӧ, муртса эз вошты садьсӧ. Мӧдыс такӧдӧ 
сійӧс, мыйкӧ меліа шуалӧ.

Сійӧ жӧ здукнас весьӧпӧрӧм зонкалӧн син водзын этійӧ 
ыджыд пожӧмыс краджмуніс да дзавмуніс лыдтӧм лестукъясӧн, а 
сэсся чегис шӧри да дзобгысис-усис сыркнитчӧм яг вылӧ.

—  То ӧд мый керсьӧ! —  горӧдіс дед. —  Мыйта выныс 
чардбилӧн. Бур, мый сэтчӧ эгӧ сувтӧй. Вай тэ ёнджыка топӧдчы 
ме дінӧ, шоныдджык лоӧ. Кыдзкӧ-мыйкӧ терпитыштам нин. 
Быттьӧ тай и ылысмӧ нин гымалӧмыс. Кобас да би пестам, 
шонтысям-косьтысям сэсся.

И. Торопов серти

Изложение помавны кывкӧртӧдӧн, мый вӧр-ваӧд ветлігӧн колӧ 
унатор йылысь тӧдны, унатор пыдди пуктыны, мед неминуча эз су.

Ю вылын.

Ваньӧ дядь бергӧдіс пыжсӧ сиктлань, пӧлыньтліс юрсӧ 
боквыв да аддзис бӧрсяньыс веськыда сы вылӧ еджыд ва бус 
пытшкын пызйысь “Прогресс” пыжӧс. Видзӧдліс мӧдысь, чинтіс 
ӧдсӧ “Ветерокыслысь” да мӧдіс виччысьны ва кузя чайтысьясӧс. 
“Прогрессыс” суӧдіс да пӧперегӧн плавгысис Ваньӧ дядь пыж 
водзӧ. Ваньӧ дядь кусӧдіс моторсӧ. Туй потшысьяс орччӧдісны 
пыжнысӧ, домасисны Ваньӧ дядь пыж дорӧ. Ваньӧ дядь сюйис 
кисӧ питшӧгас, куритчан судзӧдіс, ӧзтіс да веськодя пӧльыштіс 
тшынсӧ. Эз вывлань пӧльышт, а пыжас, кокъяс костас.

“Прогресс” пыжын пукалысь кык мужичӧй горша, вежавидзтӧг 
видзӧдісны мышкыртчӧмӧн куритчысь Ваньӧ дядь вылӧ, 
виччысисны, тыдалӧ, кор кыпӧдас юрсӧ да шыасяс сійӧ. А Ваньӧ 
дядь чӧв оліс, кок улас пӧлясис “Прогрессын” пукалысьяс вылӧ 
видзӧдлытӧг. Юрий казяліс, мый тані мыйкӧ неладнӧ и аслыс 
тӧдлытӧг зэлаліс, вом доръясыс топалісны да вӧсняммисны, 
читкыртӧм синъясыс котӧртісны пыж пыдӧсын куйлысь багыр 
кузя. “Мыйла чӧв олӧ Иван Данилевичыс, нинӧм оз шу?”

Сэки “Прогрессын” пукалысьяс вак-вакӧн серӧктісны. 
Ӧтиыс, Ваньӧ дядьлань чужӧмсӧ ёна матыстӧмӧн, сутшиктіс 
чорыда да юаліс:

—  Кыдзи олам-вылам?
—  Дзольӧника олам, —  муртса кывмӧн шуис Ваньӧ дядь.
Орчча пыжын бара серӧктісны. Налӧн, тыдалӧ, могныс вӧлі

ӧти: тешитчыштны Иван Данилович вылын. Тайӧс аддзӧм бӧрын 
рам Юрий, Эжва морт, кутчысис пыж дорышӧ, горӧдіс:

—  Ноко! Лэдзчысьӧй пыжсьыс!
—  Коді тайӧ татшӧмыс? —  юаліс ӧтиыс.
—  Мекӧд сёрнитӧй! —  бара на горӧдсис Юрийлӧн. — Ме 

кӧсъя тӧдны, кодъяс ті татшӧмъясыс.
—  Рыбинспекция! —  горӧдіс мӧдыс. —  Документ кора.
Юрий мыччис гӧрд коркаа документсӧ. Сылань матын

пукалысь инспекторыс нюжӧдіс кисӧ, но Юрий эз сет, тшӧктіс 
лыддьыны кисьыс.

—  Гижам, сідзкӧ, корреспонденталам, —  дзик нин гажтӧма 
шуис сійӧ. —  Бур. А миян мог видзӧдлыны, мый тіян пыжын. 
Служба... —  нюжӧдчис пыж бӧжын паввидзысь ноплань, кӧть и 
видлавтӧг тыдаліс, мый нем сэні абу.

—  Видлалӧй, —  лӧня шуис Юрий, —  а ме пырала тіян 
начальник дорӧ. Сёрнитыштны, кыдзи ӧткымынъяс службасӧ 
нуӧдӧны.

Пыжъяс кылалісны. Инспекторъяслы аслыныс нин 
шогӧдмӧн лои: тешитчӧм эз артмы, веськалісны ковтӧм морт 
шӧрӧ. Колӧ потшны лёк мортсӧ. И сюри потшӧсыс:

—  Пыравлӧй. Пыравлӧй, а ми этія мортыслысь став кыйсян 
кӧлуйсӧ мырддям. Пыравлӧй. Пыжӧн быд петӧм кутам кыйӧдны.

Юрийлы гӧгӧрвоана лои, мыйла Ваньӧ дядь кыв шутӧг 
пукаліс, весиг татчӧ эз шыась.

Ӧтарсянь и мӧдарсянь воськовъяс лои вӧчӧма. Либӧ ті эн 
аддзылӧй “Прогресс” пыжын служитысьясӧс, либӧ некутшӧм 
спокой тайӧ мортыслы.

Юрийлӧн выльысь вӧснялісны паръясыс, водзлань 
чургӧдчис ён тшӧкаыс, пидзӧсъяс костас чорыда топӧдіс кузь 
чуня кияссӧ. Кыдз нӧ тадз: дзикӧдз топӧдасны пӧрысь мортсӧ. А 
коді доръяс? Дыркодь тадз пукаліс Юрий, медбӧрын тшӧкасӧ 
увлань лэдзис.

Инспекторъяс быттьӧ тайӧс и виччысьӧмаӧсь, пыр и 
йӧткыштчисны Вань дядь пыжысь. А здук мысти пызйисны нин 
лыа бӧж сайын, кысянь юыс кежӧ войвылӧ.

П. Шахов серти

Пыж йылысь.

Чери кыйысьясыдлӧн да вӧралысьясыдлӧн важысянь 
асланыс ӧбича: эн вӧрзьӧд юасьтӧг йӧзлысь кыйсян угоддьӧсӧ. 
Таӧ миянӧс ичӧтысянь верстьӧяс велӧдлісны. Но ӧтчыд ме век жӧ 
торки тайӧ ӧбичасӧ. Вуджи ӧти водз асылӧ мӧдлапӧвса Кылӧг 
вадйӧ. Сійӧ ыджыдкодь. Но берегсяньыс он сибав. Зэв кадъя да 
туруна. Буретш сэки, ыджыд ва дырйи на тайӧ тыас вӧлі 
пыртӧмаӧсь баркас пыж. Ми тайӧ пыжнас ты шӧрас вӧлі 
петавлам. Но сэки, мый дыра эг корсь ыджыд пыжсӧ, сідзи и эг 
аддзы. Оз на ӧд пыр сійӧ син улад усь кузь эжӧр пӧвстсьыс. Друг 
аддзи, мый ты бокас берегдорса кыдз пуӧ кодкӧ домалӧма ветки 
пыж. Сэки и чужис мӧвп босьтлыны тайӧ веткисӧ. Кӧть эськӧ абу 
жӧ лӧсьыд да. Но ачымӧс такӧді сійӧн, мый оз жӧ ӧд нинӧм ло 
пыжыс, вуграсьышта да бӧр места вылас пукта. Татшӧм 
мӧвпъясӧн рази домӧдсӧ да петі ва вылӧ. Чериыс ёна вӧлі сёйӧ да 
весиг эг казяв, кыдзи ты берег дорас петіс кутшӧмкӧ тӧдтӧм 
мужичӧй. Сійӧ дӧзмӧмпырысь горӧдіс меным:

—  Эй, коді сэні?! Ноко, вай пыжсӧ!
Ме ёна и повзи. Рази домӧдсӧ да мӧдӧдчи береглань.

—  Мыйла нӧ юасьтӧгыс вӧрзьӧдін йӧзлысь добрасӧ? Эз жӧ 
ӧд та вылӧ тэнӧ бать-мамыд велӧдлыны?

А мый ме верми сылы воча шуны? Мыжа ӧд. Аттьӧ кӧть, 
мый эз нӧйт дядьӧыс. А сылӧн дивитӧмысь кӧть му пырыс вӧлі 
мун. Сійӧ аддзис жӧ менсьым яндысьӧмтӧ да, тыдалӧ, небзис 
сьӧлӧмыс. Сӧмын нӧшта ӧтчыд казьтыштіс, мый абу лӧсьыд 
юасьтӧг йӧз эмбурӧ кутчысьны. Дерт, сідз, но ӧд и юасьнысӧ вӧлі 
некодлысь. А барка пыжыс сэсянь неылын и вӧлӧма. Ёна и 
пинялі бӧрас ачымӧс.

„ Дерт, ас пыжтӧгыд чери кыйысьыдлы веськыд мат. Век колӧ
кодкӧдкӧ сёрнитчыны либӧ вуджны ва вомӧныд код тӧдас 
мыйӧн.

Ӧтчыд лэччи вадорӧ вуграсьны. Кымӧракодь луныс вӧлі да 
турун пуктысьяс тайӧ луннас эз вуджны. Паныдаси ас сиктысь 
Ваньӧ Витякӧд да Изъюров Генякӧд. Найӧ вӧвъяс видзӧдлыны 
лэччӧмаӧсь Куимнаннымлы колӧ вуджны. Но ыджыд пыжсӧ 
кодкӧ нуӧма. Аддзим веткишой. Пыдӧсыс кытсюрӧ розя вӧлі. 
Дӧмыштім розьяссӧ да шуим вуджны сійӧн. Геня сыніс, а ми 
Витякӧд ветки пыдӧсӧ чукӧрмӧм васӧ вочасӧн коялім. Но Эжва 
шӧрас воӧм бӧрын нин казялім, мый ваыс содӧ ӧдйӧджык сы 
серти, мыйта ми удитам коявны. Генялы ми горзам:

—  Сын вай ӧдйӧджык!
А сійӧ миянлы воча:
—  Тэрыбджыка васӧ асьныд коялӧй!
Миян веткишойыд зэв ӧдйӧ кутіс вундыны ватӧ. Генялӧн 

киас пелысыс сӧмын пӧртмасьӧ. Синъясыс ӧзйӧны повзьӧмысла. 
А ми лов петмӧн коялам васӧ. Мӧдар берегӧдзыс неуна эгӧ воӧй, 
веткиыд дзикӧдз кутіс вӧйны. Но берегыс орччӧн нин да ми, кӧть 
и кӧтасьыштім, удитім чеччыштны лыа вылас. Веткишойыд сійӧ 
жӧ здукнас вӧйи ва пыдӧсӧ да визулыс сійӧс ва горув нуис. Миян 
полӧмыд быттьӧ эз и вӧв. Видзӧдам ӧта-мӧдлӧн ва паськӧм вылӧ 
да сералам. Ва шӧрасджык кӧ вӧйи веткиыд, миянӧс ва 
паськӧмнад Эжваыс вермис и ньылыштны, кӧть эськӧ 
куимнанным бура кужим варччыны. Сэки нӧшта ӧтчыдысь 
гӧгӧрвои, мый оз позь Эжваыдкӧд шмонитны. Быдторйын колӧ 
этш тӧдны. И серавнысӧ нинӧм вылӧ вӧлі.

И век жӧ аслым кокньыдик ветки пыжтӧ ньӧблі, кор верстьӧ 
нин лои. А кор аслад пыжыд эм, ва вылад тэ ачыд кӧзяин.

И. Белых серти

Эжва.

Лым кодь еджыд теплоход, кӧрт нырнас васӧ 
поткӧдӧмӧн, катӧ Эжваӧд вывлань. Гажа шондіа лун. Ми 
пукалам теплоход пытшкын. Небыдик тӧвру ӧшинь пыр 
пуркнитлӧ чужӧмӧ, пырӧ питшӧгӧ.

Гумыльгаӧн бергалысь ытва кытсюрӧ кырӧдӧма крут 
нӧрыссӧ. Кыдзьяс да пипуяс нёровтчӧмаӧсь валань, плеть кодь 
вужъясыс чурвидзӧны ортсын. Ва улынӧсь ластаяс да сёнъяс, лыа 
кӧсаяс. Вапӧлӧнса пашкыр бадьяс кажитчӧны турун лёдзьясӧн. 
Посньыдик коръясыс нюдзвижӧсь, ёна шыбитчӧны синъясӧ. 
Бадьяс да видзьяс сайын -  тшем вӧр. Сійӧ коставлытӧг кыткӧ 
ылыстчылӧ, кыткӧ матыстчылӧ.

...Ямас ытва, и воас гожӧм. Кокньыда сэк лолыштас вӧр-ва. 
Ловзяс да шызяс ывла выв. Вӧрыс вӧччас веж шӧвкӧн, видзьяс 
вылын гоньгӧдчасны дзоридзьяс, путкыргас-петас небыд турун, 
тӧрӧдчасны ёсь гӧлӧса лэбачьяс.

И пуксяс страдна. Жар шонді улын онялысь паськыд видзьяс 
вылӧ локтасны сиктса зіль войтыр ытшкан да куртан 
машинаясӧн, куран-косаӧн, вилаӧн: заводитчас турун пуктӧм, 
гӧгӧрбок кутас кывны машиналӧн таргӧм, кӧсалӧн шуркйӧм, 
видз весьтын кыптасны кыпыд гӧлӧсъяс, гажа серам, мича 
сьыланкывъяс. И быдлаӧ, кыдзи бур киподтуйлы пас, кольӧны 
зорӧдъяс.

Гожӧм помлань сёнъяс да тыяс пӧлӧн кисьмасны-воасны 
льӧм, сьӧд сэтӧр, ӧмидз. Майбырӧй, чӧсмась югыд шондіӧн, 
сӧстӧм сынӧдӧн да шоныд зэрӧн быдтӧм-тӧралӧм вотӧснас, ӧкты 
да вай гортад сёйны йӧлӧн, вӧчны тӧв кежлӧ варенньӧ.

Кыскӧ Эжва-матушка ас дорас и чери кыйысьясӧс. Кодкӧ 
джуджыд йирысь вугырӧн, кодкӧ тыысь кулӧм-ботанӧн кыйӧ 
зарниӧн да эзысьӧн пӧртмасьысь сын да ёді, сир да ёкыш. А

челядь радӧсь и кельчи да йӧрш вылӧ. Пуасны бипур вылын 
пӧртйын свежӧй юква, ок и азыма сійӧс паняласны.

Жар лунъясӧ визув Эжваын лӧсьыд и купайтчыны. Вартчы, 
суныштлы, петав да гожъяв пӧсь лыа вылын -  сӧвмы да ёнмы!

Эжва! Он кывлы тэнсьыд ропкӧм ни пойгӧм. Уна-уна 
ёльяссянь да посньыдик юяссянь синва кодь сӧстӧм ва ӧтпомся 

'  шлывгӧ-визувтӧ тэнад гырк пытшкӧсӧ. Нэмъяс чӧж багатырлӧн 
г выннад дон босытӧг отсасян йӧзлы. Эбӧсыд тэнад бырлытӧм.

Аттьӧ тэныд, Эжва! Мед тэнад мичлуныд некор оз чусмы, 
выныд некор оз чин.

С. Нестеров

